
                                                        Ngalaba Amụmamụ Sayensi Asụsụ na Asụsụ Afrịka, 

Nkọwa Ihe Ọmụmụ………………………………….…………………….………………   

Usoro Enyemmaakị……………………………………………………………………. 

Mkpọlite 

 

IGB211 bụ yunit ihe ọmụmụ abụọ. Ọ ga-eduba ụmụ akwụkwọ n’ịmụta ihe niile gbasara 

agụmagụ ederede Igbo. Ihe ndị anyị ga-eleba anya n’ime agụmagụ ederede Igbo gụnyere 

ihe ndị a: Ihe bụ agụmagụ, nkenụdị agụmagụ, mmewere, na nnyocha agụmagụ ederede 

Igbo: iduuazị, abụ na ejije. E mere ihe ọmụmụ a n’ụdị na ọ bụrụ na ụmụakwụkwọ 

amụchaa ya, ha ga-enwe ike kọwaa ka agụmagụ ederede Igbo siri malite, nkennụdị 

nakwa ụzọ e nwere ike ịgbaso wee nyochaa ya. IGB211 ga-ewe otu sịmesta maka ndị no 

n’ogo afọ abụọ. Ọ bụ ihe ọmụmụ a kwadoro maka ndị na-agụ asụsụ Igbo n'ụlọ akwụkwọ 

dịka otù ihe n’ime ihe ha ga-amụ na mahadum. Ihe ọmụmụ a nwere modul atọ, modul atọ 

ndị a metụtara nkọwa agụmagụ ederede Igbo, etu o siri malite na nkenụdị ya. E jikwa 

akwụkwọ nrụtụaka wee lebaa anya na nnyocha nkenụdị agụmagụ atọ e nwere n’Igbo.  

 

Mkpọlite Ihe Ọmụmụ IGB211 

Ịkpọlite maọbụ idubanye ụmụakwụkwọ n’agụmagụ ederede Igbo dị mkpa na mmalite ihe 

ọmụmụ gbasara agụmagụ ederede ka ha nwe ike ịghọta ntọala ya nke ga-enyere ha aka 

ịmata ihe a na-akọ na ya bụ ihe ọmụmụ n’ọdịnihu. A kwadoro ngwá ihe ọmụmụ a site 

n’agụmagụ ederede ndị Igbo ndị a tụrụ anya na ha ga-abara ụmụakwụkwọ Igbo uru. 

Akwụkwọ ntụziaka ihe ọmụmụ a ga enye aka n’ebe ọ dị mfe ịkọwapụta ihe ihe ọmụmụ a 

bụ, ngwá nkuzi ihe ndị dị mkpa maka ihe omụmụ a na etu ngwá nkuzi a ga-esi bụrụ ihe 

bara uru. O nyere ntuziaka maka oge a tụrụ anya a ga-eji mụọ yunit ihe ọmụmụ nke 

ọbụla. O nyekwara ntuziaka dịka osi metụta ihe omume onye nkuzi ga-eleba anya. Ọ bụ 

ihe dị oke mkpa na ị ga na-aga n’ihe ọmụmụ ndị achịkọbara; ka gị na ndị nkuzi/ntuziaka 

gị wee nwee ntulerikọta uche maka ihe ndị gbagwojuru gị anya. 

 

Mbunuche Izugbe 

 

A kwadoro ihe ọmụmụ a ka ọ bawanye nghọta ụmụakwụkwọ n’ihe gbasara agụmagụ 

ederede Igbo n’ụzọ ọbụla. A tụrụ anya na ihe ọmụmụ a ga-eme ka: 

a) ụmụakwụkwọ nwee ike ịkọwa agụmagụ na etu osiri malite n’ala Igbo; 

b) mata nkenụdị agụmagụ ederede Igbo na ọmụmaatụ ha; 

c) mata ihe ndị a na-eleba anya n’agụmagụ ederede Igbo, ma nye ọmụmaatụ dabara 

adaba maka nke ọbụla; 

d) nwee ike inyochaa agụmagụ ederede Igbo n’enweghị nsogbu maọbụ oke mgbakasị 

ahụ. 

 

Mbunuche Kpọm kwem 

 

E nwere ihe a tụrụ anya na ụmụakwụkwọ ga-amụtarịrị na yunit ọbụla n’ime yunit iri na 

atọ. Ọ ga-aka mma ibu ụzọ gụọ mbunuche ndị a tupu a gụọ ihe ndị metụtara yunit ọbụla. 

A tụrụ anya na tupu ụmụakwụkwọ amụchaa ihe ọmụmụ a, ha ga-enwe ike:  

i. Kọwaa ihe bụ agụmagụ ederede,  

ii. Nye njirimara agụmagụ ederede Igbo na uru ọ bara. 

iii. Kwuo etu agụmagụ ederede Igbo siri malite, nsogbu o nwere na ógó ọ nọ ugbua. 

iv. Nye ma kọwaa n’uju ihe niile gbasara nkenụdị agụmagụ ederede Igbo. 

v. Kọwaa ma nye ọmụmaatụ ihe ndị a na-eleba anya mgbe a na-ekwu maka asụsụ 

agụmagụ ederede Igbo. 

vi. Nyochaa agụmagụ ederede ọbụla e nyere ha dịka: iduuazị, abụ, na ejije. 

 

Nkọwa Ihe Ọmụmụ 

 

Iji hụ na e mere ihe niile e nwere n’ihe ọmụmụ a, ị ga-agba mbọ hụ na ị gụrụ yunit niile e 

nwere na ya. Gụọ akwụkwọ ndị e nyere maka ihe ọmụmụ a nakwa akwụkwọ ndị NOUN 

họpụtaara gị. Yunit ọbụla nwere nchịkọta, mmechi na nnwale Onwe, gbaa mbọ hụ na i 

mere Nnwale Onwe niile dị na ngwụcha yunit ọbụla. Gbaa mbọ gụgharịa ihe 

omume/ọrụụlọ ndị ahụ onyenkuzi lebara anya n’ihi na ọ ga-enyere gị aka ịghọtakwu ihe 

ọmụmụ a. 

A ga-anwale ihe ndị ị mụtara site n’ọrụụlọ ndị ahụ onye nkuzi lebara anya. Ọ bụrụ na a 

mụchaa ihe ọmụmụ IGB211 - SURVEY OF THE LITERATURE IN IGBO, a ga-ele ule 

ikpeazụ. A tụrụ anya na ihe ọmụmụ a ga-ewe izu ụka iri abụọ. Ọ bụ okenọọrụ dịịrị gị 

itinye oge ihe ọmụmụ maka yunit ọbula n’ihi na nke a ga-enyere gị aka ịhụ na i mechara 

ihe ọmụmụ a n’oge. 

 

Ngwá Ihe Ọmụmụ 

Ngalaba maọbụ mmewere ihe ọmụmụ a ndị kachasị gba elu gụnyere: 

1. Yunit Ihe ọmụmụ 

2. Akwụkwọ Ọgụgụ 

3. Faịlụ Ntinye Ihe omume 

4. Usoro a ga-agbaso wee mee ihe  

 

 

Yunit Ihe Ọmụmụ  

A tụrụ anya na yunit ihe ọmụmụ ọbụla ga-ewe otu izu ụka. N’ime ya, e nwere mbunuche 

nkuzi a tụrụ anya na ị ga-agbaso wee na-amụ ihe ọmụmụ gị. Yunit ihe ọmụmụ ọbụla 

nwekwara akwụkwọ ọgụgụ na nnwale Onwe. Ọrụ ụlọ onye nkuzi ga-eleba anya, yunit 

ihe ọmụmụ niile na nkuzi a ga-akuzi na ya ga-enyere gị aka inwetazù mbunuche niile e 

depụtara maka ihe ọmụmụ a. Ha dị yunit iri na atọ nke a haziri na modul atọ. Modul na 

yunit ndị ahụ gụnyere: 

 

Modul 1 Agụmagụ 

Yunit 1         Gịnị bụ Agụmagụ? 

Yunit 2         Nkọwa Agụmagụ Ederede  

Yunit 3         Njirimara Agụmagụ Ederede Na Uru Ọ Bara 

Yunit 4         Ntolite Odide Agụmagụ Ederede Igbo  

Modul 2     Nkenụdị Na Mmewere Agụmagụ Ederede Igbo 

Yunit 1  Abụ Ederede/Ugbu a 

Yunit 2  Iduuazị 

Yunit 3  Ejije Ederede/Ugbu a   

 

Modul 3      Nnyocha Ndịna Agụmagụ Ederede  

Yunit 1    Ndịna Abụ Ederede  

Yunit 2    Ndịna Iduuazị   

Yunit 3   Ndịna Ejije Ederede     

 

Modul 4        Nnyocha Ọdịdị Agụmagụ Ederede 

Yunit 1    Ọdịdị Abụ Ederede  

Yunit 2    Ọdịdị Iduuazị   

Yunit 3   Ọdịdị Ejije Ederede 

 

 

Modul 1 bụ ndubanye maọbụ mkpọlite n’ihe bụ agụmagụ na nkọwa agụmagụ ederede 

Igbo, njirimara agụmagụ ederede na uru agụmagụ ederede bara. Modul a lebakwara anya 

na ntolite agụmagụ ederede Igbo. Na Modul 2 ka e mere nkenụdị agụmagụ ederede, ebe 

Modul 3 lebanyere anya na etu e si enyocha ụdịrị agụmagụ ederede ndị ahụ e nwere n’otu 

n’otu.  

E nwere yunit iri na atọ n’ihe ọmụmụ a. Ihe mejupụtara yunit ihe ọmụmụ nke ọbụla bụ 

ihe ọmụmụ otu izu ụka nke gụnyere ihe kachasị mkpa a tụrụ anya na a ga-amụta, usoro a 

ga-agbaso wee mụọ ihe, ngwá ihe ọmụmụ ndị a ga-eji amụ ihe, na ihe nnwàle nke onwe. 

Tinyekwara Ihe omume, ọ bụ ihe ndị a niile ga-enyere gị aka iji nweta mbunuche e ji wee 

mebe yunit ihe ọmụmụ nke ọbụla na nke ihe ọmụmụ a n’ozuzu oke. 

Akwụkwọ Ọgụgụ Na Nrụtụaka 

Ihe kachasị mkpabụ ngwa ihe ọmụmụ e nwere maka ihe ọmụmụ a. N’agbanyeghị nke a, i 

nwekwara ike ịgụ akwụkwọ ọgụgụ ndị ọzọ. Yunit ihe ọmụmụ ọbụla nwere akwụkwọ 

ọgụgụ na akwụkwọ nrụtụaka. Gụọ akwụkwọ ndị ahụ iji mụtakwuo n’elu nke onye nkuzi 

kọwara n’ime ihe ọmụmụ ndị a. 

 

Nnwale 

E nwere usoro nnwàle n’ihe ọmụmụ a; ihe omume onye nkuzi lenyere anya na ule nke a 

ga-ede ede. N’ime ihe omume ndị a, a tụrụ anya na ị ga-etinye ihe ndị ị mụtara oge i na-

eme ihe ọmụmụ n’ọrụ .  

Ị ga-enyerịrị onye nduzi ihe ọmụmụ (tutorial facilitator) ihe omume gị ka o wee nwee ike 

inwale gị dịka oge e nyere na usoro akwụkwọ faịlụ si dị.  

Ọrụ nke ị ga-enye onye nkuzi maka nnwàle ga-ebu maakị iri atọ (30%) n’ime maakị niile 

ihe ọmụmụ ahụ nwere. 

 

Ihe Omume 

E nwere ihe omume na ngwụsị yunit nke ọbụla. A tụrụ anya na ị ga-eme ihe omume niile 

ndị ahụ. A ga-eme gị nnwàle na ha niile, mana atọ ndị kacha mma bụ ndị a ga-ewere 

maka nnwàle ugboro ugboro.  Ihe omume ọbụla bu maakị pesenti iri (10%). Oge i 

mechara nnwàle nke ọbụla, were ya na fọọm ihe omume onye nkuzi ga-amaakị wegara 

onye nduzi ihe ọmụmụ. A ga-enwe faịlụ ihe omume. N’ime faịlụ a, ị ga-ahụ ihe omume 

ndị ahụ niile ị ga-enyefe onye nkuzi maka inye gị maakị. A ga-agbakọ maakị niile onye 

nkuzi nyere maka ọrụụlọ wee nweta maakị maka ihe ọmụmụ a. Ị ga-ahụ ihe gbasara ọrụ 

ụlọ ndị ọzọ n’ime faịlụ ihe omume na n’ime yunit ihe ọmụmụ e nwere ebe a. 

Gbaa mbọ hụ na ihe omume ọbụla rutere onye nduzi ihe ọmụmụ gị aka tupu ụbọchị e 

nyere maọbụ ụbọchị e nyere kpọm kwem. Ọ bụrụ na o nwere ihe ọbụla ga-eme na ị gaghị 

emecha ọrụ gị; gbaa mbọ hụ na onye nduzi ihe ọmụmụ maara maka ya tupu ụbọchị e 

nyere maka iwebata ọrụ ndị ahụ eruo, ka gị na ya kparịta ma o nwere ike inyetụkwu  gị 

oge. A gaghị agbatị maọbụ nyekwa oge ọzọ, ma e wepụ n’ọnọdụ enweghịzị ihe a ga-eme 

maka ya. 

 

Ule na Enyemmaakị 

Ule ikpeazụ maka IGB 211 ga-abụ awa abụọ. O ga-ebu pesenti iri asaa (70%) n’ime 

maakị niile ekwesịrị inwe n’ihe ọmụmụ a.  

Ihe ga-emejupụta ule ga-abụ ajụjụ ga-egosipụta ụdị nnwale nke e nwere n‘ihe omume 

nke onwe na ihe omume nke onye nkuzi ga-eleba anya nke e merela. Ajụjụ nnwàle ga-

emetụcha aka n’ihe niile e jiri mụọ ihe. A tụrụ anya na ị ga-aza ajụjụ atọ n’ime ajụjụ ise 

dị n’ime ya. Ajụjụ atọ ndị a ga-enye gị maakị iri asaa; maakị iri atọ nke si na maakị onye 

nkuzi nyere n’ihe omume na maakị iri asaa i nwetere n’ule ga-agbakọta nye gị otu narị 

maakị.Ị ga-ewere ohere dị n’etiti oge i jiri mechaa yunit nke ikpeazụ na oge dị tutu ule 

amalite wee lebagharịa anya ọzọ n’ihe niile i mere na kọọsụ a. I nwekwara ike lebanye 

anya ọzọ n’ọrụ nnwale nke onwe na ihe omume tupu ule amalite. 

 

Usoro Enyemmaakị 

 

Tebulu 1 a kọwara etu a ga-esi kerisie maakị a ga-enweta n’ihe ọmụmụ a: 

Ihe Omume Maakị 

Ihe Omume Ihe Omume atọ kacha mma ka a ga-eji nye maakị 

iri atọ (30%) n’ime maakị niile a ga-enweta n’ihe 

ọmụmụ a. 

 

Ule ikpeazụ Ule ikpeazụ ka a ga-eji nweta maakị iri asaa 

(70%) nke ihe ọmụmụ a. 

Mgbakọta ihe niile Pasentị ihe ọmụmụ a bu bụ otu narị (100%) 

  Ndịna Ihe Omume A  

 Tebulu 2 a dị n’okpuru gosiri yunit niile na izuụka ole a ga-eji mụọ ihe ọmụmụ a. 

Yunit Isiokwu Ihe ọmụmụ Ihe omume n’Izu 

ụka 

Ihe omume Onye 

nkuzi lenyere anya 

 Ntụziaka maka ihe ọmụmụ a 1   

 

Modul 1   Agụmagụ 

1 Gịnị bụ agụmagụ?  2  

2 Nkọwa Agụmagụ Ederede 3  

3 Njirimara Agụmagụ Ederede Na 

Uru Ọ Bara 

4  

4 Ntolite Odide Agụmagụ Ederede 

Igbo.  

5 Ihe Omume 1 

 

Modul 2    Nkenụdị Na Mmewere Agụmagụ Ederede Igbo 

1 Abụ Ederede/Ugbu a    6  

2 Iduuazị 7  

3 Ejije Ederede/Ugbu a 8  

4  9  

   Ihe Omume 2 

 

Modul 3     Nnyocha Ndịna Agụmagụ Ederede 

1 Ndịna Abụ Ederede  10  

2 Ndịna Iduuazị 11  

3 Ndịna Ejije Ederede 12 Ihe Omume 3 

Modul 4     Nnyocha Ọdịdị Agụmagụ Ederede 

1 Ọdịdị Abụ Ederede 13  

2 Ọdịdị Iduuazị 14  

3 Ọdịdị Ejije Ederede 15 Ihe Omume 4 

    

 Nlebagharịanya n’ihe a mụrụ 16  

 Ule 17  

 Mgbakọta 18  

 

Etu A Ga-Esi Mee Ihe Omume/Nnwale 

 

A ga-esi n’ụzọ abụọ nwalee gị n’ihe ọmụmụ a. Ihe omume nke onye nkuzi ga-eleba anya 

(ga-amaakị) na uleakwụkwọ so ihe ọmụmụ. A tụrụ anya na ị ga-eme ihe omume ma 

nyefee ha n’aka onye nkuzi ga-eleba ha anya. Ị ga-agba mbọ nyefee ya onye nkuzi n’oge 

kwesịrị ekwesị. Ihe omume ga-enye pasenti iri atọ na maakị niile ị ga-enweta maka ihe 

ọmụmụ a. 

 

Ka ị ga-esi ritekarịcha uru n’ihe ọmụmụ  

N’ihe ọmụmụ a, ebe ụmụakwụkwọ na ndị nkụzi nọsara anọsa, yunit ihe ọmụmụ gasị 

nọchitere anya onye nkuzi mahadum. Uru dị n’ụdị ihe ọmụmụ a bụ na i nwere ike ịgụ 

akwụkwọ ma lebakwa anya na ngwa ihe omụmụ gi n’usoro ọ masịrị gị, n’oge na n’ebe 

kachasị dị gị mma. Hụta ya dịka ịgụ ihe sitere na nkuzi ihe kama igere onye nkuzi. Dịka 

onye nkuzi nwere ike inye gị  ihe omume na klaasị, yunit ihe ọmụmụ bụ ihe omume ị ga-

eme n’oge o kwesịrị. 

Yunit ihe ọmụmụ nke ọbụla gbasoro otu ụdị usoro. Ihe nke mbụ bụ ndubanye n’isiokwu 

maọbụ mkpọlite isiokwu nke yunit ahụ na etu otu yunit nke ọbụla si wee metụta yunit ndị 

ọzọ na ihe ọmụmụ ahụ n’ozuzuoke. Nke na-esote ya bụrụ mbunuche e nwegasịrị. 

Mbunuche bụ ihe ga-enyere gị aka iji mata ihe i kwesịrị imesi tupu ị bịa na njedebe ihe 

ọmụmụ gị. Ị ga-ewere mbunuche ndị a dịka ihe ga-eduzi ihe ọmụmụ gị. Oge i mechara 

ihe dị na yunit a, ị ga-alaghachị azụ, tụlee ma i nwetakwara ihe ndị ahụ e bu n’uche na ị 

ga-enweta tupu ihe ọmụmụ yunit a agwụcha. Ọ bụrụ na ị na-eme nke a kwa mgbe kwa 

mgbe, ị ga-ewelite, n’ụzọ dị elu, ohere i nwere ịgafe n’ule, ya bụ, ime nke ọma n’ihe 

omụmụ a.  

E tinyekọtara  nnwàle nke onwe n’ime yunit nke ọbụla; e nyekwara azịza ha na njedebe 

kọọsụ a. Ime nnwàle ndị a ga-enyere gị aka inweta ihe e bu n’uche na yunit ihe ọmụmụ a 

ma kwadokwa gị maka ihe omume na ule. Ị ga-eme nnwàle nke onwe ọbụla ebe ọbụla ị 

hụrụ ya na yunit ihe ọmụmụ a. A ga-enwegasị ọmụmaatụ yunit ihe ọmụmụ a. Mee nke 

ọbụla oge i rutere na ya.  

 

Ndị Nduzi /Nkuzi  

E wepụtara awa asatọ maka nkwado ihe ọmụmụ kọọsụ a.  

A ga-eme ka ị mata ụbọchị, oge na ebe a ga-anọ eme ihe ọmụmụ ndị a, tinyekwara aha, 

akara ekwentị onye nduzi gị ozigbo e nyere gị òtù ị ga-esonye maka ihe ọmụmụ a. 

Mmekọrịta nke gị na onye nkuzi ga-eleba anya n’ọrụ ụlọ gị ga-enyere gị aka. Ị ga-agba 

mbọ ka gị na onye nkuzi na-akpakọrịta site n’ekwenti na ụzọ mgbasa ozi ndị ọzọ ma i 

nwee nsogbu gbasara ihe ọmụmụ a. 

Onye nduzi unu ga-etinye maakị ole i nwetara na ihe omume gị, tinyekwa anya 

n’ọganihu maọbụ nsogbu ọbụla ị nwere ma nyere gị aka oge a na-eme kọọsụ a.  

Ị ga-ezigara onye nduzi ihe ọmụmụ ihe omume gị onye nkuzi lenyere anya n’ezi oge tupu 

ụbọchị e wepụtara maka ime nke ahụ. Onye nkuzi gị ga-enye maakị i nwere ma 

zighachịrị gị ya n’oge na-adịghị anya.  

Atụfula oge ịkpọtụrụ onye nkuzi gị maọbụ degara ya ozi n’ịmeelụ ma ọ bụrụ na:  

• Ị ghọtaghị akụkụ ihe ọmụmụ yunit maọbụ ihe ndị e nyere gị gụọ.  

• Nnwale onwena-enye gị nsogbu. 

• I nwere ajụjụ maọbụ na ihe omume na-enye gị nsogbu; ihe onye nkụzi gị kwuru 

banyere ihe omume maọbụ banyere maakị e nyere gị n’ihe omume gị.  

Ị ga-agba mbọ ka i sonye n’ihe ndị a na-akụzi na klaasị. Nke a bụ naanị ohere i nwere, gị 

na ndị nkụzi gị ịnọ ihu na ihu. Ị ga-enwekwa ohere ịjụ ajụjụ nke a ga-asa gị ozigbo. I 

nwere ike ịkọwatara ya nsogbu i nwere mgbe ị na-agụ akwụkwọ ihe ọmụmụ a. I ji rite 

ezigbo uru na nkụzi a, kaba ahụ depụta ajụjụ ndị i nwere n’akwụkwọ tupu ị bịa n’ebe a 

ga-anọ kụzie ihe. Ị ga-amụta ọtụtụ ihe ma ọ bụrụ na i sonye nke ọma. 

 

Nchịkọta 

Ebumnobi IGB 211 bụ iji kwado gị inwe ike ime ntule agụmagụ ederede site n’idubanye 

gị n’ihe ndị dị mkpa i kwesịrị ịma. Na mmecha ihe ọmụmụ a, ị ga-enwe nghọta ga-edu gị 

ịkọwa ihe bụ agụmagụ ederede, nkenụdị na ntolite ya. Ị ga-enwe ike ịkọwa ndịiche dị 

n’etiti nkenụdị agụmagụ ederede Igbo nakwa njirimara ya.  

Ị ga-amụtakwa ihe gbasara nnyocha agụmagụ ederede, ihe ndị a na-agbado ụkwụ eme 

nnyocha agụmagụ ederede, na ihe ndị e kwesịrị ilebagasị anya na ya bụ nnyocha 

agụmagụ ederede Igbo,site na ndịna ruo na ọdịdị ya. Nwa akwụkwọ mụrụ ihe ọmụmụ a 

ga-enwe ike kọwapụta, nyochaakwa ihe niile gbasara abụ ederede, ejije na iduuazị Igbo 

ọbụla e nyere ya ka o lebaa anya. 

Ana m asị ya dịrị gị na mma n’ihe ọmụmụ a, na-atụkwa anya na ị ga-enwe mmasị na ya, 

sitekwa na ya nwe mbawanye amamihe n’ihe gbasara agụmagụ ederede Igbo. 

Yunit 3   Ndịna Ejije Ederede     

 

MODUL 4 NNYOCHA ỌDỊDỊ AGỤMAGỤ EDEREDE 

MODUL 1  MKPỌLITE AGỤMAGỤ 

 

Yunit 1 Gịnị Bụ Agụmagụ 

Yunit 2 Nkọwa Agụmagụ Ederede  

Yunit 3 Njirimara Agụmagụ Ederede Na Uru Ọ Bara 

Yunit 4 Mmalite Odide Agụmagụ Igbo 

 

YUNIT 1    GỊNỊ BỤ AGỤMAGỤ? 

NDỊNA  

1.0  Mkpọlite 

2.0  Mbunuche 

3.0  Ndịna Kpọm kwem 

3.1   Nkọwa Agụmagụ 

4.0  Mmechi  

5.0  Nchịkọta 

6.0  Ihe Omume 

7.0  Nrụtụaka/Ngụmi 

 

 

1. 0   MKPỌLITE  

 

N’agba a, e nyere nkọwa ndị ọkammụta dị iche iche nyere maka agụmagụ. Nkọwa a ndị 

ọkammụta nyere ga-enyere ụmụakwụkwọ aka ịghọtami mpụtara agụmagụ ma nwee ike 

ịmata ụdị edemede e nwere ike ịkpọ agụmagụ na ndị abụghị agụmagụ.   

 

2.0    MBUNUCHE  

 

Na ngwụcha ihe ọmụmụ a, ụmụakwụkwọ ga-enwe ike: 

i. Kọwaa agụmagụ 

ii. Site na nkọwa ndị ọkammụta nyere kpọpụta ngwa atọ na-apụta ìhè n’agụmagụ 

ọbụla. 

iii. Site na nkọwa ndị ọkammụta dị iche iche họpụta ndịiche e nwere na nkọwa ndị 

Igbo nyere na nke ndị Bekee nyere. 

 

3.0   NDỊNA KPỌM KWEM  

 

3.1    Nkọwa Agụmagụ 

Gịnị bụ Agụmagụ Ederede? 

Agụmagụ ederede bụ nke a malitere site n’idetu ya n’akwụkwo. Agụmagụ ederede 

malitere site mgbe ndịọcha batachara n’ala anyị webata edemede. Agụmagụ ederede Igbo 

bụ ekereuche sọọso onye dere ya. Ọ bụghị agụmagụ ọnụ nke obodo niile gbakọtara aka 

nwere. A maara onye dere agụmagụ ederede; ọ bụ eziokwu na mmadụ ncha nwere ike ịgụ 

ya. 

 

Nkenụdị Agụmagụ Ederede 

i. Abụ ederede 

ii. Iduuazị 

iii. Ejije ugbua 

 

Nye ọmụmaatụ nke ọbụla n’ime ha 

 

‘Agụmagụ’ dịka mkpụrụokwu bụ n’asụsụ latin ka e siri nwete ya, nke mpụtara ya bụ ihe 

niile e dere ede. Dịka ọ dị na mbụ, ọ bụ naanị ederede ka a ma dịka agụmagụ. Ma ka ọ dị 

ugbu a, ekwurunọọnụ sokwuazị bụrụ agụmagụ. Ndị ọkammụta dị iche iche enyela nkọwa 

dị iche iche banyere agụmagụ a. Ka anyị leba ha anya n'otu n'otu. 

Ụzọchukwu (2007) kọwara agụmagụ n’akwụkwọ ya dịka, ederede maọbụ ekwurekwu e 

jiri asụsụ chọọ mma nke na-enye onye gụrụ maọbu nụrụ ya obi aṅụrị pụrụ iche.  

Meye (1997) n’aka nke ya kọwara agụmagụ dịka akwụkwọ niile e biputere gbasara otu 

ihe ọmụmụ, nke e jiri asụsụ gbasoro usoro na iwu odide asụsụ ahụ wee dee ya, ebe 

Encarta (2009) kọwara ya dịka iji okwu a họrọ ahọ wee kọọ akụkọ n’ụzọ dị iche iche, nke 

ga-enwe agwa ndị nwere mgbakasị ahụ maọbụ igosipụta mmetụtaobi site n’enyookwu a 

haziri nke ọma.  

Nkọwaokwu SCRID hụrụ agụmagụ dịka “ederede e ji ekereuche wee depụta, nke gụnyere 

akụkọ/iduuazị, abụ na ejije, nke a na-elegara anya na ọ ga-adịgide”. 

Site na nkọwa ndị a e depụtara, a ga-asị na agụmagụ bụ mmadụ isi n’ụzọ ǹkà gosipụta 

echiche obi ya gbasara ụwa. Nke a pụtara na ọ ga-eji asụsụ dabara adaba wee depụta ya. 

NNWALE ONWE  

 

i. Kọwaa ihe ị ghọtara dịka agụmagụ. 

ii. Site na nkọwa ndị ọkammụta nyere, kedụ ngwa atọ ga-apụtarịrị ìhè tupu a kpọọ 

ederede ọbụla agụmaagụ? 

iii. Site na nkọwa ndị ọkammụta dị iche iche nyere, e nwere ndịiche na nkọwa ndị 

Igbo nyere na nke ndị bekee nyere? 

 

 

4.0    MMECHI  

 

Na yunit a, a kọwara na agụmagụ bụ mmadụ isi n’ụzọ ǹkà gosipụta echiche ya gbasara 

ụwa,nke pụtara na ọ ga-eji asụsụ dabara adaba wee depụta ya. E mekwara ka o doo anya 

na agụmagụ na-egosipụta ekereuche odee na akanka ya. Ekereuche a a na-ezipụta n'abụ, 

iduuazị naejije. 

 

 

5.0    NCHỊKỌTA  

Na yunit a, anyị lebara anya na mpu  ̣̀ tàrà agụmagụ site n’ihe ndị ọkammụta kwuru 

banyere ya. Nkọwa ha niile kwekọrịtara na agụmagụ bụ mmadụ isi n’ekereuche ya 

gosipụta echiche obi ya gbasara isiokwu ọbụla gbasara ụwa. ma were asụsụ ǹkà depụta 

ya. Echiche ahụ e depụtara nwere ike ịdị n’ụdị akụkọ,ejije maọbụ abụ. Na yunit nke na-

esonụ, anyị ga-eleba anya n'agụmagụ ederede kpọmkwem. 

6.0    IHE OMUME  

 

Site n’ịgbado ụkwụ na nkọwa ndị ọkammụta nyere gbasara agụmagụ, nyekwuo nkọwa 

ndị ọzọ iji gosi ihe ị ghọtara ihe bụ agụmagụ. 

Onyekaọnwụ, G. O. (1980). Nwata Rie Awọ. Anambra: Longman Nigeria Publishers 

SCRID Dictionary: https://www.yourdictionary.com›scrid 

Uba-Mgbemena, A. (2012). Echiche. Ibadan: Gold Press Limited. 

YUNIT 2  NKỌWA AGỤMAGỤ EDEREDE  

 

NDỊNA   

 

1.0  Mkpọlite 

2.0  Mbunuche 

3.0  Ndịna Kpọm kwem 

3.1  Nkọwa ihe bụ Agụmagụ Ederede Igbo 

4.0  Mmechi  

5.0  Nchịkọta 

6.0  Ihe Omume 

7.0  Nrụtụaka/Ngụmi 

 

 

1.0  MKPỌLITE  

N’agba (yunit) a, anyị ga-eleba anya n’agụmagụ ederede, kọwaa ya n’ụdị ga-enyere 

ụmụakwụkwọ aka ịghọta mpụtara agụmagụ ederede Igbo. Ọ ga-emekwa ka ha mata 

agụmagụ e nwere ike ịkpọ agụmagụ ederede na nke abụghị ya. 

https://www.yourdictionary.com/


7 
 

 

2.0    MBUNUCHE  

 

Na ngwụcha ihe ọmụmụ a, ụmụakwụkwọ ga-enwe ike: 

i.   Kọwaa ihe bụ agụmagụ ederede Igbo.  

ii. Kwuo nkọwa nke ha kwenyere dịka nke kacha daba n’ime nkọwa ndi e nyerela 

agụmagụ ederede. 

iii. Mụta njirimara agụmagụ ederede Igbo.  

 

3.0    NDỊNA KPỌM KWEM  

 

3.1     Nkọwa Ihe Bụ Agụmagụ Ederede Igbo 

 

Ndị dị iche iche enyela nkọwa dị iche iche gbasara ihe a ga-akpọ agumagu Igbo. E nwere 

abụọ na ndị a anyị ga-akọwapụta ihe ha chere bụ agụmagụ ederede Igbo. Ha gụnyere: 

Ndị òtù Emenyọnụ, na ndị òtù Emenanjo/Ugonna, nkendị ọzọ so ya bụ Uzochukwu, 

Onyekaonwu, Nwadike, dgz. 

Òtù nke mbụ nke onye ndu ha bụ Emenyọnụ kọwara agụmagụ dịka ederede ndị ahụ 

nwere ihe na-egosi ihe gbasara obodo ọbụla nakwa ọdịnala ha, n'agbanyeghị asụsụ e jiri 

zipụta ya. Na nkọwa ya, agụmagụ ederede ọbụla e dere n’asụsụ ọbụla nke na-egosipụta 

maka ndụ ndị Igbo nakwa ọdịnala ha bụ agụmagụ. Odee agụmagụ ahụ nwere ike bụrụ 

onye Igbo maọbụ onye mba ọzọ.Site na nkọwaa, uche ya bụ na agụmagụ ndị ahụ Achebe, 

Ekwensị, Mụnonye, Nwapa, Amadi, Nwankwọ, dgz. dere n’asụsụ bekee bụcha agụmagụ 

Igbo. 

Òtù nke abụọ nke Emenanjo na Ugonna bụ ndị ndu ha kọwara agụmagụ Igbo dịka 

ederede ọbụla e jiri asụsụ Igbo dee maọbụ tụgharịa site n’asụsụ ọzọ gaa n’asụsụ Igbo, 

n'agbanyeghị obodo maọbụ ọdịnala gbara elu na ya. Ya bụ, agụmagụ ọbụla e ji asụsụ 

Igbo dee, ma ọ na-ekwu maka ndị Igbo maọbụ ọdịnala bụ agụmagụ ederede Igbo. 

Ugonna (1982) sịrị na ọ bụrụgodu na ọ bụ onye abụghị onye Igbo dere iduuazị n’asụsụ 

ọzọ, ozugbo a tụgharịrị ya n’asụsụ Igbo, a ga-ewe ya dịka iduuazị Igbo. Nwadike 



8 
 

n’akụkụ nke ya kwuru na tupu a sị na agụmagụ ederede ọbụla bụ agụmagụ ederede Igbo, 

a ga-ederịrị ya n’Igbo ma gosipụta ọdịnala ndị Igbo. Ọ gara n’ihu kwuo na ọ bụghị naanị 

ide ihe n’asụsụ Igbo ga-eme ka ọ bụrụ agụmagụ ederede Igbo, kama ndịnaya, ọdịdị, agwa 

na nka asụsụ agụmagụ ahụ ga-egosipụta ndụ na ahụmiihe ndị Igbo. Ya bụ, obodo odee si 

abụghị ihe ga-egosi ma agụmagụ ederede ọ bụ agụmagụ Igbo ka ọ bụ na ọ bụghị.  

Ikwubuzo (2012) kwenyere na ụzọ kacha mma iji wepụ ndọrọndọrọ ọbụla gbasara asụsụ 

e jiri dee ihe dị n’etiti òtù abụọ anyị rụtụrụ aka n’elu na nkọwa ha gbasara ihe a ga-akpọ 

agụmagụ Igbo bụ ikewa Agụmagụ Afrịka ụzọ abụọ: Agụmagụ Afrịka ndị e deghị n’asụsụ 

olunne ndị Afrịka na Agụmagụ Afrịka ndị e jiri olunne ndị Afrịka dee. Na nkewa nke 

mbụka a ga-agụnye agụmagụ Afrịka dị n’asụsụ Bekee ndị na-ekwu maka njirimara mba 

Afrịka. N’okpuru ebe a ka a ga-ewebata ndị odee ahụdere n’asụsụ Bekee Emenyonu na-

ekwu maka ha - Achebe, Ekwensị, Mụnonye, Nwapa, Amadi, Nwankwọ, dgz. Nkewa a 

ga-eme ka ihe a ga-akpọ Agumagu Igbo - agumagu e dere n’asusu Igbo - kwụrụ onwe ya, 

n’ewetaghị mgbagwojuanya ọbụla. 

NNWALE ONWE  

1. Kọwaa ihe ị ghọtara bụ agụmagụ ederede Igbo  

2. N’ime nkọwa ndị e nyerela gbasara agụmagụ Igbo, kedụ nkọwa nke ị kwadoro? 

Kwuo ihe butere nkwado gị. 

 

4.0    MMECHI  

A kọwara na yunit a na agụmagụ ederede Igbo n'eziokwu bụ agụmagụ ndịnaya na-

egosipụta ndụ, ahụmihe na ọdịnala ndị Igbo. A na-ejikwa asụsụ nkà achọ ya mma. E 

kwukwara na asụsụ e jiri dee agụmagụ na-egosi ndị nwe ya bụ agụmagụ. E mekwara ka o 

doo anya na obodo odee agụmagụ na ebe ebipụtara ya abụghị ihe na-egosi agụmagụ 

ederede bụ nke Igbo, kama ọ bụ na e dere ya n’asụsụ. Na yunit nke na-eseonụ, anyị ga-

eleba anya na njirimara agụmagụ ederede na uru ọ bara. 

5.0    NCHỊKỌTA  

Anyị akọwapụtala ihe bụ agụmagụ ederede, rụtụ aka nandị dị iche iche enyela nkọwa dị 

iche iche gbasara ihe a ga-akpọ agumagu Igbo. A tulere nkọwa otu ndị ọkammuta abụọ 

nyerela gbasara ihe ha chere bụ agụmagụ Igbo. E mechiri okwu site n’ikwu na ihe ọbụla 

a ga-akpọ agụmagụ ederede Igbo a ga-ederịrị ya n’Igbo. 

 

6.0   IHE OMUME   

 

Ọtụtụ ndị ọkammụta dị iche iche ekwuola gbasara asụsụ e kwesịrị iji dee agụmagụ 

Afrịka. Tulee, o peka mpe, echiche ndị ọkammụta ise n’isiokwu a. 

 

7.0    NRỤTỤAKA/NGỤMI  

 

Emenyonu, E. (1978). The Rise of the Igbo Novel. Ibadan: Oxford University Press. 

Emenanjo, N. (1982a). Some first Thoughts on Igbo Literature. In F.C. Ogbalu and N.

 Emenanjo (Eds.) Igbo Language and Culture 2, 47-64. Ibadan: University Press

 Ltd. 

……(1982b). What is Creative Literature? The Case of Igbo. Igbo, Journal of SPILC  

(Society for Promoting Igbo Language and Culture), 1: 58-65. 

…… (1986) The Artist and his Society: The Situation in Creative Literature in Igbo.  

Black Orpheus, A journal of the Arts of Africa, 6 (1): 8-15. 

Ikwubuzo, I. (2012). Family and the Igbo Novel. African Study Monographs, Vol. 33(3):

 145-163. The Center for African Area Studies, Kyoto University, Japan. 

Nwadike, I. (2002). Agumagu Igbo: Iduaazi, Akuko Nkenke, Ejije na Abu, 1933-2001.

 Paper presented at theSeminar on Igbo Studies in the 21st Century, June 12 -13,

 University of Ngeria Nsukka. 

Ugonna, N. (1978). A Brief Survey of the Development of the Igbo novel. Paper

 presented at the 13th West African Languages Congress, April 3-7, Fourah Bay

 College, Freetown, Sierra Leone. 

…… (1982). The Growth of Igbo Poetry. Igbo, Journal of SPILC (Society for

 Promoting Igbo Language and Culture), 1: 20-25. 

Uzochukwu, S. (1999). The Language of Igbo Novel. Ihafa, A Journal of African Studies,

 3(1): 84-94. Department of Linguistics, African and Asian Studies, University of

 Lagos. 

 

 

 

YUNIT 3: NJIRIMARA AGỤMAGỤ NA URU AGỤMAGỤ EDEREDE 

  BARA  

NDỊNA 

1.0 Mkpọlite 

2.0  Mbunuche 

3.0 Ndịna Kpọm kwem 

  3.1  Njirimara Agụmagụ Ederede 

3.2  Ọrụ/Mbamuru Agụmagụ Ederede Igbo 

4.0  Mmechi  

5.0  Nchịkọta 

6.0  Ihe Omume 

7.0  Nrụtụaka/Ngụmi 

 

 

1.0    MKPỌLITE  

Yunit 2 kọwara ihe bụ agụmagụ nakwa ndị dị iche iche nyerela nkọwa gbasara ihe a ga-

akpọ agumagu Igbo. E lebara anya n’okporo echiche abụọ n’ihe ndị chere bụ agụmagụ 

ederede Igbo. Na yunit nke a, a kuziri njirimara agụmagụ ederede Igbo ma kwuokwa uru 

dị iche iche agụmagụ ederede Igbo bara. Njirimara ndị a ga-enyere ụmụakwụkwọ aka 

ịmata ndịiche n’etiti agụmagụ ederede na agụmagụ ọnụ.  

 



11 
 

2.0    MBUNUCHE  

Na ngwụcha ihe ọmụmụ a, ụmụakwụkwọ ga-enwe ike: 

i. Depụta ma kọwaa njirimara agụmagụ ederede Igbo. 

ii. Kọwapụta uru agụmagụ ederede bara. 

 

3.0    NDINA KPỌM KWEM  

3.1     Njirimara Agụmagụ Ederede 

Njirimara dịka mkpụrụokwu kwụụrụ onwe ya pụtara ihe ndị ahụ e ji mara ihe; ihe ndị 

mere ka ihe a na-ekwu dị iche na ndị ọzo; ihe ndị gbara elu mgbe a na-akọwa maka ọdịdị 

ihe. Ya bụ, tupu e kwue na ederede ọbụla bụ agụmagụ ederede dịka Ụzọchukwu (2007:2) 

kwuru, a tụrụ anya na ọ ga-enwe ihe ndị a:  

i. Asụsụ: Asụsụ agụmagụ anaghị abụ ụdị asụsụ nkịtị ndị mmadụ ji akparịta ụka kama, ọ 

bụ asụsụ dị elu, nke ga-eme ka echiche na mmetụtaobi gbaa elu. Ọmụmaatụ asụsụ a 

na-ekwu maka ya gụnyere: iji atụmaatụ okwu, ilu, akpaalaokwu, enyookwu, dgz, wee 

chọọ agụmagụ mma. Nke a na-ewepụtakwa nkamma n'agụmagụ. 

ii. Ekereuche: Agụmagụ ọbụla na-egosipụta ekereuche odee agụmagụ ahụ. Ya bu, ọ na-

abụ ihe odee chepụtara n’isi ya, ghara ịbụ ihe mere n’ezie. Mgbe ụfọdụ, odee na-eji 

ihe mere eme wee mee ntọala agụmagụ kama, ọ bụ okenaọrụ dịịrị ya iji ekereuche ya 

chọọ ya mma ma mee ka ọ kpalite mmasị ọgụụ  ịgụ agụmagụ ahụ. 

iii. Emereme/Oge ewepụtara agụmagụ: Agụmagụ ederede ọbụla na enwe ihe mere na 

ya, na oge e mepụtara ya. Agụmagụ na-enwe ọdịnaya metụtara ndụ mmadụ mgbe 

dum, nke ga-eme ka ndị mmadụ nwee mmasị maka ya mgbe e bughị emereme maọbụ 

oge e wepụtara ya n’uche. Ya bụ, ihe ọbụla e dere n’agụmagụ ederede ga-abụ nwa 

nwa tota, o tokwuru. 

iv. Nkenụdị: Ederede ọbụla ga-adabarịrị n’otù n'ime nkenụdị atọ e nwere n’agụmagụ. Ya 

bụ, agụmagụ ederede ga-adịrịrị n’ụdị iduuazị, abụ na ejije. 

 

NNWALE ONWE 1 

1. Depụta ma kọwaa njirimara agụmagụ ederede ise ị maara. 

3.2    Ọrụ/Mbamuru Agụmagụ Ederede Igbo 

Agụmagụ bụ enyo anyị ji ahụ ụwa. Ebe a, odee bụ onye ǹkà. Ode iduuazị na-eji ndụ, 

ahụmihe niile mere n’ụwa dịka agha, ịhụnanya dgz. ede akụkọ ya.  E nwekwara abụ. Ọ 

bụkwa ihe nke nke ọkpọabụ na-eji egosịpụta ihe na-eme na ndụ. E weere ọkpọabụ dịka 

ọnụ na-ekwuru ọha, onye nkụzi, onye amụma (ọhụ) ‘vates” 

Ha na-esite n’abụ ha akatọ ihe ọjọọ na-eme n’obodo. Otu ihe dị mkpa n’abụ bụ na ọ na-

ewebata mkpalite mmụọ (inspiration), o nwere mmụọ na-akpalite ya ikwu ihe ọbụla ọ na-

ekwu.  E nwere ike iwere ya dịka dibịa afa. 

Mgbe ochie, ihe ndị ọcha na-eji ekwupụta ihe ndị a bụ lyre (ngwaegwu). Ndị na-

ekwupụta ya ka a na-akpọ ‘The minstrels’. N’Igbo, ọ bụ une maọbụ ụbọ. E ji ihe ndị a 

ekwupụta ihe dị n’uwa.  A na-akpọ ya “lyrical poetry” na Bekee ma n’Igbo ọ bụ abụ une. 

Nke a na-ekwupụtakarị etu ụwa siri metụta otu onye. 

Anyị si n’abụ une, anyị gafee n’abụ ike nke na-ekwupụta ihe na-eme n’obodo, ihe 

kpatara obodo ji kwụrụ. Ọ na-ekwu maka odogwu. Ọmụmaatụ bụ Iliad nke Homer maka 

Griis Odyssey/Ulysses. N’Igbo anyị nwere Eke Une. 

Anyị gafechaa ndị a, ya bụ iduuazi na abụ, anyị batazie n’emume (drama). N’ebe a, ọ 

dịghị onye na-akọrọ anyị akụkọ kama anyị na-eji anya anyị ekiri ihe na-eme. Ndị Griis 

kpọrọ drama emume. Anyị na-akpọkwa ya egwuregwu. Ihe dị mkpa n’ejije bụ nṅomi.  A 

ga-enwekwa akụkọ nke bụ ihe ndị mmadụ ga na-ejije. 

 

NNWALE ONWE 2 

Depụta ma kọwaa njirimara agụmagụ ederede ise ị maara.  

 

 

4.0     MMECHI  

Na Yunit a, a kuziri njirimara agụmagụ, kọwapụta ụfọdụ ihe ndị mmadu dere gbasara ya. 

A tulekwara ụfọdụ uru agụmagụ ederede bara nke gụnyere na agụmagụ ederede na-

akwalite omenala obodo, na-enye obiụtọ, na-akwalitekwa ezi agwa na ịkwụba aka ọtọ. 

5.0    NCHỊKỌTA  

Na yunit a, anyị lebara anya na njirimara agụmagụ ederede na uru ọ bara. A kpọpụtara 

ụfọdụ njirimara ndị ahụ agụmagụ ederede nwere kọwadaa ha; meekwa etu ahụ n’uru ndị 

a gụpụtasịrị agụmagụ ederede bara. 

 

6.0    IHE OMUME  

1. Depụta ma kọwaa njirimara agụmagụ ederede ndị ị maara. 

2. Kedụ uru ise agụmagụ ederede baara ndi Igbo? Were ezigbo ọmụmaatụ kọwaa ha. 

 

7.0    NRỤTỤAKA/NGỤMI  

Agugu, M. O. (2018). ‘Periodization of Igbo Written Literature: Problems and Prospects’. 

Ebonyi Journal of Languages and Literary Studies, 1(1) 146-156. 

Meye, J. (1997). ‘What is Literature? A Definition Based on Prototypes’. Work Papers of 

the Summer Institute of Linguistics, University of North Dakota Session. 41(024) 

1-11. 

Microsoft Corporation Digital Multimedia Encyclopedia: Encantar (2009). 

SCRID Dictionary: https://www.yourdictionary.com › scrid  

Ụzọchukwu, S. (1990). Akanka na Nnyocha Agụmagụ Igbo. Sam Orient Publishers:

 Lagos. 

YUNIT 4:    NTOLITE AGỤMAGỤ EDEREDE IGBO  

 

NDỊNA  

1.0  Mkpọlite 

2.0  Mbunuche 

3.0  Ndịna Kpọm kwem 

3.1  Ọnọdụ Edemede na Agụmagụ Igbo tupu Oge Ndị Mbịarachịwa 

3.2 Ọnọdụ Edemede na Agụmagụ Igbo n’Oge Mbịarachịwa 

3.3 Ọnọdụ Edemede na Agụmagụ Igbo Agata Oge Mbịarachịwa 

4.0  Mmechi  

5.0  Nchịkọta 

6.0  Ihe Omume 

7.0  Nrụtụaka/Ngụmi 

 

1.0 MKPỌLITE  

 

Na yunit 3, anyị lebara anya na njirimara agụmagụ ederede na uru ọ bara. A kpọpụtara 

ụfọdụ njirimara na uru ndị a, kọwaa ha. Na yunit nke a, anyị ga-elebakwa anya n'etu 

agụmagụ edererde Igbo siri tolite site n'agụmagụ ọnụ; rụtụ aka n’usoro odide na ka o si 

nye aka n’idetu agụmagụ ederede Igbo. Anyị ga-arụtụkwa aka na mbọ ndị ụka na ụfọdụ 

ndị ọkammụta gbara iji hụ na e deturu asụsụ Igbo na agụmagụ Igbo n'akwụkwọ, 

kpọtụkwa ụkwụ n'ụfọdụ akwụkwọ agụmagụ ederede Igbo ndị e nwere taa. A ga-ahazi ha 

site n'ịgbado ụkwụ na nkenụdị agụmagụ atọ e nwere: abụ, iduuazị na ejije.  

 

2.0  MBUNUCHE  

Na ngwụcha ihe ọmụmụ a, ụmụakwụkwọ ga-enwe ike: 

i. Kwuo ụdị agụmagụ kara gba elu tupu oge mbịarachịwa. 

ii. Ghọta etu ndọrọndọrọ ọtọgrafi asụsụ Igbo siri metụta ntolite agụmagụ Igbo. 

iii. Mara akwụkwọ agụmagụ ederede Igbo e nwere na aha odee ha. 

iv. Mara akwụkwọ agụmagụ ederede ndị dabara n'iduuazị, abụ na ejije. 

3.0  NDỊNA KPỌM KWEM  

3.1 Ọnọdụ Edemede na Agụmagụ Igbotupu Oge Ndị Mbịarachịwa 

Tupu ọbịbịa ndị ụka, ndị Igbo so n’otu mba ndị nwere usoro odide ha ji edetu ihe nke a 

kpọrọ nsibidi. Ọ bụ ezie na agụmagụ ederede na usoro odide e nwere ugbu a bụ nke sitere 

na mbọ ndị ụka gbara mgbe ha bịara ịgbasa oziọma na senturi iri na itoolu gara aga,o 

kwesịghị ka anyị chefue mbọ ndị nna nna anyị gbara inyefe echiche, ahụmiihe na 

amamihe mmetụtaobi ha site n’ihe ndị ha deturu tupu ndị ụka abịa (Azuonye, 1992: 698).  

Mgbe ndị ụka hụrụ na ndị ha bịara izi oziọma anaghị aghọta asụsụ ha (nke asụrụasụ 

maọbụ nke edereede), ha bidoro gbaba mbọ maka idetu oziọma Chineke n'asụsụ Igbo.  

 

Ndị Igbo nwere agụmagụ nke ha tupu ndị ọcha abata na mba Afrịka. Agụmagụ ndị a ha 

nwere gbadoro ụkwụ n’agụmagụ ọnụ. Nke a pụtara na ọ bụ okwu ọnụ ka e ji akuzi ihe. 

Agụmag  ụ ọnụ ndị ahụ bụ nke ndị Igbo mgbe gboo ji azụlite ụmụaka ha n’ụzọ kwesịrị 

ekwesi. Ọ bụkwa ya ka ha ji akuzi ihe dịka: ezi agwa, nkwenye, ahụmiihe, dgz. Mmalite 

agụmagụ Igbo niile malitere n’agụmagụ ọnụ. Nke a pụtara ìhè n’ụzọ akụkọ, akụkọ ifo, 

agwụgwa, ilu, abụ ekpere/ofufe dịka ịgọ ndụ, ịgba afa, na ejije ọdịnala. Nwadike (2002) 

n’ime Agụgụ (2018) kwuru na tupu ndị ụka abịa, asụsụ Igbo enweghị usoroodide. Ya 

mere, akụkọ, akụkọ ifo, abụ, agwụgwa na ejije bụ ụzọ e si enyefe omenala Igbo site 

n’okwu ọnụ.   

Agụmagụ ọnụ bụ agụmagụ gbakarịrị elu n’oge a. E sikwa na ya akuzi ezi omume dịka: 

nrubeisi, ịgba mbọ, eziokwu, ịkwụba aka ọtọ, amamiihe, ịdị galịgalị,dgz. Ya bụ, ihe ndị a 

niile gbara elu n’agụmagụ e nwere n’oge a bụ ihe ndị ga-eme ka e nwee udo na ezi 

mmekọrịta n’obodo. Ọmụmaatụ agụmagụ ọnụ ndị e nwere ike ịgụnye na ndị gosipụtara 

omenala na ndụ ndị Igbo tupu ndị mbịarachịwa bụ Calabash of Wisdom nke si n'aka 

Ọkammụta Romanus Egudu na ỌkaMgba si n’aka John Iroaganachi 

 

NNWALE ONWE 1  

1. Kedụ ụdị agụmagụ Igbo kacha gba elu tupu oge ndị mbịarachịwa? 

3.2 Ọnọdụ Edemede na Agụmagụ Igbo n’Oge Mbịarachịwa 

Ndọrọndọrọ ọtọgrafi Igbo malitere n’ihi ndị kwe na ndị ekweghị e nwere n’etiti ndị ụka 

Roman Catholic na ndị ụka Christian Missionary Society (CMS). Ndị Roman Catholic 

hapụrụ yụniọn Igbo ndị CMS ji ede ihe kemgbe afọ iri abụọ na asatọ, malite iji olundị 

Ọnịcha. Nhọrọ olundị Ọnịsha ha họọrọ mere ka e nwee ọtọgrafị abụọ maka ide asụsụ 

Igbo n'oge ahụ. Ndọrọndọrọ a malitere n’afọ 1929 rue afọ 1961. Ụfọdụ agụmagụ ederede 

e jiri ọtọgrafị yụniọn Igbo dee gụnyere Akụkọ Ala Obosi (1924) nke Iwekanụnọ dere, 

Akụkọ Ifo Grim Kọrọ nke Dick Udensi tụgharịrị site na Grimm's Fairy Tales, lje Nke 

Onye Kraịst nke SPCK's tụgharịrị site n’akwụkwọ Bunyan a kpọrọ ‘Pilgrim's Progress’, 

Ala Bingo (1933) nke D.N Achara dere na Ọmenụkọ (1933) nke Pịta Nwana dere. 

Mgbe ndọrọndọrọ ọtọgrafị a na-aga n’ihu ka Mịnịsta na-ahụ maka Mmụta họpụtara 

Ọnwụ na ndị òtù ya ka ha leba anya n’ọtọgrafi Igbo. Site na mbọ ha gbara, gọọmenti 

kwadoro, nabata ma tie iwu na ọ bụ ọtọgrafị a ka a ga-eji na-ede ma na-akuzi ihe n’asụsụ 

Igbo. Ya bụ, ọ bụ ọtọgrafị Ọnwụ na ndị òtù ya wepụtara n'afọ 1961 (Afigbo, 1995) bụzị 

usoroodide ndị Igbo ji na-ede ihe ruo taa. Ndọrọndọrọ dị etu a so na ihe mere ka e nwee 

ndọghachi azụ n’ibipụta akwụkwọ agụmagụ Igbo na ikụzi asụsụ Igbo. Oge ndọrọndọrọ a 

bịara na njedebe, a mailtere bipụtawa akwụkwọ dị iche iche n'asụsụ Igbo. Ụfọdụ 

akwụkwọ agụmagụ ederede ndị ahụ e bipụtara gụnyere: Ije Odumodu Jere nke L.G.Bell-

Gam dere, Elelịa na Ihe O Mere nke D.N.Achara dere, 'Ibo Proverbs' n'ime Journal 

Folklore nke M.D.W.Jeffreys dere, Ilu Igbo: The Book of Igbo Proverbs nke F.C. Ọgbalụ 

dere, Egwu Ọnwa nke J.A. Durueke dere,  na IIa Ọsọ Ọzụakọlị nke K. Achinivu dere.  

E nwekwara ntụgharị ụfọdụ akwụkwọ agụmagụ ederede site n'asụsụ bekee gaa n'asụsụ 

Igbo. Ụfọdụ n'ime ha bụ: Akụkọ Ife Ụfọndụ nke Dorothy Irvine dere, Okwu Ụfọdụ Aggrey 

Kwuru nke C. Kingsley Williams dere, Enwe a na-akpo Candu nke Thomas Nelson dere, 

Onye Amamihe Ọzọ si n'Ọwụwa Anyanwụ Pụta nke Henry Van Dyke dere, Nkapị Anya 

Ukwu nke Evelyn Powell Rice dere, na Akụkọ Ifo nke si n'Africa nke J.O. lroaganachi 

dere. 

NNWALE ONWE 2 

i. I kwenyere na ndọrọndọrọ  otọgrafị so na ihe wetere ndọghachi azụ na ntolite 

agụmagụ ederede Igbo? Were ezigbo arụmụka kọwaa echiche gị. 

ii. Depụta akwụkwọ agụmagụ ederede Igbo ndị ị maara e bipụtara ka ndọrọndọrọ 

usoroodide Igbo bịara na njedebe na aha odee ndị dere ha. 

 

 

3.3    Ọnọdụ Edemede na Agụmagụ Igbo AgataOge Mbịarachịwa  

Agụmagụ ederede pụtara ihe n'agata mbịarachịwa; usoroodide Ọnwụ ka e jiri dee hama 

nke a emeghị ka e nwee ọtụtụ agụmagụ ederede Igbo n’ihi na agha dara n’etiti ndị Igbo 

na ndị Naịjirịa. Nke a mekwara ka enwee ndaghachị azụ ọzọ n’ide nakwa ibipụta 

akwụkwọ agụmagụ Igbo. Ọ bụ ka agha biri n’afọ 1970 ka odide agụmagụ Igbo 

malitekwara gawa n'ihu nke ọma. N'oge a, a malitere bipụtawa ọtụtụ akwụkwọ agụmagụ 

n'asụsụ Igbo. 

E nweela ọtụtụ mbọ ndị ọkammụta gbarala iji chọpụta akwụkwọ agụmagụ ederede e 

nwere n’Igbo ka mgbe afọ 1933, bụ mgbe e bipụtara akwụkwọ iduuazị izizi. Otu onye 

n’ime ndị gbarala mbọ a bụ Ọkammụta I.U. Nwadike n’akwụkwọ ọ gụpụtara n’Igbo 

Semina 2002.  Nchọcha ya a metụtara akwụkwọ ederede abụ, iduuazị na ejije. 

Dịka o siri kwuo, akwụkwọ agụmagụ izizi e bipụtara n’Igbo bụ Omenụkọ nke Pita 

Nwana n’afọ 1933. O kwukwara na akwụkwọ ejije ugbua izizi bụ Udo Ka Mma nke 

Anaelechi B. Chukuezi dere. Na afọ 1974, Egudu na Nwoga chịkọtara abụ ọdịnala nke ha 

kpọrọ Poetic Heritage, Igbo traditional verse, mana abụ ederede izizi e nwere n’Igbo bụ 

ọrụ ǹkà pụtara n’afọ 1975 – Akpa Uche, nke R.M. Ekechukwu chịkọtara. 

N’ihe nchọpụta nke a Nwadike mere, o gosịrị na e nweela ihe karịrị akwụkwọ abụ 

ederede iri atọ na ise. N’edemede ya, ọ depụtara ma akwụkwọ abụ ọdịnala ma akwụkwọ 

abụ ederede. Anyị echeghi na ọ dabara adaba bụ ịgụnye akwụkwọ abụ ọdịnala ndị a 

n’akwụkwọ abụ ederede ndị Igbo. 

Ụfọdụ n’ime ha bụ:  

Akwụkwọ Abụ: 

Akpa Uche (1975) R.M Ekechukwu, Mbem na Egwu Igbo (1978) F.C Ogbalu, Nka Okwu 

(1979) J.C Maduekwe,Akpaala Okwu (1979) J.N Onwuchekwa, Mbem Igbo (1979) J.C 

Obienyem, Aka Weta (1982) Achebe & Udechukwu, Ọkpọnkụ Abụ (1984) J.A Umeh, 

Igbo Ụyọkọ Mbem (1984) F.C Ogbalu, Ogwumagala (1984) E.N Emenanjo, Abụ Ụmụ 

Praịmarị (1985) C.O Acholonu, Ụka Ndụ (1985) J. Ogu, Ekpe Nna (1986) A.K 

Obierozie, Echiche (1986) Ezeuko na Anowai, Akụ bụ Ndụ (1988) A.B Chukuezi, Uche 

bụ Afa (1989) G.O Onyekaonwu, Nri Uche (1990) I.U Nwadike, Mbido Abụ (1992) I.U 

Nwadike, Omenka (1992) Iwu Ikwubuzo, C.U. Ogbulogo na L.C.Okoro, Ekenegwuregwu 

(1996) Obike, Onuegbu na Nnabuihe, Ọ dị m N’obi (1997) C.E Ofomata, Echiche M 

(1999) C.E Ofomata, Nnụnụ Mgbama (1999) O.A Agu, Aka Tijie (2000) O.C Ihejirika, 

Olisa Amaka (2001) R.E Obakhena, Okwu Ndụ (2001) C.E Ofomata, Arịma(2004) C.E. 

Ofomata, Echiche Amamihe (2004) S.O. Agwuna, Uche Bụ Akpa (2005) C.C. Anozie, 

Nchịkọta Echiche M (200) J.C. Onuora, Ịma Mma Chineke (2007) B.U Ezeibe, Ọnatara 

Chi (2009) I Ogochukwu, Ịtụ Agwa Ka Agụ (2009) C Onyeji, Obi Ọcha Ụmụaka (2009) 

C.E. Ofomata, Uche Bụ Ahịa (2009) E.S. Ikeokwe & M.C. Onyejiekwe, Mbem Olu Ọma 

(2010) C.G. Okoye, Nwata HụN’anya Ọ Kwe (2010) D.O. Onyejegbu, Abụ Na Egwu Ndị 

Igbo (2010) P.A. Ifeagwazi & G.N. Oranaekwu, Akọ Na Uche Ụwa (2011) I.S. Osondu, 

Ọdibendị Igbo (2012) I.S. Osondu, Mụta Ụwa (2012) I.S. Osondu, Nhazi Uche (2013) 

P.A. Ifeagwazi.  

 

Akwụkwọ Iduuazị: 

Omenkam (1960) I.C Maduekwe, Ngozi Dịlị Chukwu (1963) Obi Wali, Ọkụkọ Agbasaa 

Okpesi (1964) J.U.T Nzeako, Chi Ewere Ehihie Jie (1965) J.U.T Nzeako, Ebubedike na 

Igwekaala (1965) C.N Ugochukwu, Dimkpa Taa Akụ (1972) F.C Ogbalu, Ụkwa Ruo Oge 

Ya Ọ Daa (1973) T.U Ubesie, Isi Akwụ Dara n’Ala (1973) T.U Ubesie, Nkọlị (1973) 

J.U.T Nzeako, Aka Ji Akụ (1974) J.U.T Nzeako, Mmiri Ọkụ E Ji Egbu Mbe (1974) T.U 

Ubesie, Aghịrịịgha (1974) P.N Munonye, Ọkpa Akụ Eri Eri (1974) U. Odilora, Udoka 

Nwa Ọgụadịmma (1974) J.C Obienyem, Ebubedike (1975) F.C Ogbalu, Dinta (1975) J.C 

Maduekwe, Ahụbara Eze Ama (1975) L.N Oraka, Ụkpana Okpoko Buuru (1975) T.U 

Ubesie, Ụkpaka Mịịrị Onye Ụbịam (1975) T.U Ubesie, Jụọ Obinna (1976) T.U Ubesie, 

Ụwaezuoke (1976) F.C Ogbalu, Uru Nwa (1978) J.C Maduekwe, Chinaagọrọm (1979) J. 

Onwuchekwa, Uwadiegwu (1980) N. Obodo, Emecheta (1980) J.U.T Nzeako, Jụọchi 

(1981) J.U.T Nzeako, Isi Kote Ebu (1981) F.A Ihentuge, Onye Chi Ya Kwụ n’Azụ (1983) 

N. Obodo, Okoromba (1984) D.C Maduelosi, Uchendụ (1986) C. Ogbonna, Mkpụrụ 

Onye Kụrụ (1988) R.C Anene, Apụnaanwụ (1990) Ezeilo & Maduelosi, Agha Erila M 

(1990) C. Okoronkwo, Ugochi (1993) O.N Osuchukwu, Anụ Gbaa Ajọ ọsọ (1994) C.E 

Ofomata, Ihe Onye Metere (1996) C.E Ofomata, Achọwa Isi Ọchụ (1997) C.E Ofomata, 

Chukwukadịbịa (1997) I. Okorji, Adaeze (1998) I.U Nwadike, Ihe Ọjọọ Gbaa Afọ (1999) 

C.E Ofomata, Anụ Ebu Nwa (1999) C. Ike, Omeọkachie Omenụkọ (1999) Osuagwu & 

Nwana, Dibịa Na-Agwọ Otoro (2000) C.E Ofomata, Onye Chi Ya Akwatughị (2000) C.E 

Ofomata, Chinenyeze (2001) Epuchie & Obiechere, Nkem Ejee America (2001) B.I.N 

Osuagwu, Ugonna (2001) C.E Ofomata, Ndidi Amaka (2002) L.C. Okoro, Chinasa 

(2003) J.C. Onuora, Uwa A Emika (2005) N. Anierobi, Nke Onye Metere Ọ Na-Eche Ya 

(2005) E.N.Chukwudile, Ụwa Bụ Agha (2005) I.U. Nwadike, Onye Ije Awele (2006) I.U. 

Onyechi, Akaraka (2006) J.C. Onuora, Onye Kpara Nkụ Ahụhụ (2006) A. Onoko,  

Ekwe Ekwe Na-Ekwe N’Ute Ekwere (2006) K.O. Uzochukwu, Atụrụ Ga-Epu Mpi (2006) 

O. Ndubuisi, Ogwu (2007) Kris Agbedo, Chukwu Kwuo (2007) J.I. Obidiebube, Ọ Dị 

Egwu (2007) C.Okeke, Ọnwụ Egbughi Ji E Ji Chụọ Aja (2008) J.I. Obidiebube, Ezindụ 

(2008) Mgbaegbu Et Al, Amadike (2008) T. Nzeako A., Ndị Nwụrụ Anwụ Na-Aga Ije 

(2008) C Okeke, Nwata Guzoro Ọtọ Gwujie Ji (2008) C.U. Agbara, Ụwa Adịghị Ka E 

Chere (2009) K Ngozi, Mmanwụ Kote Okwu (2009) C.U. Agbara, Opi Dufuo Dike 

(2009) C.U. Agbara, Jide M Aka (2009) C.E. Ofomata, Bịa Be Anyị (2009) C.E. 

Ofomata, Nwata Hụ N’Anya O Kwe (2010) D.O. Onyejekwe, Eze Nnụnụ (2010) 

M.O.Agugu, Aka Ekpuchi Ọnwa (2010) A.I. Aguiyi, Omekiitọrọ (2011) N.R. Ezejesi, A 

Chọwa Ijide Oke Ehi… (2011) I.S. Osondu, Ụkwụ Kpọrọ Ịzaga (2011) I.S. Osondu, 

Agwa Ọma Na-Amịta Mkpụrụ Ọma (2011) J.U. Uzoala, Nwata Kpata Ego (2011) S.D. 

Agwuna, A Machie Ụwa Jiọji (2011) S.D. Agwuna, Ụzọ Dị Njọ (A Gaa Ya Otu Ugboro) 

(2012) L.O. Anyachochukwu, Mmadụ Ka A Na-Arịa (2012) C Okeke, Onye Chi Mere 

Eze (2012) N. Chukwumezie. 

 

Akwụkwọ Ejije 

Udo Ka Mma (1974) A.B Chukuezi;Ụmụ Ejima (1974) S.O Mezu; Nwa Ngwii Puo Eze 

(1977) B.I.N Osuagwu;Obidiya (1977) I.E Okoma; Ojaadịlị (1977) Odunke 

Artists;Egwuregwu Igbo Abụọ (1978) B.I.N Osuagwu;Akwa Nwa (1979) A.B Chukuezi, 

Echi Dị Ime (1979) W. Eneore,Oguamalam (1979) C. Gbujie, Otu Mkpịsịaka (1979) J.C 

Maduekwe, Akụ Fechaa (1980) A.B Chukuezi, Ugomma (1980) G. Echibima, Obi 

Nwanne (1980) K. Okpi, Nwata Rie Awọ (1980) G.O Onyekaonwu, Ụkọji (1981) M.J 

Okafo, Ọkụ Uzu Daa Ibube (1982) G.O Onyekaonwu, Oji Isi Kote Ebu (1982) W. 

Eneore, Eriri Mara Ngwugwu (1985) G.O Onyekaonwu, Ụwa Ntọọ (1986) G.O 

Onyekaonwu, Ọnụkwube (1986) Odunke Artists, Eziokwu bụ Ndụ (1986) M.U Anukwu, 

Onye Chi Kere Eze (1987) T.O Okechukwu, Uchenna (1987) S.N Agomoh, Ọkụ Ghara 

Ite (1987) G.O Onyekaonwu, Ụwa Dị Ogbu (1988) O.D Ibe, Onye Kpaa Nkụ Ahụhụ 

(1989) I.U Nwadike, Ezinne (1989) C. Anyasodo, Adaakụ (1989) O.B Mogbogu, Omume 

Onye Na-Edu Ya (1990) I.U Nwadike, Okwe Agbaala (1991) I.U Nwadike, Ome Ihe Jide 

Ọfọ (1991) G.I Nwaozuzu, Ojimba (1991) A. Ubani, Nwata Bulie Nna Ya Elu (1992) I.U 

Nwadike, A Gbachaa Ọsọ A Gụọ Maịlụ (1993) C.N Chile, Oji Ihe Nwata (1995) L.N 

Okoro & D.N. Ekpuchie, Ogbu Mmadụ Ndụ na-agụ (1995) B.N Igbokwe, Ihe Onye 

Metara (1996) G. Okeahialam, Chi Bụ Ọgwụ (1996) C.N. Chile, Filamint Na Ndị Otu Ya 

(1998) P.J. Ezeh (Ọtụgharị), Ajọ Obi (1998) G.I Nwaozuzu, Akụebiọnwụ (1998) D.N 

Ekpuchie & B.N Igbokwe, Ịhunanya (1999) O. Azubuike, Ọnwụ Na-egbu Nwa Nkịta 

(2001) Anozie & Igbeaku, Nkeiruka (2001) G.N Echebima, Ihe Onye Metere (2002) N. 

Okediadi, Ndụ Dị Na Ntị (2003) S.N. Okafo, Ọgụgụọ (2003) J.C. Onuora, Ocho Ihe 

Ukwu (2003) J.C. Onuora, Onye Chi Mere Eze (2006) E.N. Chukwudile &I.G. 

Chukwudile, Ọnọdụ Ugo Adịghị Egbe Mma (2006) J.I. Obidiebube, Ihe Egbe Mụrụ 

(2006) J.C. Onuora, Ihe Agwọ Mụrụ (2006) M.O. Agugu, Iko Onye Ije Ama… (2006) 

S.O. Agwuna, Afere (2008) J.C. Obienyem, Ndudo Nnete Na Azụanụka (2008) O.C. 

Ihejirika, Nkịta Nyara Akpa Nsị Agwụ N’ọhịa (2009) C Okeke, Eruru (2009) G.I. 

Nwaozuzu, Amaghị Igbo Asụ Oyibo (2009) J.C. Okeke, Akpịrị Richie Ụzọ… (2009) J.I. 

Obidiebube, Ihe Chi Fotere (2009) J.C. Okeke, Aka Ekpuchi Eziokwu (2010) S.N. Okafo, 

Agwọ Bara N’Ụnọ (2010) R.M. Ozoagu, Oyoyo Chi (2010) S.O. Agwuna, Mmiri Zochaa 

Anyanwụ Awa (2011) J.J.C. Dike, A Karụsịa Ngene… (2011) I Ogochukwu, Azị Hụ Akụ 

(2011) A.I. Onyekere, Onye Ụlọ Egbughị Onye…( 2012) J.I. Obiebube, Ụkpana Ntị Ike 

(2012) N.B.Obodo, Nwadịugwu (2012) N.R. Ezejesi, Ụkpana Ntị Ike (2013) J.J.C. Dike, 

Nkụ Onye Kpatara…(2013) C.O. Ihejiekwu. 

 

NNWALE ONWE 3  

Depụta akwụkwọ agụmagụ ise ise odee ndị a dere: 

a. Ogbalu b. Ofomata ch.    Nzeako d.     Onyekaonwu e.    Ihejirika 

 

4.0    MMECHI  

Yunit a anyị lebara anya n'etu agụmagụ edererde Igbo siri tolite; rụtụ aka n’usoro odide 

na ka o si nye aka n’idetu agụmagụ ederede Igbo. Na ya, a kọwara ọnọdụ edemede na 

agụmagụ Igbo tupu oge ndị mbịarachịwa, n’oge mbịarachịwa na mgbe a gataraoge ndị 

mbịarachịwa. E gosipụtakwara ọtụtụ agụmagụ ederede ndị e bipụtarala taa. 

 

5.0    NCHỊKỌTA  

N’ikwu maka ntolite agụmagụ edererde Igbo na yunit a, rụtụ aka n’ihe di iche iche 

metutara ya ma mbọ ndi kwalitere ya na ihe ndi cheere ya aka mgba, dịka ndọrọndọrọ 

ọtọgrafị a ga-anabata iji dee Igbo. Anyị kọwara etu mbọ ndị ụka na ụfọdụ ndị ọkammụta 

gbara iji hụ na e deturu asụsụ Igbo na agụmagụ Igbo n'akwụkwọ siri mịta mkpụrụ.A 

kpọtụkwara ụkwụ n'ụfọdụ akwụkwọ agụmagụ ederede Igbo ndị e nwere taa, hazie ha site 

n'ịgbado ụkwụ na nkenụdị agụmagụ atọ e nwere: abụ, iduuazị, na ejije. 

6.0    IHE OMUME  

Tulee n’uju ihe ndị dọghachịrị ntolite agụmagụ ederede Igbo azụ na mmalite na ka i siri 

hụ onodu agụmagụ ederede Igbo taa. 

 

7.0    NRỤTỤAKA/NGỤMI  

Azuonye, C. (1992). ‘The Development of Written Igbo Literature’ inSelected Works of 

Chukwuma Azuonye. Boston:University of Massachusetts. 

Agugu, M. O. (2018). ‘Periodization of Igbo Written Literature: Problems and Prospects’. 

Ebonyi Journal of Languages and Literary Studies, 1(1) 146-156. 

Nnabuihe, C. B. (2005). Agumagu Ederede Igbo: 1933-2003. Green Olive Publishers: 

Lagos. 

 

 

 

 

 

MODUL 2:    NKENỤDỊ NA MMEWERE AGỤMAGỤ EDEREDE IGBO. 

 

Yunit 1 Abụ Ederede/Ugbu a 

Yunit 2 Iduuazị 

Yunit 3 Ejije Ederede/Ugbu a   

 

YUNIT 1: ABỤ EDEREDE  

NDỊNA  

1.0  Mkpọlite 

2.0  Mbunuche 

3.0  Ndịna Kpọm kwem 

3.1  Abụ Ederede 

3.2  Ndịiche Abụ na Agụmagụ ndị ọzọ. 

3.3  Nkenụdị Abụ Ederede. 

4.0  Mmechi 

5.0  Nchịkọta 

6.0  Ihe Omume 

7.0  Nrụtụaka/Ngụmi 

 

 

1.0     MKPỌLITE  

Anyị akowaala na yunit nke 3 ntolite agụmagụ ederede Igbo site n’igosipụta ọnọdụ ya 

n’oge dị iche iche, depụtakwa ọtụtụ akwụkwọ e bipụtarala n’agụmagụ ederede Igbo 

n’okpuru abụ, iduuazị na ejije. Dịka anyị maara, ọ bụghị ihe niile e dere ede bụ agụmagụ 

kamaọbụ ederede ọbụla e ji asụsụ pụrụ iche dee nke nhazi ya gbasoro usoro a tụrụ anya. 

Na yunit a, anyị ga-eleba anya na nkenụdị na na mmewere agụmagụ edererde Igbo. 

N’ime nkenụdị a, anyị ga-eleba abụ, iduuazị na ejije anya n’otù n’ótù. 

 

2.0     MBUNUCHE    

Na ngwụcha ihe ọmụmụ a, ụmụakwụkwọ ga-enwe ike: 

i. Kọwaa ihe bụ abụ ederede; 

ii. Kwuo ihe dị iche n’etiti abụ, iduuazị na ejije; 

iii. Kwuo uru abụ edererde bara. 

 

3.0     NDỊNA KPỌMKWEM  

 

3.1      Abụ Ederede 

Akwụkwọ nkọwaokwu, Longman Dictionary of Comtemporary English, kọwara na “Abụ 

bụ ederede ọbụla a haziri n’ahịrị n’ahịrị nwere ndanuusoro, nke na-ezipụta asụsụ 

ekereuche, echiche miri emi, mmetụtaobi maọbụ ahụmiihe mmadụ.” E nwekwara ike 

ịkọwa abụ ederede dịka abụ otù onye chepụtara n’isi ma detuo n’akwụkwọ.  A maara oge 

ọ malitere n’ihi na a na-edetu ya n’akwụkwọ. Odee abụ na-aho  ̣̀  okwu àho  ̣̀  wee detuo ya 

n’usoro ọ na-agaghị adị ofeke mfe na nghọta. Ọ na-emetụ aka na ndụ mmadụ na ụwa 

anyị nọ n’ime ya. O nweghị onye ide abụ bụ ọrụ ya iche. Nke a pụtara na a bịa n’ihe 

gbasara abụ ederede Igbo, onye ọbụla maara asụsụ Igbo nke ọma nwere ike itinye 

ekereuche ya n’ọrụ, depụta ya. Ọ bụghị abụ niile ka a na-abụ abụ, maọbụ na-ekwe ekwe 

dịka uri, ukwe, abụ egwuregwu, abụ akwamozu na ndị ọzọ.  

 

Ndịiche N’abụ Ederede Na Agụmagụ Ndị ọzọ 

Otù ọkpụrụkpụ ụzọ abụ si dị iche n’agụmagụ ndị ọzọ bụ na o nwere ụzọ pụrụ iche a na-

agbaso wee na-ede ya. A na-ede abụ n’ahịrị n’ahịrị. Abụ anaghị eju ihuakwụkwọ dịka 

agụmagụ ederede ndị ọzọ n’ihi na ahịrịabụ na-adịkarị nkenke nkenke, dịka ọ dị n’abụ a 

na-esonu: 

 

        Abụ 1     Ọnwa m̄? 

Lèe ọnwa ahụ, 

Ọ pụ̀  takwa. 

N’òtè aka  

Ka ọ nọ̀   ùgbu à. 

Ma ọ gafụ eso m̄ 

Ọ ga-achọta m - 

Ọnwa m̄ 

Ọnwa m̄ ka ọ bụ̀  .  (Akpa Uche, ihuakwụkwọ7)    

 

Ọ naghị abụkewe ahịrịokwu nke na-eto ogologo dịka agụmagụ ndị ọzọ. Nke a apụtaghị 

na a naghị enwe ahịrịabụ na-adị ogologo. Mgbe ụfọdụ ahịrịabụ na-adi ogologo. Abụ 

ederede maọbụ abụ ugbu a na-enwekarị echiche abụọ; echiche ime na echiche gbara elu. 

Asụsụ nka na-eju na yadịka n’ụdị agụmagụ ndị ọzọ kama, asụsụ nka a na-eji achọ abụ 

mma na-adị elu karịa. E nwere ike ikọwa asụsụ nka dịka asụsụ dị elu e ji ede (maọbụ 

akọ) agụmagụ. E nwekwara ike ịkọwa ya dịka asụsụ ngọrịngọ e ji ede/ekwu agụmagụ. Ọ 

bụ asụsụ e hiri aka n’anya chepụta, maọbụ họpụta e ji achọ agụmagụ ọbụla mma. Mgbe a 

na-ekwu maka asụsụ nkà, a na-ekwu maka; ilu, akpaalaokwu, atụmatụokwu na ihe ndị 

ọzọ e ji eme ka asụsụ dị elu.  

Ọ bụrụ na anyị elezie anya nke ọma, anyị ga-ahụ na abụ ahu a kpọrọ “Onwa m” nwere 

ahịrịabụ asaa, mana odeabụ ji ahịrịabụ asaa ndị a wee kọwapụtara anyị ihe ọ chọrọ ịgwa 

anyị maka ọnwa. N’abụ a, odeabụ kpọrọ ọnwa “ọnwa m”. Gịnị mere o ji sị na ọnwa dị 

n’elu bụ ọnwa ya? N’ahịrịabụ nke ise kwa, ọ sị na ọnwa ga-eso ya. Ọnwa ọ bụ ihe dị ndụ 

na-aga ije? Ihe mere o ji webata ihe ndị a bụ ka anyi    mata ihe anyị bụ mmadụ chere na 

ọnwa na-eme. Ọtụtụ oge, ọ na-adị ka ọnwa ọ na-eso anyị mgbe anyị na-aga ije. Ọzọ kwa, 

anyị na-eche na ọ bụ naanị anyị ka ọ na-eso ma anyị na-aga. Ọ bụ nke a mere odeabụ jiri 

kpọọ ya ‘ọnwa m’. N’ahịrịabụ nke ise kwa, anyị ga-ahụ ebe odeabụ webatara olundị 

“gafụ” Ọ bụrụ na anyị ewepụ asụsụ ǹkà odeabụ jiri dee abụ a, anyị ga-ahụ na ọ gaghị adị 

ụtọ ma ọlị, nke o ji adị omimi. O nwekwara ike, odee agaghị achịkọtanwu echiche ya na 

nkenke ahịrịabụ ma e wepụ asụsụ nka ndị a o jiri dee ya. Ọ bụ nke a ka ịmata asụsụ nka ji 

dị mkpa mgbe a na-ekwu maka agụmagụ. E mesịa, anyị ga-eleba anya n’asụsụ agụmagụ 

n’uju n’ọdịnihu. 

 

NNWALE ONWE 1  

1. Gịnị bụ abụ ederede Igbo? 

2. Olee ihe mere abụ ederede ji dị iche n’agụmagụ ndị ọzọ? 

 

3.2     Nkenke Agụgụala Ntolite Abụ Ederede Igbo 

Abụ Igbo dịka anyị maara kewara ụzọ abụọ. Abụ ọnụ/abụ ọdịnala maọbụ abụ 

ugbua/ederede.  Ọtụtụ ndị mmadụ emeela ihe nchọcha banyere abụ ọdịnala Igbo bụ ndị a 

edeturu n’akwụkwọ taa, mana ọmụmụ banyere abụ Igbo abụghị naanị ọmụmụ abụ 

ọdịnala. Ọ bụ n’ihi nke a ka anyị ga-eji lebanye anya n’ihe gbasara abụ ugbua n’ihe 

ọmụmụ anyị a.  

Ntolite abụ ederede n’Igbo malitere site na mbipụta akwụkwọ abụ a kpọrọ Akpa Uche 

(1975) nke onye chịkọtara ya bụ R.M. Ekechukwu.Ọ dị mmadụ iri na atọ tụkọtara abụ 

ndị dị n’akwụkwọ a. Ndị odee mmadụ iri na atọ ahụ dekọtara abụ dị n’akwụkwọ a bụ: 

1. Ajaegbu, 2. Akọma, 3. Amasike, 4. Egbuchulam, 5. Ekechukwu, 6. Emenike, 7. 

Irọha 

8. Mmaduekwe, 9. Nzeako, 10. Obienyem, 11. Olebara, 12. Ogunjiofo na 13. Ubesie. 

Ha dere abụ ha niile n’Igbo. Abụ ndị ahụ, nke e jikwara asụsụ dị elu wee dee, metụtara 

isiokwu dị iche iche gbasara ndụ na ahụmiihe mmadụ na ihe na-eme n’ụwa. 

Nke a pụtara na tupu a lụọ agha ime Naịjirịa, o nweghị akwụkwọ abụ ederede ọbụla e 

nwere n’Igbo. Anyị ghọtara na ọ bụ asọmpi maka agụmagụ Igbo ndị Oxford Univeristy 

Press (OUP) hibere n’afọ 1973, nke metụtara abụ, iduuazị na ejije, nyere aka wee kpalite 

mmụọ ndị mmadụ maka ide abụ ugbua. Ọ bụkwa n’ịsọ mpi (OUP) a ka ndị odeabụ Akpa 

Uche ji wegara ha ọtụtụ abụ ha nke mere ka ha Ekechukwu ume ka ọ chịkọta ha ọnụ. 

Otu ọzọ sokwa wee nye aka ịkpalite mmụọ ndị mmadụ n’ide agụmagụ Igbo bụ ndị 

“Ọdụnke” Community of Artists 1975 bụ ndị ebumnobi ha bụ ide agụmagụ abụ, 

akọmakọ na ejije n’asụsụ Igbo, ma na agụpụtara ya ọha obodo site n’otu ebe ruo n’ebe 

ọzọ (Literary compositon and reading). Ọ bụ ndị otu a depụtara ejije Ọjaadịlị bụ nke ha 

wegara wee merie n’emume Festac 1977. Ọ bụ mgbe ahụ ka ihe ọmụmụ Igbo jiri malite 

n’ụlọakwụkwọ dị ichi iche n’ihi na ndị mmadụ ebidola nwebe mmasị ide na ịmụ asụsụ 

Igbo. 

Eke Une nke E.O.A. Obike dere bụ akwụkwọ abụ ike (epic) nke nyekwara aka kwalite 

abụ ederede Igbo. Ọ bụ abụ siri ike n’ihi asụsụ ntụghịkọ e jiri dee ya. O wepụtara otu 

nkọmịrịkọ ndị Igbo nke bụ mmekọ dị n’etiti Ekenegwurugwu na mamịwọta – 

ezenwaanyị mmiri. Abụ ike a bụ akụkọ gbasara ịhụnanya nwere ọdachi dị n’etiti Ulku – 

odogwu  mmadụ dị n’akụkọ a na Mamị - Eze nwaanyị mmiri na ihe apụghị omume nke 

mamịwọta na nna ya, Eke Une, na-arịọ Ulku ka o nye nwanne ya nwaanyị bụ Ọjịugo iji 

gbanworo Mamị bụ nke mere ka e nwee agha ike n’abụ ahụ. 

E wezuga abụ abụọ ndị a e kwuru maka ha, e nwekwara ọtụtụ akwụkwọ abụ ederede ndị 

ọzo e depụtara n’Igbo. Ụfọdụ n’ime abụ ederede Igbo ndị ọzọ e bipụtakwara n’afọ 1970 

ga gụnyereNka Okwu(1979) nke J. C. Madụekwe, Akpaala Okwu nke J. N. Ọnwụchekwe, 

Mbem Igbo nke Obienyem, Ọbịageli nke O.L. Ogugua, na Ụtara Ntị nke N. Emenanjo 

chịkọtara. Kaosinadị, ndị odee ndị ọzọ dịicheiche nyere aka iji hụ na abụ ederede Igbo 

gara n’ihu. Ha mere nke a site n’iji ego ha bipụta akwụkwọ. E wepụ nke a, ndị mmadụ 

inwe mmasị n’asụsụ Igbo sokwa n’ihe ọzọ mere na abụ ederede Igbo anyụghị ka ọkụ. 

Ya bụ, ọmụmụ abụ ederede emetụtaghị naanị abụ ọdịnala ndị e deturu n’akwụkwọ kama 

o metụtakwara abụ ederede, nke malitere mgbe ahu  e bipụtachara akwụkwọ abụ mbụ e 

nwere n’Igbo a na-akpọ Akpa Uche, R. M. Ekechukwu chịkọtara. 

Ihe ọzọ a ghaghị ịrụtụ aka sokwa kwalite ntolite abụ ederede bụ na ndọrọndọrọ 

usoroodide (ọtọgrafị) Igbo bịara na njedebe. Oge a nabatachara Ọnwụ Ọtọgrafi, ndị 

mmadụ malitere dewe ihe aghara aghara n’ihi na e nweela usoroodide onye ọbụla 

nabatara. N’agụmagụ ugbu a maọbụ agụmagu ederede, o nwere abụ ndị e nwere ike ikwe 

ekwe na ndị a na-ekwupụta ekwupụta. Á sị na abụ bụ abụ ederede, ihe a na-ekwu bụ na ọ 

bụ abụ otù onye maọbụ karịa a maara aha ya chepụtara ma detuo n’akwụkwọ. 

 

Ihe Ndị Dọghachịrị Ntolite Abụ Ederede Igbo Azụ 

Ọtụtụ ihe butere ndaghachi azụ nke ntolite abụ ederede Igbo. Abụọ n’ime nsogbu ndị a 

bụ ndị kachasị gbaa elu bụ e nweghị mmasụ ebe asụsu Igbo dị na ndọrọndọrọ ọtọgrafi. Ọ 

bụ na nsogbu abụọ ndị a ka ihe ndọghachi azụ ndị ọzọ hibere isi. 

 

1. E nweghị mmasị ebe asụsu Igbo dị: Ndị Igbo enweghị mmasị n’asụsụ na 

omenala ha.  Ha were ya dịka ihe e kwesịghị ịkwanyere ugwu nke mere na ha achọghị ka 

e were ya mara ha.  Ha na eṅomi asusụ ndị obodo ọzọ dịka Awụsa, Yoruba na Oyibo 

karịa nke ha. 

 

2. Ndọrọndọrọ ọtọgrafi Igbo: Nke a so n’ihe kacha wee dọchachi ntolite abụ 

ederede Igbo azụ. Ọ rara ahụ ikpebi ọtọgrafị nke a ga-eji wee dee Igbo. Mgbe e wepụtara 

ọtọgrafị nke Isuama, ndị Igbo jụrụ ya ajụ n’ihi na ha sịrị na ọ bụ asusụ ndị ohu.  Ha hụrụ 

ndị isu ama dịka ndị ohu. 

Ndị ụka Fada na ụka C.M.S. sokwa mee ka ndọrọndọrọ ọtọgrafi nye nsogbu oge e 

wepụtara ọtọgrafị nke ọlụ Ọnịcha, ndị C.M.S. jụrụ ya kpamkpam. Mgbe e wepụtakwara 

ọtọgrafị nke olu Owere, ndị ụka fada jụrụ ya ajụ. Nke a mere ka ndị na-ede akwụkwọ 

ghara ịma asụsụ nke ha ga-eji dee akwukwọ ha.  Nke a nyekwara ndị na-ebipụta akwụkọ 

ndogbu n’ihi na ha na atụ egwu ọtọgrafị nke ha ga-eji bipụta akwụkwọ ndị mmadụ 

agaghị achọ ịzụ ya. Ọ bụkwa nke a mere na asụsụ ndị mba ọzọ dị ka asụsụ Yoruba bụ nke 

e jiri malite ịkụzi ihe bido n’afọ 1831 gara n’ihu, ma asụsụ Igbo laghachiri azụ nke 

ukwu.. 

Ọ bụ n’afọ 1961 ka e nwere ọtọgrafị Ọnwụ bụ nke a nabatara ka e were ya na-ede Igbo.  

Mgbe tupu oge, ọtụtụ ndị Igbo bụ ndị gaara enwe mmasị n’ide na n’ịgụ Igbo agasasịala 

obodo ọzo dị iche iche ebe ha na achụ nta ego. Ụfọdụ obodo ebe ndị Igbo gbasara n’oge a 

bụ ugwu Awụsa Yoruba, Rivers na Cross River (Mba mmiri), wdg. Ha mụchara asụsụ na 

omenala obodo ndị a ha nọzi.  Ndọrọndọrọ ọtọgrafị a kara metụta abụ ederede na ejije 

n’ihi na abụ ederede Igbo malitere n’afọ 1975, ejije n’afọ 1974, mana iduuazị bidoro ka 

mgbe 1933. 

 

3. Agha ime Naịjirịa (The Nigerian Civil War) 

Agha ime Naịjirịa so n’otu ihe dọghachiri ntolite abụ ederede Igbo. Ihe kpatara nke a bụ 

makana mkpa onye ọbụla n’oge ahụ a na-alụ agha bụ ka a ga esi merie. Ọ bụ nke a mere 

na okwu agbamume ndị Bịafra n’oge ahụ bụ ‘Win the War’. Anaghịkwa agụ akwụkwọ 

n’oge ahụma ya fọdụzie ịmụ ihe gbasara asụsụ Igbo. Ọ bụ eziokwu na ọtụtụ ndị Igbo 

gbagara obodo dị ichiiche na-asụ asụsụ ndị obodo ahụ. Oge agha bidoro, ndị nwe ala 

(Ndị Awụsa, ndị Yoruba, ndị mba mmiri) gbusịrị ndị Igbo niile bi be ha n’agbanyeghiihe 

ha na-asụ. Ndị nke jisiri ike zọta isiha gbalatara ala Igbo ma gbaghaa ihe niile ha kpatara 

ebe ahụ. Dịka asụsụ Igbo siri laghachikwa azụ, ọ bụ oyibo ka ọtụtụ ndị a na-alụrụ ndị 

Biafra agha ji ekwukọrịta okwu. Nke a mere ka ndị iro ha were na-aghọta ihe ha na-ekwu 

n’ụzọ dị ichiiche. Ọ bụmgbe a ka Ojukwu kọwaara ndị Igbo na “Onye ndị iro gbara 

gburugburu na-eche ndụ ya nche mgbe niile.” Ọ bụ n’ihi okwu a ka ha jiri wetuo anya ala 

ma ghọta na o nwere ihe dịka asụsa Igbo bụ nke ha aghaghị ịgbaso. Nke a mere ka ha 

mebe ọtụtụ okwu Bekee n’ịgbo dịka “enemy plane” “Udele ndị iro”, Bomb – ahụrụ isi, 

wdg.  Ọ bụ mgbe nke a mesịrị ka Anaelechi R. Chukuezi nọrọ dee ejije izizi nke ọ kpọrọ 

Udo Ka Mma (1974). 

4. Ọ dịghị ọtụtụ mmadụ n’agụ Igbo n’ụlọakwụkwọ:  Nke a mere ka akwụkwọ 

Igbo ndị a na-ebipụta ghara ị na aga ahịa, ma meekwa ka obi jụọ ndị ode ha oyi.  Ọ na-ara 

ahụ inwetacha ego ejiri bipụta akwụkwọ ndị a n’ihi na ndị n’azụ ma na’agụ ha adịghị 

ọtụtụ. Ya bụ na ha anaghị enweta ego ha mefuru iji bipụta akwụkwọ ndị a. 

 

5. Ndị mmadụ chere ma kwenyekwa na ide Igbo n’ara ahụ: Ọ bụ ụdị echiche a 

mere na ndị mmadụ anaghị enwe mmasị n’ide Igbo, nke ọzọ, ụmụ kpọm na rịkọm juru 

ebe niile n’okwu Igbo na-ara ahụ ịkụpụta n’igwe edemede. 

 

6. Ọtụtụ anaghị akwado ọmụmụ banyere asụsụ Igbo, dịka ndị ụ́kà, ndị 

gọọmenti nakwa otu nkịtị dị ichi iche: Ọ bụrụ na otu dị etu a na ehibe ịsọmpi kwa 

mgbe kwa mgbe banyere asụsụ Igbo, nke a ga-akwalite mmụọ ndị mmadụ n’ide nakwa 

ịgụ Igbo nke abụ ederede so n’ime ha. 

Ihe ọzọ na-eme na ọmumụ abụ Igbo na-alaghachi azụ bụ maka na ndị 

ụlọakwụkwọemeela na ọmụmụ Igbo abụzighi iwu ugbua. Nke a mere ka ndị mmadụ na-

agbara ya ọsọ. Ha na-amakwa iwu megidere ịsụ asusụ Igbo n’ụlọakwụkwọ karịa mgbe e 

nwere ihe ọmụmụ nke ha kpọrọ: VANAKỤLA (VERNACULLAR) 

 

NNWALE ONWE 2  

1. E wezuga Akpa Uche na Eke Une e weela akwụkwọ abụ ederede ndị ọzọ e bipụtara 

n’Igbo.  Depụta aha akwụkwo ndị a, ndị odee ha, afọ mbipụta ha nakwa ụlọmbipụta 

ha. 

 

3.3 Nkenụdị Abụ Ederede 

 

N’akwụkwọ abụ ederede Igbo dị icheiche, e mere nkenụdị abụndị dị na ya n’ụzọ dị 

icheiche. Iji maa atụ, n’Akpa Uche bụ abụ ederede Igbo izizi e bipụtara na 1975, e mere 

nkenụdị abụ ndị dị ya n’ụzọ a:  

(i) Abụ gbasara ihe ndịnachi (Poems on Nature and Phenomena),  

(ii) Abụ gbasara mmadụ, ebe na ihe (Poems on Persons, Places and Things), 

(iii) Abụ nwetụrụ ihe omimi gbasara ndụ/ụwa (A bit of Philiosophy) 

(iv) Abụ gbasara Ndọrọndọrọ Ọchịchị na Obodo (Poems on Politics and Society) 

na  

(v) Abụ Akwamozu/Anyammiri (Elegies). 

 

Nnabuenyi Ugonna (1882) nyere nkenụdị abụ ederede abụọ ndị a: abụ akụkọneegwu 

(ballad). Ọmụmaatụ bụ Eke-Une nke Emmanuel Obike. E nwekwara ike ikewa abụsite 

n’ilebaanya n’echiche odeabụ zipụtagasịrị n’akwụkwọ abụ ya;yabụ, site n’ịgbadoụkwụ 

n’ihe abụ ọbụla dị n’akwụkwọ abụ na-ekwu maka ya kpọmkwem. Iji maa atụ, 

n’akwụkwọ abụ Ụba-Mgbemena dere ọ kpọrọ Echiche (1990), okewara  abụ n’ụzọ ndị a 

site n’ịgbado ụkwụ n’isiokwu abụ: 

i. Abụ gbasara ihe na-eme n’ụwa 

ii. Abụ anyammiri na ịgọ ọfọ. 

iii. Abụ ntụgharị uche. 

iv. Abụ ịhụnaanya na abụ otito. 

v. Abụ nkọcha. 

E nwekwara ike ikewa abụ site n’ile anya n’ahịrịabụ ole maọbụ nkebi ole abụ ọbụla dị 

n’akwụkwọ abụ nwere. 

 

NNWALE ONWE 3  

1. Họrọ akwụkwọ abụ ederede Igbo anọ masiri gi, tulee ụzọ ndị odee ha mee nkenụdị 

abụ na ha. 

 

4.0     MMECHI  

E mere ka a ghota na yunit a na abụ bụ echiche ọbụla mmadụ ji ekereuche ya chepụta ma 

detuo n’akwụkwọ nke gbasoro usoro a tụrụ anya. A na-edepụta ya n’ahịrị n’ahịrị. Ihe ọzọ 

mere o jiri dị iche n’agụmagụ ndị ọzọ bụ na a na-akpị okwu akpị mgbe a na-ede ya. A na-

ejikwa asụsụ nka ezipụta echiche dị iche iche na-apụta na ya. E kwukwara na ndị odeabụ 

na-me nkenụdị abụ n’ụzọ masịrị ha, nyekwa ọmụmaatụ ndị  gbadoro ụkwụ n’ihe abụ na-

ekwu maka ya wee mee nkenụdi abụ ha.  

 

5.0    NCHỊKỌTA  

Na yunit a, anyị lebara anya n’abụ dịka otu nkenụdị agụmagụ ederede Igbo, kọwaa ihe bụ 

abụ ederede, ndịiche dị n’etiti ya na agụmagụ ndị ọzọ. N’ikpeazụ, anyị metụrụ aka na 

nkenụdị abụ ederede dịka ụfọdụ mmadụ siri mee ya.  

 

6.0  IHE OMUME  

1. Kwuo ihe niile ị maara gbasara abụ ederede Igbo na ntolite ya. 

2. Kedụ ụfọdụ ihe ndị nyere aka na ntolite abụ ederede Igbo? 

3. Kọwaa ndịiche n’etiti abụ ederede na abụ ọnụ. 

4. N’ịgbado ụkwụ n’ihe ọmụmụ gbasara abụ, kwuo uru abụ ederede bara. 

5. Depụta ụfọdụ ndị odee a kpọghị aha n’elu ị maara gbara mbọ na ntolite abụ ederede 

Igbo. 

YUNIT 2:    IDUUAZỊ  

 

NDỊNA  

1.0  Mkpọlite 

2.0  Mbunuche 

3.0  Ndịna Kpọm kwem 

3.1  Gịnị bụ Iduuazị? 

3.2  Myiri na ndịiche dị n’etiti iduu na iduuazị 

3.3  Njirimara Iduuazị Na Uru Iduuazị Bara 

4.0  Mmechi 

5.0  Nchịkọta 

6.0  Ihe Omume 

7.0 Nrụtụaka/Ngụmi 

 

 

1.0    MKPỌLITE  

Na yunit anyị mụrụ n’elu, anyị kọwara otù ụzọ nkenụdị agụmagụ bụ abụ, ndịiche ya na 

agụmagụ ndị ọzọ na etu ụfọdụ mmadụ siri mee nkenụdị ya. Na yunit nke a, anyị ga-eleba 

anya na nkenụdị agụmagụ ederede ọzọ bụ iduuazị, mụọkwa ụfọdụ ihe na ya dịka anyị 

mere n’abụ. Nke a ga-abawanyekwu nghọta anyị n’agụmagụ ederede Igbo. 

 

2.0     MBUNUCHE  

Na ngwụcha ihe ọmụmụ a, ụmụakwụkwọ ga-enwe ike: 

i. Kọwaa ihe bụ iduuazi; 

ii. Kwuo ihe dị iche n’etiti iduu na iduuazị ederede ndị ọzọ; 

iii. Kwuo uru iduuazị ederede bara. 

3.0  NDỊNA KPỌM KWEM  

3.1  Gịnị Bụ Iduuazị? 

 

Mkpụrụokwu a bụ ‘iduuazị’ bụ okwu mmewe. Ihe mewere ya bụ mkpụrụokwu abụọ. Ha 

bụ: ‘iduu’ na ‘azị̀  ’. Iduu bụ akọmakọ sitere na nghọta ndị Igbo mgbe ochie banyere ndụ 

ọdịnala ndị Edo (Bini) nke eze na-achị ha bụ Eze Iduunaọba. Na ya ka e si nweta 

akọmakọ iduu na ọba, nke na-akọmaka ọchịchị nchịgbu Iduunaọba na-achị ndị obodo 

iduu, na etu ọ na-esi ezipụ otù odogwu ǹjèṃ̀egwù (adventure). Odogwu na-abụkarị onye 

na-akọcha ya n’ọchịchị akaikē ya. N’ihi ya, ọ chọọ ụzọ aghụghọ ọ ga-esi gbuo odogwu 

ahụ site n’idupụ ya ǹjèṃ̀egwù ka ọ pụọ n’ụzọ nwụfuo. Mana site n’ezi akparamagwa ya, 

ọ ga-emeri ọnwụnwa niile ọ ga-ezute n’ụzọ, nweta enyemaka mmụọ na mmadụ. 

N’ikpeazụ, o nwee mmeri, lọta, wee zọpụta obodo ya, chụpụ eze Iduunaọba n’oche eze 

were chịwazie. ‘Azị’, n’aka nke ọzọ, na-arụtụ aka n’ihe ụfọdụ a na-akpọ ‘ụmụazị’ maọbụ 

‘ụmụaka’ maọbụkwanụ ‘azị taa’, ya bụ, ‘mmadụ ụgbụ a’. ‘Iduuazị’ wee bụrụzie akụkọ 

maka mmadụ ugbu a, ihe na-eme n’ụwa ugbu a, ụwa taa. Iduuazị bụ akụkọ ndị taa na-akọ 

dịka ndị mgbe ochie si akọ iduu. Akọmakọ iduu bụ akọmakọ ọnụ maka na ọ bụ ụdị 

akọmakọ ndị Igbo nwere n’oge gboo, mgbe e nweghị ederede maọbụ edere n’aka. Ọ bụ 

ezie na ihe na-eme n’edemede iduu metụtara obodo a maara na ọ dị n’ụwa, mana ihe na-

eme na ya dabara n’ihe na-eme n’ụwa nrọ maọbụ n’akọmakọ ifo. Nke a mere ndị Igbo 

jiri tinye ya n’akọmakọ ọnụ.  

 

3.1.1     Myiri na Ndịiche dị n’Etiti Iduu na Iduuazị  

Ihe jikọrọ iduu na iduuazị bụ na ha abụọ bụ akụkọ a rọrọ arọ, ya bụ, ha bụ akụkọ mmadụ 

chepụtara n’uche. Nke a gosiri na ha dabara n’agụmagụ. Ma n’agbanyeghị nke a, ha abụọ 

nwere ụzọ ha si dị iche. Iduu bụ akụkọ ọdịnaala si n’aka fere aka wee ruo anyị aka mana 

iduuazị bụ akụkọ mmadụ chepụtara n’ekereuche ya ma detuo n’akwụkwọ. Ọzọ bụ na a 

bịa n’akụkọ iduu, àgwà nọ na  ya nwere ike ime ihe mmadụ apụghị ime eme. Emereme dị 

n’iduu nwekwara ike ịbụ nke na-eyi egwu. Mana emereme dị n’iduuazị na-abụ ihe 

mmadụ dị ndụ pụrụ ime. Ọ na-abụkwa ihe na-eme eme na ndụ. Ma buru n’obi na nke a 

apụtaghị na ode iduuazị anaghị ede ihe emeghị eme. Adịmiche ọzọ dị n’etiti iduu na 

iduuazị bụ na emereme dị n’iduu nwere ike ime n’ala mmadụ, ala mmụọ maọbụ n’ala 

ụmụanụmaanụ. Mana emereme iduuazị na-eme n’ala mmadụ.  

 

3.2      Ntolite Iduuazị Igbo 

A malitere iji asụsụ Igbo akuzi ihe n’afọ 1832. Onye gbara mbọ a bụ nwaanyị a na-akpọ 

Oriakụ Hannah Kilhan. Ndị o ji malite ya bụ ndị ohu a tọpụrụ n’ohu. Ọ sịrị n’ebumnoobi 

o ji mee nke a bụ iji hụ na ụmụ Igbo ndị a gbapụtara n’ohu ji asụsụ Igbo wee kuziere ụmụ 

na ụmụ ụmụ ha ihe. N’agbanyeghị mbọ a ọ gbara, ọ dị mwute na asụsụ Igbo etoliteghi 

n’oge. Mgbe a malitere jiri ya rụwa ọrụ nke ọma bụ mgbe òtú kpọrọ onwe ha 

‘International Institute for African Languages and Culture’ hazichara asọmpi. Ọ bụ site 

n’asọmpị ndị IIALC a, ka akụkọ nke Pịta Nwana nyeremeriri dịka nke kacha ibe ya mma 

n’ime akụkọ iri abụọ na otu a natara. E bipụtara ya dịka akwụkwọ iduuazị Igbo izizi 

n’afọ 1933, kpọọ ya Omenụkọ. A na-echekwa na ọ bụ n’otu afọ a, 1933, kae bipụtakwara 

Ala Bingo. Ka e bipụtachara iduuazị abụọ a, e nweghi agụmagụ ederede Igbo ọzọ e 

bipụtara wee ruo n’afọ 1952, oge e bipụtara iduuazị abụọ ọzọ a kpọrọ Elelịa na ihe o 

mere nke D.N Achara dere na Ije Odumodu Jere nke Leopold Bell-Gam dere. Ka e 

mezichara okwu ndọrọndọrọ ọtọgrafị n’afọ 1961, tinyere nkwụsị agha ime Naijiria, dịka 

anyị rụtuburu aka na modul 1, yunit 4 n’elu, edemede na mbipụta iduuazị Igbo na-agazi 

n’ihu ruo ugbu a. 

 

NNWALE ONWE   

1. Olee nkọwa i nwere ike inye iduuazị? 

2. Depụta njirimara iduu Igbo 

3. Depụta ndịiche n’etiti iduu na iduuazị. 

4. Kọwaa ka iduuazị Igbo siri tolite. 

4.0     MMECHI  

Anyị kọwapụtara na yunit a ihe iduuazị pụtara na etu o si bụrụ mmalite n’agụmagụ 

ederede Igbo. Anyị metụkwara aka n’etu e siri nweta okwu bụ ‘iduuazị’ site na mbukọ 

ọnụ ‘iduu’, akụkọ ọnụ ndị Igbo na-akọ gbasara ndị Bini gboo na ọchịchị akaike eze 

Iduunaoba ha, na ‘azị’, okwu nke pụtara mmadụ maọbụ ndị ugbu a/taa.Yunit a nyekwara 

nke nke nkọwa gbasara iduuazị Igbo ọnụmbụ ndị e nwere. 

 

5.0     NCHỊKOTA  

Na yunit a, anyị akọwaala ihe iduuazị pụtara na etu e siri site n’‘iduu’ na ‘azị’ mebe 

okwu a bụ iduuazị; kọwaa iduuazị dịka nchepụta na ọrụ ǹkà mmadụ ugbu a, n’abụghị 

mmadụ ọdịnala maọbụ mmadụ mgbe gboo, nakwa ndịiche dị n’etiti ‘iduu’ na ‘azị’. Mgbe 

a na-ekwu maka agụmagụ ugbu a, a na-ekwu maka ederede e dere n’oge ugbu a. E nwere 

abụ ọnụ na ejije ọdịnala, mana e nweghị ihe dịka iduuazị ọnụ; ihe e nwere mgbe gboo 

dịka anyị kọwarala bụ iduu nke na-agbado ụkwụ n’akụkọ ọnụ. Etu o si na dị, emereme 

na-adị na ya na-abụkarị emereme a rọrọ arọ. A bịa n’iduuazị, ọ na-agbadokarị ụkwụ 

n’emereme ugbu a. A ma onye dere ya na afọ e dere ya. Otù uru ọ bara bụ na ọ na-enwe 

ihe mmụta na mbamuru ndị ọzọ. Anyị tụlekwara na nke nke ntolite iduuazị Igbo na 

akwụkwọ izizi ndị o jiri malite. 

 

6.0     IHE OMUME  

1. Olee nkọwa i nwere ike inye iduuazị? 

2. Depụta njirimara iduu Igbo. 

3. O nwere ndịiche dị n’etiti ‘iduu’ na ‘iduuazị’? 

YUNIT 3:   EJIJE  

2.0  Mbunuche 

3.0  Ndịna Kpọm kwem 

3.1  Mpụtara Ejije 

3.1.1  Myiri na ndịiche dị n’etiti abụ, ejije na iduuazị  

3.2  Njirimara Ejije Ederede 

3.3  Nkenụdị Ejije Ederede 

4.0  Mmechi 

5.0  Nchịkọta 

6.0  Ihe Omume 

7.0 Nrụtụaka/Ngụmi 

1.0    MKPỌLITE  

Na yunit 2 n’elu, anyị lebara anya n’iduuazị, mmewere ya bụ okwu na ntolite iduuazị 

Igbo. Na yunit 3 a, anyị ga-eleba anya n’ejije dịka otù ngalaba agụmagụ ederede. Anyị 

ga-emetụkwa aka na mpụtara ya, nkenụdị ya na njirimara ya, tinyekwara etu o siri dị 

iche, myiri, na agụmagụ ederede ndị ọzọ. 

 

2.0   MBUNUCHE  

Na ngwụcha ihe ọmụmụ a, ụmụakwụkwọ ga-enwe ike: 

iv. Kọwaa ihe bụ ejije; 

v. Mara nkenụdị ejije ederede; 

vi. Mụta njirimara ejije edererde; 

vii. Kwuo uru ejije edererde bara; 

viii. Ghọta ihe dị iche n’etiti abụ, ejije na iduuazị 

 

3.0     NDỊNA KPỌM KWEM  

3.1     Mpụtara Ejije 

E si n’okwu Griik bụ Dran nweta okwu a bụ ejije nke pụtara ‘ime’. Aristotle kọwara ejije 

dịka ‘njije nke emereme’ (imitation of an action). Site na nkọwa a, Aristotle ahụghị 

emereme n’onwe ya dịka ejije kama dịka nnọchianya emereme (imitation of reality and 

not reality itself, a representation of life). N’ihi nke a, njirimara kacha gba elu bụ nṅomi 

(mimeosis).  Tupu a kpọọ ihe ọbụla ejije, a ga-enwerịrị ihe a na-ejije/eṅomi – ndụ mmadụ 

mọọbụ ihe. 

Encyclopaedia Americana kọwara ejije dịka “ụdịrị agụmagụ e bu n’uche ka ndi omenka 

gosịpụta ya. A kọwakwara ejije dịka “agụmagụ e mewere maka obom ebe ndị omenka 

na-eweghara ihe agwa na-eme, gosị emereme a chọrọ nwekwaa nkọrịta. Nkọwa ọzọ e 

nyekwara ejije bụ: ndị mmadụ igosịpụta ọnọdụ mmadụ maka mmadụ ndi ọzọ. 

Dịka iduuazị, a ga-asịkwa na ejije bụ okwu mmewe nke e sitere na ‘ńjíjè’ maọbụ ‘nṅọmi’ 

wee nweta. Etu Aristotle siri kwu, ihe kacha mkpa n’ejijje bụ ihe njije. Ọ ga-enwerịrị ihe 



38 
 

a na-eṅomi tupu a kpọọ ihe ọbụla ejije; ihe ahụ a na-eṅomi nwere ike bụrụ mmadụ, 

mmụọ, ihe mere n’ụwa, nkọmịrịkọ, dgz. Ihe okwu a bụ njije ji dị mkpa bụ na na o gosiri 

na ihe ọbụla a kpọrọ ejije; maọbụ nke ọdịnala ka ọ bụ nke ugbu a ga-enweriri ihe agwa dị 

na ya na-eṅomi maọbụ èjíjè. Ọmụmaatụ; n’ejije ọdịnaala a kpọrọ mmọnwụ, ihe a na-

ejije/eṅomi bụ ndị nnanna nwụrụ anwụ. Nke a gosiri na o nwere ihe dị iche n’etiti 

ihenkiri na ejije. Ọ bụ nke a mere mmadụ nwere ike ịsị na ejije niile bụ ihenkiri, ma ọ 

bụghị ihenkiri niile bụ ejije. Mmadụ nwere ike ime ihe ngosi maọbụ gbaa egwu n’ihu 

o  ̣̀hà. A ga-asị na ihe onye dị etu a mere bụ ihe nkiri, ma a gaghị asị na o mere ejije.  

N’ejije ederede/ugbu a, dịka ọ dị n’ejije ọdịnala, ọ bụkwa njije bụ isi a hụrụ kwaba okpu. 

Agwa ọbụla dị n’ejije nwere onye e bù n’uche ọ na-eṅomi maọbụ eme ka ya. Ya bụ, anyị 

ga-asị na ejije bara nnukwu uru. A na-esi na ya ezipụta ihe na-eme na ndụ mmadụ. O na-

akwalitekwa ezi mmekọrịta mmadu   na ibe ya. A na-esi n’ejije egosi ntaramaahụhụ na-

adịrị onye ọjọọ. A na-eji ya anọrị oge.A na-esi na ya ezipụta ọtụtụ ihe na-eme na ndụ. O 

nwekwara ọkpụrụkpụ ihe e ji ama ejije ederede na ejije ọdịnaala. Ụfọdụ n’ime ihe ndị 

ahụ bụ na ejije ederede na-enwe nkebi, ọ na-enwe okwu mmalite na mmechi, ọ na-enwe 

isiokwu; ọ na-abụ nkorita na ya, ya bụ, onye kwuo, ibe ya asaa.  

 

 

3.1.1 Myiri na Ndịiche dị n’Etiti Abụ, Iduuazị na Ejije  

N’agbanyeghị na nke ọbụla n’ụzọ atọ e kewara agụmagụ ederede dị iche, o nwekwara 

ụzọ ha siri yie onwe ha dịka agụmagụ ederede. Ụfọdụ n’ụzọ ndị ahụ bụ na ha niile na-

akpalite uche na mmụọ ndị mmadụ; na-enwe aha odee, ebe mbipụta na afọ e dere ha. A 

bịa na ndịiche ha, ọ bụ naanị na ntị ka a na-ege abụ; nweekwa ike ikwe ya ekwe. Ọ na-adị 

na nkebi na nkebi; ana-akpị okwu ya akpị. Ahịrị ya na-adịkarị nkenke nkenke. Ọ bụkwa 

naanị na ntị ka a na-ege iduuazị ma a na-agụpụta ya agụpụta. Ọ na-adị n’ahịrịokwu nke 

bụ dere gawa. Ebe abụ na-adị nana nkeji na nkeji maọbụ n’ọgbara n’ọgbara, iduuazị na-

adị n’isi n’isi, na-enwe nkeji ọdịnịgha. A na-egekwa ejije ederede na ntị mgbe a na-

agụpụta ya n’akwụkwọ ma na-ekirikwa ya ekiri mgbe a na-emepụta ya n’elu nkwago. Ọ 

na-adị na nkebite emereme na nkebite emereme (act) ya na kwa siinụ (scene). Ahịrị ya 

na-adịkwa nkenke ụfọdụ mgbe dịka nke abụ. 

NNWALE ONWE 1  

1. Gịnị ka ị ghọtara bụ ejije? 

2. Gịnị mere ejije ji dị iche n’ihe nkiri ndị ọzọ? 

3. O nwere myiri na ndiiche dị n’etiti abụ, ejije na iduuazị? 

 

3.2    Njirimara Ejije Ederede 

(i) Nṅomi: Ihe izizi a na-enwe tupu a kpọọ ihe ọbụla ejije bụ nṅomi. E nwere ọtụtụ ihe e 

nwere ike iji na-eme njije a. Ụdịrị ekike na-eso ewepụta nṅomi, àgwà na ihe ndị ọzọkwa 

na-ewepụta nṅomi ebe anyị maara na ejije abụghị ihe na-eme mgbe ahụ kama o nwere 

ike bụrụ ihe mere ọtụtụ agọ gara aga ka a na-eṅomi. 

 

(ii) Akụkọ: Dịka ọ dị n’iduuazị, ejije na-akọrọ anyị akụkọ. A ga-enwe akụkọ bụ ihe a na-

ejije maọbụ eṅomi. O nwere ike bụrụ akụkọ gbasara agha, ịhụnanya, njemegwu, ọdachi, 

dgz. Akụkọ a na-apụta site na nkọrịta (dialogue) ndị omenka dị n’ejije na-akọrịta. 

Nkọrịta a na-ekwu maka ndokụrịta dị n’ụwa ndọkụrịta a ma e jikọọ ya ọnụ n’elu nkwago. 

A bịa n’akụkọ, a ga-enwekwa agwa, ya bụ, a ga-enwe ndị na-eṅomi àgwà n’akụkọ. Ndị a 

ka anyị na-akpọ omenka (onye na-eme ka agwa).      

 (Nkwago na-adị n’ụdị Ọdịtorum maọbụ dịka e nwere na stadiọm).   

 

(iii) Nkọrịta: Ebe ejije siri dị iche n’iduuazị bụ na ebe ode maọbụ otu àgwà na-akọrọ 

anyị akụkọ n’iduuazị, akụkọ ejije na-esite n’ọnụ ndị omenkà na-apụta. Mgbe ndị omenkà 

na- akọrịtara onwe ha akụkọ, anyị na-esi n’ọnụ ha aghọta akụkọ ahụ. 

 

(iv) Ndọkụrịta:Akụkọ ejije na-abụ maka ndọkụrịta  dị na ndụ. E jikọọ ndọkụrịta a ọnụ, a 

na-egosị anyị ya. Etu e si enwe ndọkụrịta na ndụ mmadụ bụ etu e si enwe ya n’ejije. 

Ndọkụrịta na-adị ụzọ abụọ.  O nwere ike bụrụ ndọkụrịta mpụta ihe maọbụ ndọkụrịta nke 

ime mmụọ. Na nke ime mmụọ, otu agwa na-enwe ndọkụrịta a n’ime onwe ya. O nwere 

ike bụrụ n’ihe ọ na-achọ ime maọbụ nke o merela eme. Na nke mpụta ihe, ndọkụrịta na-

abụ n’etiti agwa na ibe ya etu ọ dị n’etiti Oguamalam na Ikekwem Ọkpụrụka n’akwụkwọ 

Oguamalam. 

 

(vi) Omenkà/Àgwà: A na-enwe nzipụta àgwà ndị e kwenyere na a pụrụ inwe ha 

n’ezie. Odeejije anaghị agwa ndịnkiri okwu n’onwe ya. Ya kpatara ọ na-eji esi na 

mkparịtaụka (nkọrịka) ejije, mmegharịahụ dị iche iche egosị àgwà na ihe ha bụ. Ndị na-

eme ihe bụ ndị omenkà. Ndị omenkà a ga na-eme ejije ebe e nwere ndị nkiri. Ha bu  ndị 

ga na-egosị anyị ihe nkiri, nke a na-eme ya n’elu nkwago. A na-enwe onyeisi agwa nke 

emereme niile gbabedoro isi na ndụ ya nwekwaa àgwà ndị ọzọ ya na ha ga-enwe 

mmekọrịta. 

 

vi)  Nkwago: Ihe niile a na-eme n’ejije ga na-abụ n’elu nkwago. Ọ na-adị n’ụdị ọdịtorum 

maọbụ dịka e nwere na stadịọm. A na-enwe steepụ (terrace) na ya. Nke a malitere na 

Griis ebe ejije malitere. Ndị  Griis bụ ndị bi n’ugwu. N’ihi nke a ha na-akwado ebe 

mmadụ na-anọ n’ụdị steepụ. N’oge ahụ ejije bidoro n’ụdị ịchụ aja nke a na-emere arụsị 

Diọnụsus  

 

O ruo n’ịchụ aja, a na-eweta ewu, nwee onye nọchiri anya ụmụmmụọ maọbụ Chukwu. A 

na-enwekwa ndị na-agba egwu. Ọ bụrụ na ndị mmadụ na-agba egwu, ha gbuo ewu ahụ.Ọ 

bụ ebe a ka e nwetara ejije trajedi (site na tragos). 

N’ejije ugbua, ndị nọ n’elu nkwago bụ ndị omenka, ndị ụwa ha dị iche na nke anyị. 

N’ejije ugbua, ndị nkiri na ndị omenka anaghị anọ n’otu àgbàtà. 

 

(vii) Ndịnkiri: A ga-enwerịrị ndị nkiri n’ejije. Ọ bụ ha ka ndị omenkà na-emere ihe 

nkiri na nkwago. 

(viii) Obinkonelu: Etu emereme si apụta na-ekowe ndị ogentị/ndị nkiri obi n’elu. Ha na-

achọ ịmata ihe mere n’ikpeazụ. Etu ode siri wepụta obinkonelu na-eso egosị ụdịrị mmasị 

ndị mmadụ ga-enwe n’ebe ejije ahụ dị. 

 

(ix)  Mgbazi akụkọ/Nzikeyo: Nke a bụ ntụziaka odeejije na-enye ndị omenkà. 

 

(x)  Isiokwu: Ozi gbara ọkpụrụkpọ odeejije na-ezi ndịnkiri. 

 

NNWALE ONWE 2  

Tulee njirmara ejije ederede ị mụrụla. 

 

3.3   Nkenụdị Ejije Ederede 

1.  Ejije Ọdachi: Nke a bụ ejije ọbụla e jiri anya mmiri maọbụ mwute mechie. Ọ na-

abụkarị ebe e gburu onye isiagwa etu ọ dị n’Oguamalam, Nwata Rie Awọ, Ọjaadịlị, Ụwa 

Ntọọ, Ọkụ Ghara Ite, Eriri Mara Ngwugwu, Otu Mkpịsị Aka, Obidiya. 

 

2.  Ntọọchị: Nke a bụ ejije na-atọ ndị mmadụ naanị ọchị. Ihe ọdachi anaghị abata na 

ya.Trajedi na-akwụsịkarị na anya mmiri ebe kọmedi na-akwụsị n’ọnụ. Ọmụmaatụ: Ụka A 

Kpara Akpa dị n’Egwuregwu Igbo Abụọ… 

3.  Ọdachi Ntọọchị (Trajikọmedi): N’ebe a, a na-enwe emereme siri ike na-ebute 

mwute nke ga-eme ka a ghara ịkpọ ya ntọọchị. N’otu aka ahụ, agaghị akpọ ya ọdachi 

n’ihi na isiagwa maọbụ agwa ọbụla dị mkpa agaghị anwụ. Trajikọmedi nke na-ebido 

n’odachi bie n’ọṅụ. Ọmụmaatụ: Akụ Fechaa, Ụdo Ka Mma, Nwa Ngwii Puo Eze. 

 

4.  Ejije Ọgbụgba: Na nke a, anaghị ekwukeme okwu. Ndị omenka ga na-agba egwu nke 

ndị nkiri ga-esi na ya ghọta ihe a na-akọ.  Ihe ha ji egwu ahụ ezipụta nwere ike bụrụ agha, 

alụmdi, ịzụ ahịa, ugbo, ịkụ azụ wdg. 

5.  Ìkpè: Ejije dị etu a na-ebuso ihe ọjọọ dị n’obodo agha. Ọmụmaatụ: Akụ Ụwa dị 

n’Egwuregwu Igbo Abụọ. 

 

NNWALE ONWE 3  

I nwere ike ikwu nkenụdi ejije ndị ọzọ e nwere e wepụ ndị e depụtara n’elu? 

 

4.0     MMECHI 

Yunit a kọwaa ihe bụ ejije na ndịiche di  n’etiti ya na abụ na iduuazị. E mekwara nkenụdị 

ejije ederede; leba anya na njirimara ya. Ihe ndị a niile ga-eme ka ụmụakwụkwọ 

ghọtakwuo ihe gbasara agụmagụ ederede Igbo. 

 

5.0  NCHỊKỌTA  

Na yunit a, anyị lebara anya n’ejije ederede Igbo. E mere ka o doo anya na tupu a kpọọ 

ihe ọbụla ejije, ọ ga-enwerịrị ihe a na-ejije maobu eṅomi. Ihe ahụ a na-eṅomi nwere ike 

bụrụ mmadụ, mmụọ na ihe na-eme n’ụwa. Anyị metụkwara aka na myiri na ndịiche dị 

n’etiti ejije, abụ na iduuazị. E depụtara, kọwakwaa njirimara dị iche iche ejije ederede 

nwere nakwa nkenụdị ya.  

 

6.0  IHE OMUME  

1. Gịnị mere ejije ji dị iche n’ihe nkiri ndị ọzọ? 

2. Tulee n’uju njirimara ejije ị maara? 

3. Site n’iji ejije ederede Igbo ndị ị gụrụla enye ọmụmaatụ, mee nkenụdị ejije. 

 

7.0    NRỤTỤAKA/NGỤMI  

Ụzọchukwu S. (2004). Akanka na Nnyocha Agumagu. Lagos: Sam Orient Publishers. 

Nwadike, Inno Uzoma (1992). Ntoala Agumagu Igbo. Nsukka: Ifunanya Publisher. 

MODUL 3:     NNYOCHA NDỊNA AGỤMAGỤ EDEREDE  

Yunit 1   Ndịna Abụ Ederede  

Yunit 2   Ndịna Iduuazị   

Yunit 3   Ndịna Ejije Ederede     

 

YUNIT 1:   NDỊNA ABU EDEREDE   

NDỊNA   

1.0     Mkpọlite 

2.0     Mbunuche 

3.0     Ndịna Kpọm kwem 

3.1     Ntụle Echiche n’Abụ  

3.2     Ntụle Mmetụtaobi n’Abụ  

4.0    Mmechi 

5.0    Nchịkọta 

6.0    Ihe Omume 

7.0    Nru   tụaka/Ngụmi 

 

 

1.0    MKPỌLITE      

Na Modul 2, anyị mụrụ maka nkenụdị agụmagụ ederede. A kọwara na e kewara agụmagụ 

ederede Igbo ụzọ atọ ndị a gbara elu: abụ, iduuazị, na ejije; a bịazie lebamie ha anya 

n’otu n’otu. Na Modul nke 3 a, anyị ga-amụ gbasara nnyocha agụmagụ ederede, malite 

na ndịna abụ, iduuazị, na ejije. Ma tupu anyị agaa n’ihu, ọ dị mkpa ka anyị metụ aka 

n’echiche Nwadike (1992:112) maka ime nnyocha agụmagụ. Nwadike mere ka a mata na 

onye na-enyocha agụmagụ kwesiri ịchọpụta ihe niile gbasara agụmagụ ọ na-enyocha. 

Tupu onye ahụ ga-enwe mkpebi banyere ihe ọ na-enyocha, ọ ga-ebu ụzọ chọpụta ụdị 

agụmagụ a na-enyocha, na ihe ọ na-akọ maka ya. Onye ahụ ga-ewetu obi chọọ adịkam 

mma maọbụ ajọkam njọ dị n’agụmagụ ederede Igbo ọ na-atule. Ya mere, o kwesiri ka 

onye na-enyocha agụmagụ buru ụzọ gụọ akwụkwọ agụmagụ a na-enyocha nke ọma ka o 

wee ghọta ihe agụmagụ ọ na-enyocha na-ekwu maka ya, etu e siri hazie ya, ihe nkuzi dị 

na ya nakwa asụsụ e jiri chọọ agụmagụ ahụ mma. 

Ọkpụrụkpụ ihe abụọ a na-enyocha n’abụ Igbo bụ ndịna na ọdịdị. Anyi ga-amalitegodu na 

ndịna abụ  

 

2.0    MBUNUCHE  

Na ngwụcha ihe ọmụmụ yunit a, ụmụakwụkwọ ga-enwe ike: 

i. mara ihe e bu n’uche mgbe a na-ekwu maka nnyocha abụ ederede;  

ii. mụta ka e si atụle echiche na mmetụtaobi n’abụ ederede; 

iii. ghọta etu echiche abụ wepụtara na-esi akpalite ụdị mmetụtaobi ọgụụ na-enwe. 

 

3.0    NDỊNA KPỌM KWEM  

3.1     Ntụle Echiche n’Abụ 

N’ebe a, anyị ga-eleba anya na ndịna dị n’abụ ndị anyị họọrọ. Ndịna bụ ihe abụ na-ekwu 

maka ya. Buru n’obi na ihe a na-eleba anya na ndịna bụ isiokwu, echiche na mmetụtaobi. 

Ka echiche ndị ahụ si metụta anyị na mmụọ n’ụdị na ha na-ewepụta mmetụtaobi dị ka 

echiche dị n’abụ siri dị. Otu ihe anyị kwesiri ibu n'obi bụ na echiche na mmetụtaobi na-

agakọ ọnụ n’ihi na ihe metụtara ndụ mmadụ nke bụ echiche ga-enwerịrị etu ọ ga-esi na-

emetụ ọgụụ na mmụọ. Ọ bụ ihe ahụ na-emetụ ọgụụ na mmụọ mgbe ọ na-agụ abụ ka a na-

akpọ mmetụtaobi. Mgbe ọgụụ na-agụ abụ ederede Igbo, ụdị mmetụtaobi ọ ga-enwe 

nwere ike ịbụ nke ọṅụ, nke obi nwute, nke egwu, dgz. Ụdị ihe ndị a dị iche iche na-eme 

na mmụọ ọgụụ oge ọ na-agụ abụ bụ mmetụtaobi. 

Mgbe a na-ekwu maka isiokwu, a na-ekwu maka ihe abụ na-ekwu maka ya kpọmkwem. 

Ọ bụ echiche chịkọtara abụ. Ọtụtụ oge, ndị odeabụ na-etinye isiokwu abụ na nkeji 

ikpeazụ ebe ha chịkọtara abụ maọbụrụ abụ e depụtara na nkeji na nkeji. Ọ bụrụkwanụ 

nke edeghị na nkeji na nkeji, a na-etinyekarị ya n’ahịrịabụ nke ikpeazụ. E nwere ike isi 

n’aha abụ mata isiokwu abụ. Ụzọ ọzọ e si amata isiokwu abụ bụ site n’ịgụ abụ ugboro 

ugboro. Chịkọta ihe nkeji ọbụla na-ekwu maka ya. Ọzọkwa, onye na-enyocha abụ ga-

elemi echiche ndị dị n’abụ ahụ anya nke ọma tupu ọ mata ihe bụ isiokwu ya. Mgbe ụfọdụ 

kwa, odeabụ na-eji ọkpụrụkpụ okwu ụfọdụ wee zipụta echiche abụ. Isiabụ na isiokwu 

abụghị otù. Isiabụ bụ ihe odee ji kpọpụta maọbụ depụta abụ ya. Ya bụ, aha odeabụ nyere 

abụ ya. Oge ụfọdụ, ọ naghị enwe ihe jikọrọ isiabụ na isiokwu abụ. Oge ụfọdụ kwa, isiabụ 

na emetụta isiokwu. E nwekwara ike isi n’isiabụ wee nweta isiokwu abụ. Isiokwu abụ na-

abụkarị otù mkpụrụokwu maọbụ abụọ, maọbụ echiche chịkọtara abụ.  

Echiche bụ ozi dịgasị n’abụ odeabụ si n’abụ ya ezì ndị ọgụụ. Abụ ọbụla ga-enwerịrị ihe 

odeabụ chọrọ ka ndị ọgụụ si n’abụ ya mụta. O nwere ike ọ bụrụ na ozi odeabụ na-ezi ndị 

ọgụụ bụ maka ịhụnanya, udo,eziomume, ezinaụlọ maọbụ ihe ndị ọzọ metụtara ndụ. O 

kwesiri ka o doo onye na-enyocha abụ anya na echiche dị nnukwu mkpa mgbe a na-

enyocha abu. Ọ bụ ya mere na ụzọ niile e si enyocha abụ na-akwado echiche. Ọmụmaatụ, 

mmetụtaobi niile dị n’abụ na-akwado echiche. Etu ahụ kwa ka asụsụ niile e jiri chọ abụ 

mmā si akwado echiche. Ugbu a, ka anyị jiri ọmụmaatụ lebaa ya anya. 

Ugbu a, ka anyị jiri ọmụmaatụ lebaa ihe ndị a anya. 

 

Abụ 2  Egwùrùgwù 

Egwùrùgwù, 

Obi ọma dị̀   ṃ̀ , ṃ̀ gbè m hu  ̣̀ rụ̀   gị, 

N’ogè anya anwū   nà-àla n’igwē, 

Ị pụ̀  tà n’ùgwù gị niile, Egwùrùgwù 

 

Ṃ̀ gbè m nà-èle gị anya, 

Ènweghī   m ike ịkō  wa ọlā èdò òle i ji wèe pụ̀  ta, 

Ṃ̀ gbè ahụ̀   ị gàrà igwē gbùrùgburù, 

Ụmụ̀   ihē Chi kèrè èkè nà-èlele gī  . 

Nne m̄ kọ̀  rọ̀  là ṃ̀  sị, 

Ọ bụrụ nà égwùrègwù pụ̀  ta n’igwē, ṃ̀ mirī agaghị ezò, 

Bèelụsọ̀   ṃ̀ gbè egwùrùgwù chị̀  rị̀  là 

Ọchị̀   ya niilē, chịbàa ha n’ime igwē 

 

Egwùrùgwù  

Mma niile a ị mara, 

Òleē k’mma onye kēre gị dị̀  ? 

Ị màrà mmā dị okē ọnū   nke nà-agaghī   àzụta n’ahịa. 

Òtìto dị̀  rị Chinēkè, onye kēre gị  (Nke si N’aka K. Amasike. Akpa Uche: 1) 

  

N’abụ 2 a Amasike kpọrọ ‘Egwurugwu’, odee kọwaara anyị oge egwurugwu ji apụta. O 

mere ka anyị mata na egwururgwu anaghị apu   ta mgbe oke anwụ na-acha kama, ọ bụ 

mgbe anwụ na-adịghị achasị ike dịka n’oge mgbede. Nke a pụtara ihe n’ahịrịabụ nke atọ 

na anọ dị na nkebiabụ nke mbụ ebe ọ sịrị: 

N’ogè anya anwū   nà-àla n’igwē, 

Ị pụ̀  tà n’ùgwù gị niile, Egwùrùgwù 

Ihe ọzọ odee chọrọ ka anyị si n’abụ a mata bụ ọdịdị egwurugwu. Ya bụ, ụdị mma 

egwurugwu mara. N’ebe a, o ji ọlaedo wee mee ka anyị mata na egwurugwu na-enwe 

ọtụtụ agwarā nke mara mma nke ukwuu. Dịka o siri kwu: 

Ṃ̀ gbè m nà-èle gị anya, 

Ènweghī   m ike ịkō  wa ọlā èdò òle i ji wèe pụ̀  ta, 

Ihe odeabụ ji ahịrịabụ a wee kọwapụta bụ na egwurugwu na-atụ àgwà dị iche iche. Ọ 

bụrụkwanụ na anyị agaa na nkebiabụ nke atọ, odee mere ka o doo anyị anya na ọ bụrụ na 

egwurugwu pụtahaa n’eluigwe, na mmiri agaghị ezo naanị ma ọ lakpuru. Dịka o siri kwu: 

Nne m̄ kọ̀  rọ̀  là ṃ̀  sị, 

Ọ bụrụ nà égwùrègwù pụ̀  ta n’igwē, ṃ̀ mirī agaghị ezò, 

Bèelụsọ̀   ṃ̀ gbè egwùrùgwù chị̀  rị̀  là 

Ọchị̀   ya niilē, chịbàa ha n’ime igwē 

 

Ọzọ kwa, na nkebi nke anọ n’ahịrịabụ nke anọ, odee na-eme ka anyị mata na egwurugwu 

mara mmā nke ukwuu. Na ọ mara mma nke ego apụghị ịzụta. Ya bụ, mma ọdịnachi. 

Otito mma ihe ọdịnachị odeabụ na-eto égwùrùgwù pụtakarịrị ìhè na nkebi abụ nke abụọ 

na nke anọ ebe ọ sịrị: 

Ṃ̀ gbè ahụ̀   ị gàrà igwē gbùrùgburù, 

Ụmụ̀   ihē Chi kèrè èkè nà-èlele gī  …. 

 

Egwùrùgwù  

Mma niile a ị mara, 

Òleē k’mma onye kēre gị dị̀  ? 

Ị màrà mmā dị okē ọnū   nke nà-agaghī   àzụta n’ahịa.  

Ọ bụ ihe mara mma ka a na-ekiri ekiri maọbụ elele elele. A bịakwa na nkebi nke anọ, 

odee kwuru ya hoohà: 

…Ị màrà mmā dị okē ọnū   nke nà-agaghī   àzụta n’ahịa…. 

Ya bụ, site n’ịgbado ụkwụ n’echiche odeabụ wepụtagasịrị maka egwurugwu, anyị ga-

achịkọta isiokwu abụ a dịka mma ihe ọdịnachi a bụ egwurugwu. 

 

Abụ ọzọ bụ abụ1 a rụtụrụla aka n’elu: 

 

Ọnwa m̄ 

Lèe ọnwa ahụ̀  , 

Ọ pụ̀  takwa. 

N’òtèaka  

kà ọ nọ̀   ùgbu à. 

Mà ọ gàfụ esō m̄ 

Ọ ga-achọta m - 

Ọnwa m̄, 

Ọnwa m̄ kà ọ bụ̀  .(Nke si n’aka J. C. Madụekwe. Akpa Uche, ih.akw. 7) 

 

Odeabụ n’abụ a na-eme ka anyị mata ụfọdụ njirimara ọnwa. O mere ka anyị mata na 

ọnwa abụghị ihe ọdịnachi dị anyị nso kama, ọ nọ ebe dị anya n’ebe mmadụ no. Echiche 

ọzọ o zipụtara bụ ime ka anyị kwenye na ọnwa na-eso anyị ebe ọbụla anyị na-aga. 

N’ezie, ọnwa abụghị ihe dị ndụ, ọ naghịkwa aga ije. Ma ọbụrụ na anyị lewe etu o si eme 

mgbe anyị na-aga ije, ọ na-adị ka ọ na-eso naanị anyị aga ebe ọbụla anyị na-aga. Ọ bụ 

nke a mere o jiri sị: 

…Mà ọ gàfụ esō m̄ 

Ọ ga-achọta m - 

Ọnwa m̄, 

Ọnwa m̄ kà ọ bụ̀  . 

Ya bụ, abụ a na-eme ka anyị mata njirimara ọnwa. 

 

Anyị ga-ahụkwa na isiokwu maọbụ echiche dị n’abụ a bụ mmadụ inwe mmasị n’ihe 

ọdịnachi nke na o were ya dịka ihe naanị ya nwe. Ịsị na ọ bụ ọnwa ya gosiri na ọ bụ 

mmadụ nwere nnukwu mmasị n’ebe ihe ọdịnachi a dị; owerezie ya ka nke naanị onwe ya 

site n’ịsị na ọnwa ahụ bụ nke ya. Onye ọbụla ma na ọnwa bụ maka mmadụ niile n’ihi na 

ọ na-etiri onye ukwu na onye nta. Ma n’abụ a, odeabụ sị na ọ bụ ọnwa ya.  

 

Abụ 3  Ngwere 

 

Ǹgwèrè! 

Sìrì n’elu ọjị̀   dàa 

Wara ọsọ 



49 
 

Sị 

Onye etòghị̀   yā 

Ya etoo onwe ya 

Nwa dikē dara elu ọjị 

Gbawara ọsọ. 

 

Ǹgwèrè! 

Oke sòrò maa mmīrī 

Ṃ̀ mirī àkọọ ǹgwèrè 

Mà ọ̀   kọzī  ghị̀   oke! 

 

Ǹgwèrè! 

Ha dum màdòrò afọ n’àlà 

Ǹkè afọ nà-atà 

Onye mààrà? 

 

Ǹgwèrè! 

Mèe ihe i jìrì bụrụ ǹgwèrè 

Ka ụmụ̀   azị̀   ghàra irī gị 

Ọkọchị, ùdu mmiri. 

(Nke si n’aka J. C. Madụekwe. Akpa Uche,ih.akw. 59)  

Abụ a bụ abụ etomonwe na ndụmọọdụ. Nkebi abụ nke mbụ ruo na nke abụọ mere ka 

isiokwu ya pụta ihe. N’ala Igbo, ọ na-abụ mmadụ mee ihe anaghị adị mfe omume, e too 

ya. Ọ bụ ya mere odeabụ a ji mee ka a mata na mmadụ nwere ike itò onwe ya ma ọbụrụ 

na ndị ọzọ etoghị ya na nnukwu ihe o mere. Ka anyị na-eme onwe anyị obiọma ghara ịbụ 

naanị mgbe mmadụ jiri too anyị. Ọzọ kwa, o nyere anyị ndụmọọdụ ka anyị ghara iṅomi 

mmadụ ọzọ n’ihi na anyị nwere ike ịdaba na nsogbu ebe anyị na-agba mbọ ka anyị mee 

ihe onye ọzọ mere maọbụ ka anyị dị ka onye ọzọ dị. Ọ bụ nke a ka o jiri “mmirī àkọọ 

ǹgwèrè/mà ọ̀   kọzī  ghị̀   oke!” wee zipụta.  

 

Echiche dịkwa na nkebiabụ nke ikpeazụ nyekwara ndụmọọdụ. Echiche ndị a niile 

gbakọrọ ọnụ wee kwalite isiokwu abụ a bụ mmadụ ịkpachara anya n’iso onye ọzọ eme 

ihe; nke ọzọ bụrụ na e nwere ka hụ mmadụ ka ọ nọ mana a maghị nsogbu onye ahụ 

nwere. Ya bụ, anyị ga-asị na e ji abụ a enye ndụmọọdụ. Ma etu o sina dị, odeabụ a 

ewepụtaghị echiche miri emi n’abụ a n’ihi na ihe ọ chịkọtara ọnụ bụ ilu ndị Igbo ji 

ngwere na-atụ. 

 

NNWALE ONWE 1  

1. Kedụ ozi ndị pụtara ìhè n’abụ ndị a: Ọnwụ J.C. Obienyem, Ọnwụ J. U. T. Nzeuko, na 

Ọnwụ J. C. Madụekwe dị n’akwụkwọ Akpa Uche? 

2. Abụ abụọ dere maka otù isiokwu o nwere ike inwe echiche dị iche? Jiri abụ abụọ 

masịrị gị kwado azịza gị. 

 

Odee ji abụ  3 mee ka anyị maka na anyị kwesiri ịdị na-enwere onwe anyị afoojuju 

ọbụladị mgbe ndị ọzọ mere ka ọ bụ na ha amaghị na ihe anyị mere bụ nnukwu ihe. Nke a 

pụtara ihe na nkebiabụ nke mbụ ebe ọ sịrị: 

Ǹgwèrè! 

Sìrì n’elu ọjị̀   dàa 

Wara ọsọ 

Sị 

Onye etòghị̀   yā 

Ya etoo onwe ya 

Nwa dikē dara elu ọjị 

Gbawara ọsọ. 

Na nkebiabụ nke abụọ ihe odeabụ chọrọ ka anyị sị ya mụta bụ ka anyị ghara iṅomi 

mmadụ n’ihi na mgbe ọbụla mmadụ mere ihe n’ihi na ibe ya mere, onye ahụ a na-eṅomi 

nwere ike ọ gaghị adaba na nsogbu, ma onye ahụ mere n’ihi na ndị ọzọ mere nwere ike 

dabaa na nsogbu. Nke a pụtara ìhè na nkebiabụ nke abụọ ebe ọ sịrị: 

Ǹgwèrè! 

Oke sòrò maa mmīrī 

Ṃ̀ mirī àkọọ ǹgwèrè 

Mà ọ̀   kọzī  ghị̀   oke! 

Na nkebi abụ nke atọ, odee gara n’ihu inye ndụmọọdụ ka onye ọbụla nwee afọojuju n’ebe 

ọ nọ n’ihi na onye ahụ ị na-asị na ọ dịka gị bụrụ ya nwere ike ọ bụrụ na ọ na-agabiga ihe 

mgbu nke ndị ọzọ amaghị. Dịka o siri dee: 

Ǹgwèrè! 

Ha dum màdòrò afọ n’àlà 

Ǹkè afọ nà-atà 

Onye mààrà? 

Na nkebiabụ nke ano, odee mere ka a mata na mmadụ kwesiri ịkwanyere onwe ya ugwu 

n’ihi na ọ bụrụ na e meghị etu ahụ, mkparị nwere ike ịbata. 

Ǹgwèrè! 

Mèe ihe i jìrì bụrụ ǹgwèrè 

Ka ụmụ̀   azị̀   ghàra irī gị 

Ọkọchị, ùdu mmiri. 

Na nchịkọta, odee wepụtara ozi dị iche na nkebiabụ ọbụla. Ya bụ, a ga-asị na nkebiabụ 

ọbụla nwere ihe ọ na-akuzi.  

Abụ 4 Ngwere 

 

Abu  ̣̀  m Ǹgwèrè 

N’elu ụlọ gị ka m  

No  ̣̀  ụbo  ̣̀chi  ̣̀ niile anwu  ̄  nā-àcha m 

Na-àgọ gị naānị ọfọ 

Màkà i  ̣̀ naghị ènye m̄ 

Òtìto ǹkè m. 

 

Ì sìrì ike dịkà m. 

I  ̣̀ dàala elu dị ndu  ̣̀? 

Elu ntàkịrị kà ị nà-adà 

È buru gi  ̄  gawa ụlo  ̣̀  ọgwu  ̣̀  

Mà ụbo  ̣̀chi  ̣̀ niile kà m 

Nà-èsi n’elu osisi ukwu  

Ji afo  ̄  m dàa n’àlà 

 

Gị bu  ̣̀  ṃ̀ madu  ̣̀ , 

Anà ṃ̀  etō gi  ̄  màkà àmàmìihe gi  ̄  

Mà ebe ị màgbùrù ònwe gi  ̄  n’ihe 

Gịni  ̄  mèrè i  ̣̀ naghi  ̄  eto m̄ 

N’ihe ǹké à nà i  ̣̀ nweghi ike imē? 

Dike nā anaghi  ̄  etò dikē ibè ya 

Ọṇwụ nà-àgụ yā.(Nke si n’aka N. C. Olebara. Ụtara Ntị, ih.akw. 35) 

Ụfọdụ oge, e nwere ike inwe abụ abụọ maọbụ karịa nwere otù aha, ma ha agaghị enwe 

otù isiokwu. Dịka anyị hụrụ n’elu, Madụekwe kpokwara abụ nke ya “Ngwere” dịka 

Olebara, ya bụ, ha dere maka otù ihe, mana isiokwu ha abụọ dịwagaara onwe ha iche. Na 

“Ngwere” Madụekwe, isiokwu ya dịka anyị kwuru bụ mmadụ ịkpachara anya n’iso onye 

ọzọ eme ihe. Ma a bịa na “Ngwere” Olebara, isiokwu ọ na-ekwu maka ya bụ mpako. Nke 

a pụtara ihè na nkebiabụ nke abụọ ebe odeabụ Olebara sịrị: 

Ì sìrì ike dịkà m. 

I  ̣̀ dàala elu dị ndu  ̣̀? 

Elu ntàkịrị kà ị nà-adà 

È buru gi  ̄  gawa ụlo  ̣̀  ọgwu  ̣̀  

Mà ụbo  ̣̀chi  ̣̀ niile kà m 

Nà-èsi n’elu osisi ukwu  

Ji afo  ̄  m dàa n’àlà 

 

Oge ọbụla mmadụ malitere jụwa, ị ga-emenwu ihe m mere, mara na okomoko maọbụ 

mpako abatala. Nkebite abụ a dị n’elu gosiri ime ọnụ na mpako. Ọbụladị n’ahịrịabụ nke 

atọ na anọ dị na nkebiabụ nke atọ, mpako pụtakwara ìhè n’ihi na o kwesighị ka mmadụ 

jiri aka ya rịọ ndị mmadụ otito maka ihe ukwu o mere:“Gịni  ̄  mèrè i  ̣̀ naghi  ̄  eto m̄ / N’ihe 

ǹké à nà i  ̣̀ nweghi ike imē?” 

 

Abụ 5  Aga M Egbu Ọchụ  

Nye m̄ mmà kà m gbuo Ian Smith 

O mēela ụmụ̀   Afrịkà ihu fère azụ: 

Nye m̄ egbè kà m gbuo Jọn Voster 

Ọ māgoola inyoṃ̀  Afrī  kà n’ihu dī ha: 

Nye m̄ ọgụ̀   kà m lie Idi Amin: 

Ezè ike bụ̀   n’ụlọ̀  ; 

Hapū  nụ̀   ṃ̀  kà sère òbèjìrì wakpò ụmū   mmō  ọ jụa 

Gịnī   mèrè Afrịkà jì bụrụ òbòdo nā-eri sọ̀   na nrịọta 

(Nke si n’aka Obienyem,Ụtara Ntị: 61) 

Anyị ga-asị na isiokwu abụ a bụ ọchịchị nchịgbu. Isiokwu a pụtara ìhè n’ahịrịabụ nke 

ikpeazụ ebe ọ sịrị: 

Gịnī   mèrè Afrịkà jì bụrụ òbòdo nā-eri sọ̀   na nrịọta… 

N’abụ a, ọ bụghị naanị ndị mbịarachịwa na-achị ndị Afrịka n’ụzọ adịghị mma kama ndị 

Afrịka n’onwe ha sokwa na ndị na-achịgbu ibe ha. Nke a pụtara ìhè ebe o jiri iwe sị: 

Nye m̄ ọgụ̀   kà m lie Idi Amin: 

Ezè ike bụ̀   n’ụlọ̀   

 

Dịka anyị maara, Idi Amin bụ otu onye ụwa niile maara jiri akaike chịa obodo ya, 

Uganda, mgbe ọ bụ onyeisiala ha n’oge ndị mbịarachịwa jikwa akaike na-achị ụfọdụ mba 

n’Afrịka. A kpọkwara ụfọdụ ndị ọcha ahụ chịrị ọchịchị nchịgbu n’ala Afrịka aha n’abụ a. 

Ozi odeabụ chọrọ ka ndị ọgụụ si n’ahịrịabụ a mata bụ na ọ bụghị naanị n’aka ndị 

mbịarachịwa ka ụmụ Afrịka tara ahụhụ n’aka ha kama, ha na-atakwa ahụhụ n’aka ndị bụ 

ndị nke ha.  

Anyị lebakwa anya malite n’ahịrịabụ a nke mbụ ruo na nke anọ, anyị ga-ahụ ụdị 

mmegide ndị ọchịchị na-emegide ndị Afrịka: 

Nye m̄ mmà kà m gbuo Ian Smith 

O mēela ụmụ̀   Afrịkà ihu fère azụ: 

Nye m̄ egbè kà m gbuo Jọn Voster 

Ọ māgoola inyoṃ̀  Afrī  kà n’ihu dī ha:… 

Ahịrịabụ nke mbụ na abụọ gosiri na ha emegidela ndị Afrịka ihe, e nweghịzi ọnụ e ji 

ekwu ya. Nke atọ na anọ gosiri na ndị ọchịchị ahụ bụ ndị ledara ụmụnwoke Afrịka anya, 

nye ha mkparị nke o zipụtara site n’ikwu maka Voster: “Ọ māgoola inyoṃ̀  Afrī  kà n’ihu 

dī ha”, ya bụ, idine nwunye ndị Afrịka n’ihu di ha n’ihi na ike dị ha n’aka. 

 

Ọ bụrụ na ị gụọ abụ nke Maazi Ụba-Mgbemena kpọrọ Echiche n’ihuakw. 49, ị ga ahụ 

abụ a kpọrọ ‘Agarachaa’.Abụ a na-akatọ agwa ọjọọ. 

 

NNWALE ONWE 2  

1. Kedụ echiche ndị pụtara ìhè n’abụ ndị a: Ọnwụ J.C. Obienyem na Ọnwụ J. U. T. 

Nzeako dị n’akwụkwọ Akpa Uche? 

2. Abụ abụọ dere maka otù isiokwu o nwere ike inwe echiche dị iche? Jiri abụ abụọ 

masịrị gị kwado azịza gị. 

 



55 
 

3.2   Ntụle Mmetụtaobi n’Abụ 

Dịka anyị kọwarala na mbụ, mmetụtaobi na-ekwu etu abụ si metụta ọgụụ na mmụọ. 

Mmetụtaobi dị n’abụ na-adị ọtụtụ. O nwere ike bụrụ mmetụtaobi iwe, obimmeruwe, 

ngaramara, egwu, oṅu, arịrị, mwute, obinchịgharị, akpọmaasị, ịhụnaanya, obi ebere, dgz. 

Ugbu a, ka anyị jiri ọmụmaatụ lebaa ya anya. 

 

N’abụ 2 á kpọrọ “Egwùrùgwù”, nke anyi   tulerela echiche/isiokwu ya na 3.1 n’elu, 

mmetụtaobi gbara elu na ya bụ mmetụtaobi obiaṅuri/obiọma. Odee site n’nkebi nke mbụ 

na nke anọ mere ka nke a pụta ìhè. Dịka o siri dee na nkebi nke mbụ, ahịrịabụ nke abụọ: 

….Obi ọma dị̀   ṃ̀ , ṃ̀ gbè m hu  ̣̀ rụ̀   gị,…. 

N’otu akaahụ kwa, ọ bụrụ na anyị gaa na nkebiabụ nke ikpeazụ, anyị ga-ahụ na ogụụgụrụ 

ya ga-enwe mmetụtaobi ịtụnanyagbasara ọdịdị egwùrùgwù: 

…Mma niile a ị mara, 

Òleē k’mma onye kēre gị dị̀  ? 

Ị màrà mmā dị okē ọnū   nke nà-agaghī   àzụta n’ahịa. 

Òtìto dị̀  rị Chinēkè, onye kēre gị…   

 

Ya bụ, ọ bụrụ na mma ihe ndịnachi a dị etu a, keduzi ka Chineke kere ya ga-adị n’onwe 

nke ya.  

Mmetutaobi ịtụnanya putakwara ebe a siri:  

 

Ṃ̀ gbè m nà-èle gị anya, 

Ènweghī   m ike ịkō  wa ọlā èdò òle i ji wèe pụ̀  ta, 

Ṃ̀ gbè ahụ̀   ị gàrà igwē gbùrùgburù, 

 

N’otu aka ahụ, e nwere mmetụtaobi obinchịgharị (nostalgia) ebe okwuu rụtụrụ aka n’ihe 

nne ya gwara ya: 

Nne m̄ kọ̀  rọ̀  là ṃ̀  sị, 

Ọ bụrụ nà égwùrègwù pụ̀  ta n’igwē, ṃ̀ mirī agaghị ezò, 

Bèelụsọ̀   ṃ̀ gbè egwùrùgwù chị̀  rị̀  là 

Ọchị̀   ya niilē, chịbàa ha n’ime igwē 

 

Mmetụtaobi e nwere n’abụ 1 bụkwa nke ọṅụ. Nke a pụtara ìhè bido n’ahịrịabụ nke asaa 

rue n’itoolu ebe odeabụ sịrị: 

Mà ọ gàfụ esō m̄ 

Ọnwa m̄, 

Ọnwa m̄ kà ọ bụ̀  . 

 

Na nkebite a dị n’elu, okwuu nwere afọojuju na ọnwa bụ nke ya, kpalitere mmetụtaobi na 

obiụtọ. Etu o siri depụta ahịrịabụ ndị a gosiri ntụkwasịobi o nwere n’ebe ọnwa nọ -na ọ 

ga-eso ya. 

N’abụ 4, e nwere mmetụtaobi iwe.Ihe kpatara nke a bụ olu odeabụ jiri dee ya. Malite na 

nkebiabụ nke mbụ ebe ọ sịrị na ngwere nọ n’elu ụlọ agọrọ onye o bi be ya sọ ọfọ n’ihi 

otito ọ anaghị enye ya. Dịka o siri dee: 

 

Abu  ̣̀  m Ǹgwèrè 

N’elu ụlọ gị ka m  

No  ̣̀  ụbo  ̣̀chi  ̣̀ niile anwu  ̄  nā-àcha m 

Na-àgọ gị naānị ọfọ 

Màkà i  ̣̀ naghị ènye m̄ 

Òtìto ǹkè m. 

 

Nkebite abụ a ga-akpaliri ọgụụ mmetụtaobi iwe n’ihi na ọ bụghị makana e toghi mmadụ 

maka ihe ike o mere abaghịrị ndị ọzọ uru ka ọ ga-eji malite ikpere ndị ọzọ ajọ ekpere. 

Ụdị ọfọ onye obi adịghị mma na-agọ agaghị abụ ezigbo ọfọ. Ya mere, nke a ga-ebute iwe 

n’obi ndị ọgụụ. A bịakwa na nkebiabụ nke abụọ ebe ọ sịrị: 

 

…Mà ebe ị màgbùrù ònwe gi  ̄  n’ihe 

Gịni  ̄  mèrè i  ̣̀ naghi  ̄  eto m̄ 

N’ihe ǹké à nà i  ̣̀ nweghi ike imē? 

Dike nā anaghi  ̄  etò dikē ibè ya 

Oṇwụ nà-àgụ yā. 

Ụdị okwu dị etu a anaghị ebutere mmadụ obiaṅụrị. Ya mere anyị ji asị na mmetụtaobi e 

nwere n’abụ a bụ nke iwe. 

Mmetụtaobi gbara elu n’abụ 5 bụ iwe na ọnụma nakwa akpọmasị. Onye na-agụ abụ a ga-

enwe nnukwu iwe na ọnụma n’obi, n’ihi ihe ndị mbịarachịwa mere ụmụ Afrịka nakwa 

ihe ndị Afrịka na-eme onwe ha, dịka ihe e kwuru gbasara Idi Amin, nke ga-enye ọgụụ ọbụla 

mmetụtaobi akpọmasị. 

NNWALE ONWE  

1. Kedụ mmetụtaobi ndị gbara elu n’abụ ndị a: “Ọnwụ” J.C. Obienyem na“Ọnwụ” J. U. 

T. Nzeako dị n’akwụkwọ Akpa Uche. 

2. Tulee abụ atọ masịrị gị n’abụ Ụtara Ntị ma wepụta mmetụtaobi e nwere n’ime ha. 

 

4.0     MMECHI  

Na yunit gara aga, anyị amụru gbasara nnyocha ndịna abụ ederede. Anyị kwetara n’ihe 

Nwadike kwuru na o kwesịrị ka onye na-enyocha agụmagụ buru ụzọ gụọ akwụkwọ 

agụmagụ a na-enyocha nke ọma ka o wee ghọta ihe agụmagụ ọ na-enyocha na-ekwu 

maka ya. Nke a dị mkpa n’abụ. Anyị jiri ọmụmaaṭu abụ dị iche iche nyochaa echiche na 

mmetụtaobi bụ ihe a na-eleba anya na ndịna abụ. 

5.0    NCHỊKỌTA  

A kọwara na yunit a na ndịna bụ ihe abụ na-ekwu maka ya; na ihe a na-eleba anya na 

ndịna bụ isiokwu maobu echiche dị n’abụ na mmetụtaobi o wepụtara, ya bụ, ka echiche 

ndị ahụ si metụta anyị na mmụọ. E mere ka o doo anya na echiche na mmetụtaobi na-

agakọ ọnụ n’ihi na ihe metụtara ndụ mmadụ nke bụ echiche ga-enwerịrị etu ọ ga-esi na-

emetụ ọgụụ na mmụọ. E jiri abụ ederede Igbo ụfọdụ tụlee echiche na mmetụtaobi dị na 

ha. A na-atụ anya na ụmụakwụkwọ ga-agbaso usoro ahụ nyochaa abụ ndị ọzọ ha ga-agụ. 

 

6.0    IHE OMUME  

Họrọ abụ anọ masịrị gị n’akwụkwọ abụ ederede abụọ, tulee ndịna ya n’uju.  

YUNIT 2   NDỊNA IDUUAZỊ  

 

NDỊNA  

1.0    Mkpọlite 

2.0    Mbunuche 

3.0    Ndịna Kpọm kwem 

3.1    Ntule Isiokwu Iduuazị 

3.2    Ntụle Ndịnisiokwu Iduuazị 

4.0    Mmechi 

5.0    Nchịkọta 

6.0    Ihe omume 

7.0    Nru   tụaka/Ngụmi 

 

1.0    MKPỌLITE  

 

Iduuazị bụ akụkọ ugbua a rọrọ arọ mana ọ na-ezipụta ihe na-eme na ndụ, ahụmihe 

mmadụ na ụwa. Dịka ụdị agụmagụ ndị ọzọ, iduuazị bụ enyo e ji ahụ ndụ na ihe na-eme 

n’oha obodo. E nwere ihe ndị dị mkpa dịka Nwadike (1992) rụtụrụ aka a na-enyocha 

n'iduuazị Igbo. Ha bụ: 

(i) Ntọala: Ntọala na-agwa anyị maka ebe na oge ihe mere n’akụkọ a na-akọrọ anyị nọ 

mee. Ebe a na-ekwu maka ya nwere ike ọ bụrụ ebe anyị maara maọbụ ebe anyị na-

amaghị. Oge a na-ekwumaka ya nwere ike ịbụ oge ugbua, oge gara aga, maọbụ ọdịnihu. 

Ya mere, oge na etu ihe siri kwụrụ n’akụkọ e dere maka ya dị nnukwu mkpa n’ebe agwa 

dị n’iduuazị Igbo nọ. Oge ihe mere nwere ike ime ka agwa dị n’agụmagụ kpaa agwa dị 

aṅaa n’akụkọ agụmagụ. Ebe ihe a na-ekwu maka ya nọrọ mee nwekwara ike imetụta 

agwa dị n'agụmagụ. 

 

(ii) Isiokwu: Isiokwu bụ okwu a kpụ n’ọnụ nke odee na-eme ka ọgụụ mata. Ọ bụ site 

n’isiokwu ka odee iduuazị si ewepụta ndịnaisiokwu ya. Odee nwere ike ide maka ihe dị 

iche iche dịka ịhụnanya, alụmdi na nwunye, nrubeisi, akụnaụba, dgz. Ọ bụ site n’ime 

akụkọ ka odee si ekwupụta ihe nkuzi ya nke a kpọrọ ndịnaisiokwu ya. Ihe nkụzi ya nwere 

ike dị ọtụtụ. Nke mere e jiri si na isiokwu odee iduaazị nwere ike dị otu, ndịnaisiokwu ya 

adị ọtụtụ. E nwere ihe ọzo na-enye aka n’igosịpụta ndịniisiokwu nke anyị ga-akọwa 

n'okpuru. 

 

(iii) Nsirikwụrụ: Nsirikwụrụ bụ ihe ndị na-eme n’ọhaobodo n’oge edere ya bụ iduuazị. 

Ọ nwere ike bụrụ ọnọdụ ọchịchị, akụnaụba, okpukperechi, dgz. Nsirikwụrụ na-eme ka 

ndịnaisiokwu kwe nghọta ngwangwa.  

 

Na nkọwa nke Uzochukwu (2012), “Odeiduuazị ga-enwerịrị ihe ọ chọrọ iji edemede ya 

gosipụta. O nwere ike ịbụ maka agha, alụmdi, ekpemekpe maọbụ ihe ọ bụla siri ya 

n’uche pụta. Otu n’ihe ndị a ọ chọrọ ide maka ya bụ isiokwu ya. Ọ ga-eji isiokwu ya 

kwupụta maka ndị mmadụ nandụ ha n’elu ụwa. O nwere ike ikwu ihe ọbụla bụ nzuwe ya 

gbasara isiokwu ọ họọrọ…. Nzuwe ya gbasara isiokwu ya bụ ndịnisiokwu ya.” 

 

Na yunit 1 n’elu, e lebara anya na ndịna abụ ederede – echiche na mmetụtaobi a na-enwe 

n’abụ, werekwa abụ ederede Igbo nye ọmụmaatụ. Na yunit a, a ga-akuzi etu e si enyocha 

ndịna iduuazị. N’ime nke a, anyị ga-eji iduuazị Igbo ụfọdụ nye ọmụmaatụ ijikọwadaa etu 

e si eleba anya n’isiokwu na ndịnisiokwu ya iduuazị. 

 

2.0     MBUNUCHE  

Na ngwụcha ihe ọmụmụ a, ụmụakwụkwọ ga-enwe ike: 

i. nyochaa akwụkwọ iduuazị ọbụla ma wepụta isiokwu dị na ya; 

ii. kwuoihe bụ ndịnisiokwu iduuazị; 

iii. ịchọpụtagasị ihe mmụta na-adị n’iduuazị. 

 

3.0   NDỊNA KPỌM KWEM  

3.1    Ntụle Isiokwu Iduuazị 

 

Dịka anyị rụtụrụ aka n’elu, isiokwu n’iduuazị bụ ihe ọbụla odee chọrọ iji edemede ya 

gosipụta. Ka anyị ji Jụọchi Tagboo Nzeako dere nye ọmụmaatụ. N’akụkọ a, e gosiri 

isiagwa bụ Jụọchi dịka nwata a mụrụ n’etiti ụbịam. Nna ya bụ ogbenye ọnụntụ nwụrụ 

mgbe Jụọchi ka dị naanị afọ anọ. N’ọrịa ya niile Ekwuigbo bụ nna Jụọchi enweghị ego ọ 

ga-eji zọọ onwe ya; ụmụnna ya enyeghịkwaranụ ya aka. Ozugbo, ọ nwụrụ, ụmụnna 

atụfughị oge n’ịnakọrọnwunye ya, Ụdụmma, ala Ekwuigbo niile na ihe niile o si n’ala 

ahụ eweta. Ha were ya na ebe Jụọchi bụ naanị nwa ọmụtara bụrụkwa nwa nwaanyị, o 

nweghị oke na be nna ya. Nne Jụọchi kpọọrọ ya laa obodo a mụrụ ya; ha amalite mgbe 

ahụ tawa ahụhụ dị iche iche. Ahụhụ Jụọchi karịchara n’aka Adamma, nne ya ụkwụ, mgbe 

a kpọgara ya odibo n’Enugwu. Mana site nambọ ya n’ịgụsị akwụkwọ ya ike, na-emekwa 

ọfụma, mgbe Oriakụ, nwanne Adamma, kpọpụrụ ya n’aka Adamma, ọnọdụ Jụọchi 

gbanworo. O mechaa bụrụ nnukwu mmadụa maara aha ya n’obodo mgbe o chiri echichi 

ụka. 

Isiokwu odee bụ Nzeakọ gosipụtara n’iduuazị a dịka o siri mee ka a ghọta na ngwụcha 

akụkọ ya bụ akàràakā - mmadụ ịbụ ihe chi ya kwadooro ya n’agbanyeghị ihe 

ndọghachịazụ. Anyi leruokwa ya bụ akụkọ anya nke ọma anyị nwekwara ike ịsị na ọ bụ 

mmadụ isi n’ebe mkpofù ahịhịa bulie nwaogbenye elu.Na Nkọlị, iduuazị ya ọzọ, Nzeako 

gosipụtaraịgba alụkwaghịm sitere n’ọgba aghara na esemokwu ndị bụ nwunyedi 

n’ezinaụlọ nwoke lụrụ karịa otu nwaanyị. 

Onye Kpara Nkụ Ahụhụ nke si n’aka Onuko bụ iduuazị na-egosi uru dịịrị onye agwa ọma 

na ntaramaahụhụ na ọghọm na-adịrị onye ajọ omume dịka o siri pụta ihe na ndụ ụfọdụ 

agwa e nwere n’akụkọ a. Akụkọ a malitere site n'ịkọwara anyị ụdị ezinaụlọ Ọgọchukwu 

(Ọgọọ) siri pụta. Aha nna ya bụ Maazị Ọnwụka, onye a maara dịka ezigbo mmadụ n'ihi 

na ọ naghị eme mmadụ ibe ya ihe ọjọọ. Ikpe mkpegbu anaghịkwa amasị ya. Ọ na-akọta 

ugbo nke ọma ma na-elekọta ezinaụlọ ya anya etu dibuụlọ kwesiri ime. Ọgọọ n'onwe ya 

bụ nwata ṅomiiri omume nna ya n'ihi na a maara ya dịka nwata dị uchu n'ọrụ, na-agụsi 

akwụkwọ ya ike, na-ejete ụka, na-ege ndụmọdụ ma bụrụkwa onye na-achọ ọdịmma 

mmadụ ibe ya. Ọgọọ gụsịrị akwụkwọ kọleji baa mahadum. Adaigwe n’onwe ya bụ nwata 

siri n'ezigbo ezinaụlọ pụta, ma oke akpịrị buteere ya ọnwụ n’ikpeazụ. Etu ahụ ka ọ dịkwa 

n’ebe nwa ọ mụtara n’ime mkpuke nọ. Ugbu a, ka anyị lebamie anya n’isiokwu na 

ndịnisiokwu iduuazị a, wepụtakwa ụfọdụ ihe nkuzi ndị gbara elu na ya bụ akụkọ. 

 

Isiokwu iduuazị a bụ mkpụrụ onye kụrụ ka ọ ga-aghọta, ya bụ, nnata ụgwọọrụ. 

 

3.2   Ntụle Ndịnisiokwu 

Na Jụọchi, echiche odeiduuazị gbasara isiokwu ya bụ na site na ntachiobi, okwukwe na 

agbambọ, mmadụ nwere ike ịgbanwo ọnọdụ ọjọọ maọbụ ọnọdụ ịdị ala ya bụrụ nnukwu 

mmadụ ma chi ya kwado ya. Ndinisiokwu edemede Nkọlị bụ na udo ka mma n’ezinaụlọ 

n’ihi na mgbe Ojeuga mechara kpọghachị Nne Ekwutọsị bụ nwunye ya ọ gbara 

alụkwaghịm, udo malitere chịwa n’ezinaụlọ ya makana ndị nwunye ya abụọ bidoro 

mekọrịtawa, biwe n’udo, obiụtọ na ịhụnanya. 

Otù ọkpụrụkpụ echiche maọbụ nzuwe odee Onye Kpara Nkụ Ahụhụ bụ Onuku si 

n’iduuazị ya eme ka ndịọgụụ mụta bụ na onye ọbụla na-akpa agwa ọma na-anata ụgwọ 

agwa ọma ya n’elu ụwa a, ebe onye ọbụla na-akpa agwa ọjọọ aghaghịkwa ịnata ụgwọọrụ 

ya. Odeiduuazị a gosipụtara nke a n’ebe agwa a kpọrọ Ọgọọ nọ. Ọgọọ bụ nwa nwere 

agwa ọma malite n’ezinaụlọ ya. O jidesiri ndụmọọdụ nne na nna ya nyere ya aka ike 



63 
 

mgbe ọ bara kọleeji. O gosiri na ọ bụ nwa na-arụ ọrụ okwesịrị ịrụ, nwa nwere nsọpụru na 

nwa ọrụ Chukwu na-amasị. Ọ bụghị naanị nke a, ịgụsi akwụkwọ ike na-amasịkwa ya. Ọ 

bụ n’ihi agwa ọma ndị a ka o jiri gafee n’ule ịba kọleji ma natakwa ihe nrite dị iche iche 

n'aka ndị obodo nakwa ụlọụka. N’ihi ịgba mbọ ya, o nwetere ụlọakwụkwọ ya ihe nrite dị 

iche iche n’asọmpi ndị ọ gara n'aha ụlọakwụkwọ ya. Enyi ya nwaanyị bụ Ijeọma Eloka 

bụkwa ezigbo nwa si n’ezigbo ezinaụlọ pụta. Ya na Ọgọọ kwekọrịtara na ha agaghị ada 

mba n’agụmaakwụkwọ nakwa n’ikpere Chineke ha. Ọ bụrụ na anyị gaa n’ihuakwụkwọ 

nke iri anọ na asaa (ihuakw. 47), anyị ga-ahụ ebe odee sịrị: 

 

Nkata Ọgọọ na Ijeoma na-akpa gbadoroụkwụ n’ịgụsi akwụkwọ ha ike ka 

ha jide ọnọdụ nke mbụ na nke abụọ ha ji ka ndị ọzọ ghara ịnapụ ha ya. Nke 

ọzọ bụkwa ịgbasosi ụzọ Chineke ike ka ha ghara ịdapụ n’okwukwe. Nkata 

ọzọ ha kpara bụ ka ha nọgide n’ekpere iji merie ọnwụnwa ọbụla ga-

abịakwute ha ma ọnwụnwa ndị ndunye ụmụakwụkwọ ibe ha, … 

 

Nkebite a dị n’elu gosiri mkpebi Ọgọọ na enyi ya nwaanyị. Ihe nkuzi gbara elu n’ebe a 

bụ na ọ nweghị onye bu agwa ọma maọbụ agwa ọjọọ pụta ụwa kama, ọ bụ mkpebi 

mmadụ kpebiiri onwe ya na-edu ya. Ọ bụkwa ụzọ mmadụ chọrọ iso ka ọ ga-eso. Ya bụ, ọ 

bụ aka dị mmadụ mma ka ọ na-ehinye n’isi n’ihi na ọ nwere ndị nne na nna ha nyere 

ndụmọdụ a ma nke a egbochighị ha ịkpa agwa ọjọọ n’ụlọakwụkwọ. Odee gosiri na 

mkpebi ọbụla mmadụ mere na ndụ ga-eduba ya n’ezi ụzọ maọbụ n’ajọ ụzọ. N’ebe Ọgọọ 

na enyi ya nwaanyị nọ, nke ha nyeere ha aka n’ime nke ọma n'agụmaakwụkwọ ha ma 

ghara ịdaba na mbibi ndị mere mkpebi ezighị ezi dabara.  

N’ebe ụmụakwụkwọ ndị kpebiri na ọ bụ ikpori ndụ ka ha bịara na kọleji, ha natara 

ụgwọọrụ na-adịrị onye na-ekpori ndụ dịka ibute ọrịa mmịnwụ, ọrịa mmekọ nwoke na 

nwaanyị, afọ ime, na ọnwụ ike. Mmadụ dịka Adaigwe, Nkeiru na ndị ọzọ jiri ịgba 

akwụna, ịlụ ọgụ, inupu isi n’iwu ụlọakwụkwọ hiiri isi. N’ikpeazụ, ha natakwara ụgwọọrụ 

ha site n’ibute ọrịa mmịnwụ, ọrịa mmekọ nwoke na nywaanyị, afọ ime, na ọnwụ ike. Nke 

a gbara elu n’ihuakwụkwọ nke iri isii ruo na nke iri isii n’atọ (60-63) ebe ọ sịrị: 

Ụfọdụ na-eti na ịba ji ha aka ma ha achọghị ịga ụlọọgwụ. Ndị ọzọ ana-ahụ 

ebe ha zoro na-agbọ agbọ ịnwụnyụ anya. Ọtụtụ oge ka a na-ahụ ebe 

agbọghọbịa na-eti mkpu ma ọ na-anyụ mamịrị. …n’ime ụmụakwụkwọ ise 

ndị ahụ e buteere (butere) ya na atọ n’ime ha dị ime ọnwa atọ; abụọ ndị ọzọ 

ka ọrịa mmịnwụ kpaara aka.  

 

Na nkebite a dị n’elu, odee ji ihe ndị a dakwasịrị ụmụakwụkwọ akwụnakwụna adọ ndị 

na-etolite etolite na ụmụntorobịa aka na ntị ma mee ka ha mata ihe ịgba akwụna nwere 

ike ibutere mmadụ. 

 

E nwere ụfọdụ ihe mmụta ndị ọzọ dị n’iduuazị a. 

 

Uru dị n’ịtụkwasị Chukwu obi: 

Site n’etu odee si too Ọgọọ na nna ya bụ Maazị Ọnwụka maka ofufe ha na-efe Chineke, 

onye ọbụla gụrụ akwụkwọ a ga-ekweta na odee si n’akụkọ mmadụ abụọ a nakwa Ijeọma 

agbasa oziọma Chineke. Ọ mere ka anyị mata na Chineke pụrụ ime ihe niile; na ihere 

apụghị ime onye ji ezi obi efe ya. Ọ mekwara ka a mata na ndị ụka kwesịrị ikwudosi ike 

n’otù ọbụla ha nọ n’ụlọụka. Ọzọ bụ na Chineke na-aza ekpere. Ọ bụrụ na anyị gaa 

n’ihuakwụkwọ nke iri abụọ na atọ (ihuakw. 23), anyị ga-ahụ ebe ọ sịrị:   

 

Ka ọgbaaghara chọrọ ịbata ya n’obi, o mechiri anya ya ntakịrị na-akpoku 

Chi yaka o zitere ya onye enyemaaka. … Ka Amịn na-adapụta ya n’ọnụ, lee 

nwatakịrị ibe ya nke jụrụ ya sị: “achọpụtara m na ị bụ onye ọhụụ? Ndị 

mụrụ gị esoghị gị? Ngwa bịa ka m gaa gosi gị ebe e debere ndị ọhụụ bịara 

n’ụlọakwụkwọ a” 

 

Ihe odee ji nkebite a dị n’elu eme ka ndị ọgụụ mata bụ na Chineke anaghị agbahapụ ndị ji 

ezi obi efe ya n’oge mkpa. Ọzọkwa, ekpere ụkọchukwu, ndị ụka Ọgọọ na enyi ya 

nwaanyị na-ekpe mgbe niile n’akụkọ a bụ iji gwa ndị ọgụụ ka ha na-ekpe ekpere mgbe 

niile. 

 

Agbọghọ ịtụ ime ọkwa/ime mkpuke na nkọcha so ya: 

Odee ji Adaigwe gosi na ndị Igbo na-agbarụ ihu maọbụrụ na nwaanyị anọrọ be nna ya 

tụta ime n’ihi na ọ bụ imetọ ezinaụlọ o si pụta. Ọzọ bụ akaja a na-eme nwaanyị nọ be nna 

ya dị ime. Oge nna Adaigwe si Damaturu kpọlata ya na nwa ọ tụtara n’ime mkpuke, o 

malitere iti mkpu arịrị sị: Adaigwe egbuo mmuo! Adaigwe echuo m aha o! Adaigwe 

amụnye onye omekome na be m” (ihuakw. 68). Ka ndị mmadụ kọchara ya ọnụ, nne ya 

gakwụkwara ya metụ ya aka sị: “Nnọọ. Leenụ m, ị nọ be nna gị ele gị ọmụgwọ. Chi m, 

ịtọ” (ihuakw. 69). Ihe ndị a nne na nna ya kwuru gosiri na ọ na-adịnne na nna mwute 

n’obi maọbụrụ na nwa ha nwaanyị anọrọ n’ụlọ ha di ime. Odee gosikwara n’obodo na-

agbarụ ihu mgbe nwaanyị kpara ụdị agwa a. Oge Adaigwe lọtara, ndị agbatoobi bịara 

gbaa ya nkiri ma mee ya akaja dị iche iche iji katọọ agwa ọjọọ ya. Ọ bụrụ na anyị gaa 

n’ihuakwụkwọ nke iri isii na asatọ ruo na nke itoolu (68-69), anyị ga-ahụ ebe ọ sịrị:  

 

Adaigwe kwọ nwa ya n’azụ na-adụcha imi. … Ndị mmadụ gbakọrọ ebe 

ahụ na-egbu tụfịakwa! Ekwu na Adaigwe bụ nsị eyighị onye nyụrụ ya. 

Ụfọdụ bọọrọ ya ntọọ na-eme ka ọ mara na nke o mere ejewe eme ya. Onye 

a na-azọ ndụ ọ sị na ọnwụ ka ya mma, mmee! Ehihie agbaala ama ihe i riri 

n’abalị. Adaigwe, i jegbuo onwe gị, ị gụchaa akwụkwọ. … N’ikwu 

eziokwu ndị ụfọdụ ji ọnụ mmiri saa ya ahụ. Otu nwaanyị chịtara aja wụọ ya 

si ya “Adaigwe, i meela nsọala, ịnọ be nna gị tụrụ ime mụọ ya. (ihuakw. 

69) 

 

Etu ndị obodo si kọchaa agwa Adaigwe gosiri na ndị Igbo na-agbarụ ihu ma nwaanyị dị 

ime mkpuke.  

Nwa amụtara na mkpuke anaghị enwecha eziọnọdụ 

Odee ji nwa Adaigwe mụtara na be nna ya gosi ọnọdụ a na-enye nwa a na amaghị nwoke 

bụ nna ya n’ala Igbo. Ndị Igbo na-agbarụ ihu ma ọ bụrụ na nwaanyị tụta ime mkpuke. 

Nwa a mụrụ n’ọnọdụ dị etu a na-enwe nnukwu nhịahụ n’ebe ndị ọzọ nọ ọkachasị 

maọbụrụ nwa nwoke. Ụfọdụ ezinaụlọ anaghị ekenye nwadị etu a oke ma e kewe 

akụnaụba ezinaụlọ. Ụfọdụ ụmụnna anaghịkwa anabatacha onye dị etu a. Ha anaghị echi 

echichi ndị ọgbọ ha na-echi n’obodo maọbụ buo ọfọ obodo. Ọ bụ n’ụdị ọnọdụ dị etu a ka 

Mkpọkọrọ hụrụ onwe ya nke mechara duba ya n’igbu onwe ya. 

 

Agwa ọjọọ dị na ndị nlekọta ụmụakwụkwọ ịkwado ịgba n’ezi ha 

Ihe ọzọ odee mere ka anyị mata bụ na ọtụtụ ndị nlekọta ụmụakwụkwọ n’ogige 

ụmụakwụkwọ so enyere ha aka n’agwa ọjọọ ha na-akpa n’ụlọakwụkwọ. Ụmụakwụkwọ 

ndị nkwụgharị ahụ na-enwe ike ịhapụ ogige ụlọakwụkwọ n’ihi na ụfọdụ n’ime ndị 

nlekọta ha bụ ndị mpụ na iri ngarị/akaazụ maara ahụ. Dịka odee siri kwu: 

Ọgọọ chọpụtara na ndị nchekwa e were ọrụ maka ịhụ ọpụpụ na mbata 

ụmụakwụkwọ a sokwa afụnwuru ha ọkụ. Nwoke o ji na njọ bịa chọọrọ ha 

nchọ nchọ ego, ụzọ emeghepụ makana nkume ka e ji anapụta ngwere ihe ọ 

kpụ n’ọnụ. Ụmụaka a ịgba n’ezi doro anya lọta n’ụtụtụ, ha esikwa n’akpa 

ha machie ndị osochiegbu akpa ma kwekwa ha nkwa na onye ọzọ wụchie, 

ya akpọtụkwara ha (ihuakw. 31). 

 

Na nchịkọta odee si n’akụkọ a kuziere anyị ọtụtụ ihe dị iche iche ọkachasị maka ndụ 

ụfọdụ ụmụakwụkwọ na-ebi n’ụlọakwụkwọ. Ọ mekwara ka anyị mata ụgwọọrụ na-adịrị 

nwata akwụkwọ ọbụla na-akpa ụdị agwa ọjọọ. Ọ kpọtụkwara anyị ụkwụ n’ihe gbasara 

nwaanyị ịtụ ime mkpuke na ọnọdụ nwa a mụrụ n’ime mkpuke na-anọ n’obodo. 

 

NNWALE ONWE  

 

Kọwadaa ihe ndị a na-eleba anya mgbe a na-enyocha ndịna iduuazị Igbo 

4.0     MMECHI  

Na yunit a, e lebala anya na nnyocha ndịna iduuazị. A malitere site n’ịkọwa ihe ndị a na-

atụle na ndịna iduuazị, isiokwu na ndịnaisiokwu, sitezie na ya rụtụ aka n’iduuazị Igbo 

ụfọdụ ji kọwadaa ha. A na-atụ anya na ụmụakwụkwọ ga-agbado ụkwụ n’ọmụmaatụ e 

nyere tulee ndịna iduuazị  Igbo ndị ọzọ ha ga-agụ. Ọ dịkwa mkpa na ha ga-agụ iduuazị 

ndị a e jiri nye ọmụmmatụ n’onwe ha mara akụkọ dị na ha n’uju. 

 

5.0     NCHỊKỌTA  

A kuziela na ihe a na-enyocha na ndịna iduuazị bụ isiokwu na ndịnaisiokwu; na isiokwu 

bụ ihe odeeiduuazị chọrọ igosipụta n’edemede ya ebe ndịnaisiokwu bụ echiche ya 

gbasara isiokwu ya. Anyị jiri iduuazị Igbo ụfọdụ nye ọmụmaatụ. A rụtụkwara aka n’ihe 

mmụta olenaole dị n’otu n’ime iduuazị ndị anyị jiri nye ọmụmaatụ. 

 

6.0     IHE OMUME  

Gụọ iduuazị Igbo abụọ masịrị gị, tulee isiokwu na ndịnaisiokwu ha n’uju. 

 Lagos. 

 

 

 

 

YUNIT 3:   NDỊNA EJIJE EDEREDE  

1.0  MKPỌLITE  

Na yunit 2, anyị ji ọmụmaatụ lebaa anya na ndịna iduuazị, nke ihe anyị tulere n’ime ya 

kpọmkwem bụ isiokwu na ndinaisiokwu. Na yunit nke a, anyị ga-ejikwa ọmụmaatụ lebaa 

anya na ndịna ejije. 

 

2.0     MBUNUCHE  

Na ngwụcha ihe ọmụmụ a, ụmụakwụkwọ ga-enwe ike: 

i. Mụta ihe dị icheiche a na-eleba anya na ndina ejije; 

ii. Depụta ihe mmụta gbara elu n'ime ejije a. 

 

3.0     NDỊNA KPỌM KWEM  

3.1  Ntụle Isiokwu Ejije 

Ihe a na-eleba anya na ndịna ejije bụ isiokwu ejije ahụ. Mgbe ụfọdụ a na-enwekwa 

ndịnaisiokwu. Ejije na-egosịpụta ihe mmụta gbasara ụwa nke a nwere ike ịpụta site 

n’isiokwu maọbụ ndịnaisiokwu. Ntụle isiokwu anyị ga-eme ebe a ga-agbado ụkwụ n’ejije 

ederede Igbo ụfọdụ. 

 

3.1.1     Nwata Rie Awọ 

 

Nchịkọta Akụkọ Ya 

 

Akwụkwọ ejije Nwata Rie Awọ bụ nke Onyekaọnwụ dere ma bipụtakwa n'afọ 1980. Ejije 

a malitere n'ezinaụlọ Obidike ebe ọ na-akwa arịrị maka ụdị nwa ọ mụrụ. Ka ya na 

nwunye ya na-ekwu nke a, enyi ya nwoke bụ Duru wetaara ya ozi na ọ bụ Awọrọ ka Eze 

Ozurumba họpụtara maka ịgbaso Akatọọsị onye Amaudele mgba.Awọrọ meriri Akatọọsị 

na mgba nke mere ka Obiọma nwa Okwukọgụ hapụ Anene o kwetaburu ịlụ gbakwuru 

Awọrọ. N’ihi na Obiọma agbakwurula Awọrọ, Awọrọ na enyi ya nwoke bụ Ọtịkpọ 

bugaara nna Obiọma mmanya ma mesịa mee lụọ ya. N'ala Igbo nwaanyị ịgbakwuru 

nwoke bụ ihe ihere n’ebe nwoke na nwaanyị nọ. N’ihi nke a, Awọrọ ahụghị Obiọma 

n'anya etu o kwesiri. Ka Obiọma mụrụ nwa ọ bụrụ nwa nwaanyị, Awọrọ chụlara Obiọma 

n’ihi na ọ sịrị na ọ hapụrụ mụrụ ya nwa nwoke ga mụọrọ ya nwa nwaanyị. Ọ gakwara 

n'azụ gaa refue Obiọma na nwa ha abụọ mụrụ. Ka ọtụtụ afọ gachara, Awọrọ lụrụ nwaanyị 

ọzọ nke aha ya bụ Ọdịnchefu. Ọdịnchefu anọọla n'ụlọ Awọrọ ihe ruru afọ ise n’ejighị 

nwa ọbụla n'ihi na ime na-esiri ya ike. Ọ bụrụgodu na ọ dị ime adị mụọ ya, ọ gaghị eji ya. 

Enyi Awọrọ bụ Ọtịkpọ gwara ya ka ọ gaa dibịa afa ga mara ihe mere na nwunye ya 

amụtabeghi nwa. Awọrọ na Ọdịnchefu gara dibịa afa ebe a gwara Awọrọ ga-achọta 

nwunye ya o refuru erefu. N’ụbọchị nwunye ya bụ Obiọma lọtara, ọ chọpụtara na 

Ọdịnchefu nwunyedi ya bụ nwa ya nwaanyị. Nke a mere ka o gbuo onwe ya.     

 

Ntụle Isiokwu Ya 

Ejije a bụ Nwata Rie Awọ bụ ejije ọdachi. Isiokwuya bụ mmekọ nke anụahụ ndị bụ otu 

ọbara – ibeene. Ọdachi Awọrọ sitere na mmekọ nke anụahụ n’etiti ya na ada ya. Isiokwu 

ejije a gosịpụtara mbibi na ọdịda nnukwu mmadụ onye ya na ada ya nwere mmekọ 

anụahụ, nke ihere o butere ekweghị ya nagide, ihere nke ọ buteere onwe ya site na 

mmehie ya. 

 

Ọghọm na-adị na Nwaanyị Ịgbaso Nwoke: Ọkpụrụkpụ ozi odee si n’ejije a ezi 

ụmụagbọghọ bụ ọghọm dị na nwaanyị ịgbaso nwoke. Odee ji agwa a kpọrọ Obiọma, 

nwunye Awọrọ, wee zipụta nke a. N’ihi ike Awọrọ kpara na mgba, Obiọma hapụrụ 

Anene ya na ya kpebiri na ha ga-alụ onwe ha gbaso Awọrọ. Ka ọ mụrụ nwa ọ bụrụ nwa 

nwaanyị, Awọrọ chọwara ụzọ ọ ga-esi meminaa ya. N’ikpeazụ, o boro ya ebubo wee 

chụpụ ya n’ụlọ ya. Ọ bụghi naanị na ọ chụpụrụ ya na nwa ya kama, o dutere ndị ya na ha 

gara tọrọ ha refuo. Dịka o siri kwu n’ihuakwụkwọ 66: 

 

N'ihe gbasara ịtọrọ ya na nwa ya refue, 

 Taa, n'ụbọchị taa, aga m akpọrọ ụmụ 

 okorobịa anọ tinyere onwe m,  

wee gaa tọrọ onye arụ ahụ na nwa ya  

refue…. 

Nke a gosiri na odee si n’ejije a gosi na ọ bụrụ na nwoke ejighi aka ya sị nwaanyị na ọ 

ga-alụ ya, ọ naghị eji nwaanyị gbasoro ya agbaso akpọrọ ihe. Ọ bụrụ na anyị tulerịkọta 

etu o si akpaso Ọdịnchefu bụ onye nke o jiri aka ya wee lụo àgwà na ụdị agwa ọ kpasoro 

Obiọma, anyị ga-ahụ ihe dị iche na nwaanyị mgbaso na nke nwoke ji obi ya wee gosi 

mmasị n’ebe ọ nọ. Nke a gbara elu bido n’ihuakwụkwọ nke 70. Etu o si etu Ọdịnchefu 

aha na etu o si eme ya gosiri na ọ bụ nwaanyị o ji obi ya wee lụọ.  

 

Ọghọm dị n’ime mpụ na arụ: Na Obiọma gbasoro Awọrọ agbaso ekwesighi ime ka o 

bo ya ebubo, nọrọ n’elu ya gaa tọrọ nwunye ya na nwa ọ mụrụ amụ refuo.Oge Awọro 

chọputara na ihe Obiọma anaghịzị amasị ya, ọ gaara ịka mma ma ọ bụrụ na ọ kpọọrọ ya 

kpọlaara ndị mụrụ ya kama ibo onye aka ya dị ọcha ebubo. Ọ bụghị naanị nke a, o mere 

ihe ala na-asọ nsọ site n’ịga tọro ya na nwa ọ mụrụ amụ ree n’agbanyeghị na ọ ma nke 

ọma na aka nwunye ya dị ọcha. N’ikpeazụ, ọ natara ntaramaahụhụ so mpụ a o mere n’ihi 

na mgbe ọ chọpụtara na Ọdịnchefu bụ nwa ya, o gburu onwe ya. Dịka o siri kwu 

n’ihuakwụkwọ nke 83: 

 

  O ji ngwere haa ngwere na ọ bụghị anụ! 

M gaghị eji anya m hụ ntị m! 

M gaghị eji anya m hụ nke a!  

Ọ karịa m.  

(ya agbabaa n’ụlọ ya were mma gbapụ wee magbuo onwe ya: …) 

 

Odee ji ogbugbu a Awọrọ gburu onwe ya wee gosi anyị ọdachi nwere ike ịpụtara onye 

na-eme mpụ na arụ.  

Ihe ọzọ odee jikwara akụkọ a kuziri anyị bụ na ndị Igbo na-esi n’ịgba afa achọpụta ihe 

ụfọdụ kpatara ihe ji eme na ndụ ha. Ka Awọrọ lụchara nwunye ya bụ Ọdịnchefu, ime na-

esiri ha ike. O nwekwaanụ ka o siri tụrụ ime mụọ nwa, nwa ahụ anwụọ. Ma oge ha gara 

n’afa, dibia afa gwara ya ihe kpatara ọ mụtabeghị nwa. Ọ sị ya na ọ bụ n’ihi nwaanyị e 

refuru ya na nwa ya. Bido n’ihuakwụkwọ nke 70 – 80, anyị ga-ahụ ebe ọ sịrị: 

Nwaanyị, nwaanyị, nwaanyị e rere ya na  

nwa o ku n’aka. Sịnụ arụ gbafuokwee. 

…. Ọ bụghị ka nne buru ka ọ na-eti nwa ya.  

Eje eje ala ala ọ bụ gịnị bu ya? 

Ọrịa, akwa ndeeri, ọnwụ na mfu a tụọ 

ma amụghị, ma a mụọ ma e jighi, ọ bụ gịnị 

bu ya? 

Nwaanyị, nwaanyị, kpa nwa na-aka na-ebe 

 akwa arịrị. 

Ọbara eburula ọbara ṅụọ 

Arụ, arụ, arụ, ọnwụ, mfu, mfu, o nwere 

 nwaanyị e rere ya na nwa o ku n’aka 

N’obodo unu ihe dị ka afọ iri abụọ gara  

aga? 

 

Na nkebite a dị n’elu, odee ji ya wee gosipụta uru dibịa afa bara n’ihi na e wepụ ya, 

Awọrọ agaghị ama na Ọdịnchefu bụ nwa ya. 

 

Ntụle Mmetụtaobi Ya 

Awọrọ bụ isiagwa bụ ajọ mmadụ. O rere nwunye ya na ada ya n’akpọghị ya ihe ọbụla. 

Ebubo asị niile na agwa ọjọọ Awọrọjụrụ ọgụụ ( onyenkiri/oleanya) ahụ oyi mgbe ọkwụrụ 

ụdọ, site iji mma amagbu onwe ya, ka ọ hụchara na nwunye ọ na-alụ bụkwa ada ya.E 

nweghi onye nwere mmetụtaobi ebere n’ebe ọ nọ makaọ bụ ya metara ihe gburu ya. 

 

Ahụhụ Obiọma buteere anyị mmetụtaobi obimmeruwe – obi mwute. Akwa o bere na 

agwa ndị ọ kpọkuru ka ha nyere ya aka nyere anyị mmetụtaobi: 

Chi  moo chi moo 

Gịnị ka m mere o. 

Ọdịnchefu, onye emeghị ihe ọbụla kwesịịrị ya ịta ahụhụ butekwaara anyị obimmeruwe. 

 

N’ịgbakwasa ụkwụ n’ihe Aristotle kwuru naanị mmetutaobi anyị nwere n’Awọrọ bụ nke 

ụjọ maka ọ bụ onye a ga-ewe ka oke mmadụ - azụerūàlà obodo na mgba; ọ bụ eziokwu 

na ọ bụ ya kpara nkụ ahụhụ sị ngwere pụtara ya ọrịrị. Ọdachi a bụ nke sitere n’ime mpụ. 

 

NNWALE ONWE 1 

 

Họrọ otu ejije ederede Igbo masịrị gị, gụọ. Tulee isiokwu ya n’uju. 

 

 

3.1.2        Eriri Mara Ngwugwu 

 

Ntụle Isiokwu Ya 

Nhịkọsị gbara elu n’Eriri Mara Ngwugwu ma isiokwu kara pụta ihe bụ mmegwara/emee 

e megwara (vengance), ọbọ. Ka a machara Okwuike Ogbunanjọ ikpe ma tụọkwa ya nga, 

site n’ama nwunye ya gbara, ọ ṅụrụ iyi na ya ga-emegwara site n’igbu nwaanyị ahụ. 

Mgbe o siri n’ụlọ nga pụta, o mezuru nke a. 

 

N’emereme ọzọ, Uduakụ ghọgburu di ya na ya mụtaara ya nwa nwoke ebe ọ bụ nwa 

nwoke o jiri gbanworo nwa nwaanyị ọ mụtara n’ụlọọgwụ site n’enyemaka nọọsụ. Ka e 

mechara chọputa ihe bụ eziokwu, Ọchọnganooko kpebiri ịbọ ọbọ nke a n’ebe nwunye ya 

nọ. 

 

Okoto, agwa ọzọ dị n’ejije a bu n’uche ịbọ ọbọ ọnwụ nne ya n’aka nna ya. O mechara 

gbuokwa nna ya dịka o kpebiri. 

 

Mmekọrịta nke anụahụ n’etiti ndịbụ otu ọbara (incest) pụtakwara ihe n’ejije a. Ya bụ, e 

wepụ isiokwu mmegwara anyị sịrị kara gbaa elu n’ejije, anyị ga-ahụkwa isiokwu ndị ọzọ 

(sub-themes) dị n’ime isiokwu mmegwara a – mmekọ nke anụahụ n’etiti ndibụ otu ọbara 

(incest) na mmadụ igbu nna ya (parricide) 

 

Ntụle Mmetụtaobi Ya 

N’ejije ọdachi Onyekaọnwụ, mmetụtaobi mmeruweobi na egwu ọtụtụ na-agba elu mana 

mmetụtaobi ndi a anaghị apụta site n’ọnwụ ndị isiagwa dịka Aristotle ga-atụ anya, kama 

ọ bụ site n’agwa ndị ọzọ. Ihe kpatara nke a bụ ọtụtụ ndị odogwu ya bụ ndị omekeome 

nke na-adakwasị ha bụ site n’omume ọjọọ ha. N’ihi na ha abụghị ndị nwere ihe e jiri 

mara ha, ọnwụ ha anaghị akwalite mmetụtaobi n’ebe ndị nkiri nọ.Iji maa atụ Awọrọ bụ 

ajọ mmadụ (tulee ihe ọjọọ Awọrọ mere); Ọchọnganooko bụkwa ajọ mmadụ (Gịnị mereya 

ajọ mmadụ? Hu na ị gụrụ Eriri Mara Ngwugwu). 

 

 

Ụdị Mmetụta ndị ọzọ agbara elu n’ejije Nwata Rie Awọ na Eriri Mara Ngwugwu 

Onyekaonwu 

 

Nsachapụ (Catharsis) 

Egwuọtụtụ anyị ga-enwe site n’ọdịda (ọnwụ) onye nwere ihe e jiri mara ya/nnukwu 

mmadụ ga-ebutere anyị ihe a na-akpọ nsachapụ. Ihe nsachapụ na-ewetara anyị bụ na 

mmetụtaobi anyị ga-ekpochapụ, obi anyị adalatakwa, ya bụ anyị enwe nhatuobi 

(purgation of emotion). 

 

Imebi Iwu (Contravention of mroal law) 

N’ejije ọdachi Onyekaọnwu, a na-emekarị mmebi iwu -ime ihe ala na-asọ nsọ. Odogwu 

maọbụ agwa ọzọ gbara elu na-emebi iwu emereme nke na-ebute uke ịdakwasị ya (ọdịda). 

Iji maa atụ, na Nwata Rie Awọ, Awọrọ merụrụ ala. Awọrọ boro nwunye ya ebubo ụgha, 

chụpụ ya, refuokwa ya. O nweghị ezi akparamaagwa. Ihe niile ndị a megidere iwu 

emereme. Ọ lụrụ nwa ya maakwa ụdọ. Obiọma jụrụ Anene n’ikpeazụ mgbe e chere na 

ihe niile adabala -ụbọchị ha chọrọ ime ihe n’isi ya. Ihe ndị a Awọrọ mere wetara ọdịda 



75 
 

ya.N’Eriri Mara Ngwugwu, Ogbunanjọ gburu ọchụ.  O gburu nwunye ya; Okoto egbuo 

nna ya. Ọchọnganooko dinara nwa ya (incest) maakwa ụdọ, Uduakụ chiri Ndubuisi aka 

n’ala, gbanwookwa nwa nwaanyị ọ mụtara nke mere ka Ọchọnganooke dina nwa ya. 

N’ihe niile e nwere mmebi iwu. 

 

Ihe Mmụta/Ihe Mkpalite mmụọ (Edification) 

Ihe mmụta jupụtara n’ejije ọdachi Onyekaọnwụ. Ihe mmụta ndị a na-esite n’ihuọma na 

uke dakwasara agwa ụfọdụ. 

Ihe mmụta dị na Nwata Rie Awọ bụ na o kwesịghị ka mmadụ nwe obi ọjọọ. Etu e siri 

meso Obiọma mmeso na-akụzi na nwaanyị ekwesighị ileghara ndụmọdụ onye ọbụla anya 

gbaso nwoke.  Ihe so kpata ka Awọrọ kpọọ ya asị bụ na ọ (Obiọma) gbasoro ya onwe ya 

(Awọrọ) na-enwechaghị mmasị n’ebe ọ nọ.Ihe mere Obiọma kuziiri anyị na nwaanyị 

etosịghị inupụ isi gbakwuru nwoke. Akpọmasị Awọrọ nwere ebe Obiọma dị gbadotụrụ 

ụkwụ na nke a. 

 

N’Eriri Mara Ngwugwu, ihe mere Uduakụ yiri ihe mere Obiọma. Uduakụ gbasoro 

Ọchọnganooko n’ụbọchị agbamakwụkwọ ya na Ndụbụisi. E mechaa Ọchọnganooko 

kpọọ ya asị tụmadị mgbe o nweghị ike ịmụtara ya nwa nwoke dịka Awọrọ siri kpọọ 

Obiọma asị maka ọ mụrụ nwa nwaanyị 

 

Ihe mmụta ọzọ dị n’Eriri Mara Ngwugwu bụ na a jụghị ajụ eri butere arịghị arịa anwụ. 

Mmadụ kwesịrị ịjụcha ajụjụ nke ọma tupu o mee ụfọdụ ihe. Maka na Okoto ebughị ụzọ 

jụọ ajụjụ mere ka o gbuo, n’amaghị ama, nwoke bịara ịzọpụta ndụ nne ya. 

 

Ejije a kuzikwara na nwoke etosịghi ịdị na-agba n’ezi. Nwoke tosịrị ịma ihe, ijide onwe 

ya, inwe ndidi na mmadụ ịkwụwa aka ọtọ n’ihe ọ na-eme ọ kachasị n’ebe ndị na-arụrụ 

ọha ọrụ nọ. 

Isiokwu Oguamalam bụ ịzọ ala ebe ndịnaisiokwuya dị abụọ: nke mbụ bụ etu ịṅụ iyi asị si 

ebute ọdachi. Nke abụọ bụ etu mmadụ anaghị ege ndụmọdụ si anwụchu. Ọkụkọ ntị ike 

na-anụ ihe n’ite ofe. 

 

Isiokwu Akụ Fechaa: 

Etu mmadụ inupụ isi na mkpebi/nkwenye obodo si ebute nsogbu.  Ndịnaisiokwu: Etu 

nsogbu/ọdachi siri dakwasị Agụ n’ihi nnupụ isi a. Ọjaadịlị: Etu oke ọchịchọ ka a nụ aha 

mmadụ si ebute ọdachi. Nwata Rie Awọ: Etui me mpụ si ebute ọdachi. 

 

NNWALE ONWE  

1.   Kedụ ihe ndị a na-eleba anya mgbe a na-enyocha ejije ederede Igbo? 

2.   Họrọ otu ejije ederede Igbo ozo ị gụrụla, nyochaa ndịna ya. 

 

 

3.0     MMECHI   

 

Na yunit ihe omume a, e lebara anya na nnyocha ejije, were akwụkwọ ejije nye 

ọmụmaatụ ihe ndị e nwere ike ịtụle mgbe a na-enyocha ejije – isiokwu, mmetụtaobi na 

ihe mmụta. 

 

4.0     NCHỊKỌTA  

 

A kuziri na yunit a na ejije, dịka agụmagụ ndị ọzọ, na-enwe ihe e bu n’uche dee ya 

maọbụ ihe mmụta, nke isiokwu nwere ike gbadoụkwụ na ya. E lebara anya n’isiokwu, 

mmetụtaobi na ihe mmụta ejije ederede Igbo abụọ –Nwata Rie Awọ na Eriri Mara 

Ngwugwu iji nye ọmụmaatụ ntụle ihe ndị a. A na-atụ anya ụmụakwụkwọ ga-agbado 

ụkwụ n’ihe ha mụtara ebe a nwe ike inyocha ejije ederede Igbo ndị ọzọ ha ga-agụrụ onwe 

ha. 

6.0  IHE OMUME  

 

Họrọ ejije Igbo abụọ si n’aka ndị odeejije abụọ ndị ọzọ, tulerịkọta ndịna ejije abụọ ndị ahụ. 

MODUL 4:   NNYOCHA ỌDỊDỊ AGỤMAGỤ EDEREDE 

 

Yunit 1   Ọdịdị Abụ Ederede  

Yunit 2   Ọdịdị Iduuazị   

Yunit 3  Ọdịdị Ejije Ederede      

 

YUNIT 1:    ỌDỊDỊ ABỤ EDEREDE  

NDỊNA  

1.0     Mkpọlite 

2.0 Mbunuche 

3.0 Ndịna Kpọm kwem 

3.1 Ndokọ Abụ Ederede 

3.2       Ndanusoron’Abụ Ederede 

3.3       Asụsụ Abụ Ederede 

4.0 Mmechi. 

 5.0 Nchịkọta. 

6.0  Ihe Omume 

7.0  Nrụtụaka/Ngụmi 

 

 

1.0   MKPỌLITE  

 

Ebe ndịna na-eleba anya n’ihe agụmagụ na-ekwu maka ya, isiokwu maọbụ ozi ya, ọdịdị 

agụmagụ bụ itule etu odee si ekwupụta ihe ahụ ọrụ ǹkà na-ekwu maka ya, etu e si wepụta 

nkamma ka ndịna nwere metụta ọgụụ n’ụzọ pụrụ iche.Na nkeji 3, a kuziri nnyocha ndịna 

agụmagụ ederede dịka o si metụta abụ, iduuazị na ejije. Na nkeji a, a ga-eleba anya n’ihe 

ndị a na-eme na nnyocha ọdịdị agụmagụ ederede. Ihe ndị a bụ ịmụ etu e si enyocha ọdịdị 

abụ, iduuazị na ejije. Ihe e kwesịrị ileba anya n’ụsoro ọdịdị bụ ndokọ, ndanuusoro na 

asụsụ. N’ime nke a, a ga-elebami anya na ndokọ, ndanusoro, ǹkà akọmakọ,àgwàna etu e 

si ji asụsụ eme ihe dịka o si gbasa nkenụdị agụmagụ nke ọbụla.  

Na yunit nke a, anyị ga-eji ọmụmaatụ lebaa anya n’ihe ndị a na-enyocha n’ọdịdị abụ 

ederede Igbo. Mgbe a na-ekwu maka ọdịdị, a na-ekwu etu abụ ahụ dị. Dịka anyị 

kọwarala, ihe atọ gbara ọkpụrụkpụ a na-eleba anya n’ọdidi abụ bụ ndọkọ, ndanuusoro na 

asụsụ. A na-ekwu maka ndokọ, ihe a na-atule bụ ma a haziri ya na nkebi na nkebi ka e 

dekọrọ echiche niile n’otù nkebi. Ma abụ o nwere ndubata na mmechi ka ọ bụ na o 

nweghi. Mgbe a na-ele anya na ndanuusoro dị n’abụ, a na-ele anya na bịambịakwa ihe 

n’usoro nke kwunkwukwa na kwunkwugha nwere ike ikwalite. N’ebe ọ gbasara asụsụ, a 

na-ele anya n’asụsụ ǹkà e jiri dee abụ. Anyị ga-edepụta abụ ndị anyi ga-eji mee nnyocha 

ma lebaa ha anya n’otù n’otù. 

 

 

2.0 MBUNUCHE  

 

Na ngwụcha ihe ọmụmụ a, ụmụakwụkwọ ga-enwe ike: 

i.   Ịmụta ihe a na-eleba anya na nnyocha ọdịdị abụ ederede; 

ii.  Itule ndokọ abụ n’ụzọ dabara adaba; 

iii. Marakwa ka e si enyocha ndanusoro n’asụsụ abụ. 

 

 

3.0 NDỊNA KPỌM KWEM  

3.1     Ndokọ Abụ Ederede 

Ihe onye na-atụle abụ ga-eleba anya na ndokọ bụ etu onye dere abụ siri hazie abụ ya, 

wepụta isiokwu maọbụ echiche dị n’abụ. Ma o wepụtara ya ozigbo. Ọ bụ site n’ụdị 

nnyocha a ka e si akatọ maọbụ too odeabụ, ọkachasị mgbe odeabụ mere ka echiche na 

mmetụtaobi pụta i he etu o kwesịrị n’abụ ya.      

Na ndokọ abụ, a na-eleba anya etu odeabụ siri hazie abụ ya. Ma o nwere nkebi dị iche 

iche ka ọ bụ na o nweghi. Ọ bụrụ na e depụtara ya na nkebi, kedụ ka nkebi ọbụla siri 

metụta onwe ha? Nkebi ndị ahụ ọ na-ekwu maka otù ihe ka ha a na-ekwu maka ihe dị 

iche. Ọzọ bụ ma odeabụ ọ malitere wepụtawa echiche ya ozugbo ka o nwere ka o 

wepụtara echiche ya n'ikpeazụ. Kedụ ebe odee wepụtara isiokwu dị n’abụ ya. Onye na-

atụle abụ ga-elenyekwa anya n’usoro odeabụ si wepụta echiche ya. Ọ dabakwara adaba? 

Ọ dị n’usoro n’usoro? Ma odeabụ o tinyere akụkọ mere ka echiche ya pụta ihe. Ọ bụrụ na 

o tinyere akụkọ n’abụ ya, ọ bụ akụkọ nkọfe ka ọ bụ akụko nkọrịsị. A ga-elekwa anya ma 

abụ o nwere mmechi. Ugbu a, ka anyị jirizie abụ ederede Igbo ụfọdụ wee tulee ihe ndị a. 

 

Abụ  6: Mmanya 

 

Ihe ụtọ, ọ nà-asọ mịkpọọ: 

Kamà ọ gà-àdọ n’ìtè kà ọ dọrọ n’afọ: 

Ịnū   mmanya bụ̀   ikpōri ndụ̀   

Nkwụ ju afō  , è kwebe iyōo nà ịyāā. 

 

Ṃ̀ manya nà-àgbachiri motò àgàdà 

Nkwụ nà-àkpachara nkume tụkàpụ̀   nwokē amamiihe- 

Nkwụ nà-ètighepụ̀   ọnụ ìhìriìhì nwa ogbì 

Kwara àfè nkonko yibe yā. 

 

Ṃ̀ manya, ihe sī n’obele amàlite na-enyo àkpịrị: 

Ṃ̀ manya kwàrà ụzọ̀   naabọ̀   

Otù gàrà be ndụ, otù gaa be ọnwū  - 

A ṅụa mmā à laa n’ùdo, 

A ṅụghàrịa ùwe ekoro n’ọhịa.(Nke si N’aka J. C. Obienyem. Ụtara Ntị: 57) 

Odee haziri abụ a na nkebi atọ. Nkebiabụ nke mbụ na nke abụọ nwere ahịrịabụ anọ anọ, 

ebe nke ikpeazụ nwere ahịrịabụ ise. Nkebi nke mbụ na-ekwu maka ọrụ mmanya na-arụ 

na ndụ mmadu    dịka inye obiaṅụrị. Ọ na-ekwukwa etu o si atọ na-eme ka onye malitere 

ṅụwa ya ghara ịkwụsị akwụsị rue mgbe ọ gwụrụ. Ọzọ bụ na ọ bụrụ na aṅụjuo mmanya 

afọ, n̍ụbiga ya oke, a malite gụwa egwū. Nke a pụtara ihe na nkebiabụ nke mbụ ebe ọ 

sịrị: 

Ihe ụtọ, ọ nà-asọ mịkpọọ: 

Kamà ọ gà-àdọ n’ìtè kà ọ dọrọ n’afọ: 

Inū mmanya bù ikpōri ndù 

Nkwu ju afō, è kwebe iyōo nà iyāā. 

Nkebiabụ nke abụọ na-ekwu maka ọghọm dị n’ịṅụbiga mmanya okè. Ọghọm ndị ahụ bụ 

na ọ na-abụ na aṅụọ mmanya ṅụbiga ya okè, o meee ka onye ahụ ghara ịmazi onwe ya, 

na-emegheri. Nke a ka odee jiri ahịrịabụ mbụ dị na nkebiabụ nke abụọ wee zipụta ebe ọ 

sịrị: 

Ṃ̀ manya nà-àgbachiri motò àgàdà…. 

Ọghọm ọzọ odee wepụtara na nkebiabụ a bụ na ọ na-eme ka onye mmanya na-egbu na-

ezuzu ezuzu. N’ahịrịabụ nke abụọ kwa, o zipụtara ọghọm ọzọ nke bụ na ọ bụrụgodu onye 

anaghị ekwu oke okwu ṅụbigara mmanya okè, ọ na-amalite ekwurekwu. N’ikpeazụ, 

mmanya na-ebutere mmadụ ime iheiberibe ọ karaghị ime ma isi zuo ya oke. 

 

Nkwụ nà-àkpachara nkume tụkàpụ̀   nwokē amamiihe- 

Nkwụ nà-ètighepụ̀   ọnụ ìhìriìhì nwa ogbì 

Kwara àfè nkonko yibe yā. 

 

Ihe odeabụ zipụtara na nkebiabụ a dị n’elu bụ na ọtụtụ ndị na-aṅụ mmanya anaghị ama 

mgbe ha ji ṅụọ nukwu n’ihi na etu o si atọ na-eme ka mmadụ ghara ịma mgbe ọ ṅụbigara 

ya okè. O mechiziri abụ a site n’ikwu na onye ṅụọ nke isi ya ga-ebunwu, na nsogbu ọbụla 

agaghị adị, maọbụrụ na a ṅụbiga ya okè, o mebie ihe: 

 

Ṃ̀ manya, ihe sī n’obele amàlite na-enyo àkpịrị: 

Ṃ̀ manya kwàrà ụzọ̀   naabọ̀   

Otù gàrà be ndụ, otù gaa be ọnwū  - 

A ṅụa mmā à laa n’ùdo, 

A ṅụghàrịa ùwe ekoro n’ọhịa. 

Na nchịkọta, a ga-asị nà na nkebiabụ atọ a odee wepụtara abụ a dị n’usoro dị mma 

n’iwepụta ozi ọ na-ezi. Na nke mbụ, o zipụtara uru mmanya bara. Na nke abụọ, o 

wepụtara ọghọm dị na mmanya, bịazie na nke atọ pịakọta abụ ya site n’ikwu na ịṅụ 

mmanya abụghị ihe ọjọọ; na nsogbu ọbụla adịghị na mmadụ ịṅụ nke isi ya ga-ebutenwu 

kama, ebe nsogbu dị bụ ma a ṅụgharịa. 

A bịa na mkpọlite na mmechi, anyị ga-asị na abụ a enweghi mkpọlite. Odee malitere 

kọwawara anyị uru mmanya bara ozugbo. N’ihe gbasara mmechi, anyị ga-asị na o ji 

ndụmọọdụ wee mechie abụ ya. Nke a pụtara ihe n’ahịrịabụ nke anọ na ise dị na nkebiabụ 

nke atọ ebe ọ sịrị; 

….A ṅụa mmā à laa n’ùdo, 

A nụghàrịa ùwe ekoro n’ọhịa. 

 

Anyị ga-asị na odeabụ haziri abụ ya nke ọma n’ihi na nkebi na ahịrịabụ ọbụla pụtara 

n’usoro, nwee ozi o si na ya zie ndị ọgụụ. 

 

Abụ 7:Adamma  

 

Otù nwaànyi  ̣̀ m hu  ̣̀ ru  ̣̀  taà, 

Ahà ya bu  ̣̀  Àdammā; 

Adammā màrà mmā ǹkè ukwu, 

Guzoro kwèkèm. 

 

Àdammā tòrò ogologo, 

Ọ bu  ̣̀  asaawa e jì amā àtu  ̣̀ : 

Àhụ yā niile nà-ème pòkòpòkò, 

Agịrị isī ya di  ̣̀ yo  ̣̀ ri  ̣̀i  ̣̀. 

Imi yā di  ̣̀ warara, 

Anya yā nà-èke rịrịrị: 

Ezē ya nà-ènwu dịkà ọnwa,  

Mkpịsị akā ya di  ̣̀ sam. 

 

Àdammā bìtu  ̣̀ ru  ̣̀  mmā aka, 

Èkèle yā gòsìrì umeàlà,  

Ọchi  ̣̀ ya di  ̣̀kà ìhè 

Ǹkè mu  ̣̀mu  ̣̀wari  ̣̀warị nà-ènye n’o  ̣̀chịchịri  ̄ .(Nke si N’aka C.W.O. Ajaegbu. Akpa Uche: 19) 

Odee depụtara abụ a na nkebiabụ anọ. O ji nkebi nke mbụ wee gwaa anyị onye ọ hụrụ na 

aha ya. Malite na ahịrịabụ nke atọ dị na nkebi nke mbụ rue na nkebi nke atọ, ọ kọwaara 

anyị etu Adamma dị. Ya bụ, ụdị mma ahụ ya mara na agwarā ndị ọzọ o nwere: 

…Adammā màrà mmā ǹkè ukwu, 

Guzoro kwèkèm 

Àdammā tòrò ogologo, 

Ọ bu  ̣̀  asaawa e jì amā àtu  ̣̀ : 

Àhụ yā niile nà-ème pòkòpòkò, 

Agịrị isī ya di  ̣̀ yo  ̣̀ ri  ̣̀i  ̣̀…. 

 

Na nkebi abụ nke anọ, odeabụ ka na-etokwa mma nwaagbọghọ a bụ Adamma mara. Ọ 

gara n’ihu kwuo etu akparamaagwa ya dị. Na ọ bụ onye dị umeala na-achị ọchị nke ọma: 

Àdammā bìtu  ̣̀ ru  ̣̀  mmā aka, 

Èkèle yā gòsìrì umeàlà,  

Ọchi  ̣̀ ya di  ̣̀kà ìhè 

Ǹkè mu  ̣̀mu  ̣̀wari  ̣̀warị nà-ènye n’o  ̣̀chịchịri  ̄ . 

 

Na nchịkọta, anyị ga-asị na echiche dị n’abụ a pụtara n’usoro n’usoro, nwee ihe jikotara 

nkebi nke ọbụla na ibe ya ọnụ n’imetụta aka n’ụdị mma Adamma mara. 

Anyị ga-asị na abụ a nwere mkpọlite mana o nweghị mmechi. Ahịrịabụ nke mbụ na nke 

abụọ bụ ha ka odee jiri kwádó mmụọ ndị ọgụụ n’ozi ọ chọrọ izì: 

Otù nwaànyi  ̣̀ m hu  ̣̀ ru  ̣̀  taà, 

Ahà ya bu  ̣̀  Àdammā; 

Ya bụ, anyị ga-asị na o ji ahịrịabụ abụọ a wee dubata ndị ọgụụ n’ihe ọ chọrọ ikwu. Mana 

etu o siri kwụsị abụ ya egosighị na abụ abịala na njedebe. 

 

Abụ 8: Adị m Oji 

 

Obi dị m ụtọ 

Adị m oji 

Obi dị m ụtọ 

Oji ka chi m nyere m. 

 

 Oji bụ ike 

Oji bụ dike 

Oji bụ mma 

Oji bụ ọnụ 

Oji bụ ịdị ndụ 

Na iriju afọ.  

 

Ọ bụrụ na ị chọrọ ịdị ọcha 

Zanwa bekee wee tụfuo ike Chukwu nyere gị 

Akpọla m 

A kọrọla m 

Achọrọ m ịdị oji. 

 

Obi dị m ụtọ 

Adị m oji 

Hapụ m otù m siri dị.(Nke si n’aka G. N. Echebimma. Akọ Na Uche: 3) 

 

Odee depụtara abụ a na nkebiabụ anọ. Nkebiabụ ọbụla nwere echiche pụrụ iche ọ na-

ewepụta.  Na nkebi nke mbụ, odee mere ka anyị mata etu obi dị ya n’etu chi ya siri kee 

ya. O mere ka anyị mata na o nwere afọojuju n’oji chi ya nyere ya: 

 

Obi dị m ụtọ 

Adị m oji 

Obi dị m ụtọ 

Oji ka chi m nyere m… 

 

Na nkebiabụ nke abụọ, ọ kọwapụtara ihe oji jiri ka ọcha mma. Ebe a, ọ gụsịtara uru oji 

bara. Dịka o siri kwu: 

 

 Oji bụ ike 

Oji bụ dike 

Oji bụ mma 

Oji bụ ọṅụ 

Oji bụ ịdị ndụ 

Na iriju afọ. …. 

 

Na nkebiabụ nke atọ, o mere ka a mata na ya agaghị agbanwe oji ya maọbụ obi ya n’etu o 

si eji, na afọ juru ya etu chi ya siri kee ya. O mekwara ka anyị mata na o nwere ebube 

maọbụ ike pụrụ iche dị n’oji, bụ nke adịghị n’ọcha: 

 

Ọ bụrụ na ị chọrọ ịdị ọcha 

Za nwa bekee wee tụfuo ike Chukwu nyere gị 

Akpọla m 

A kọrọla m 

Achọrọ m ịdị oji…. 

 

Na nkebiabụ nke ikpeazụ, ọ gara n’ihu igosi obiisiike o nwere n’ọdịdị ya. 

Abụ a nwere ndubata na mmechi. Odeabụ ji: 

“Obi dị m ụtọ 

  Adị m oji… 

wee malite abụ ya. Ọ bụkwa otù okwu ahụ ka o jiri mechie ya. Nkebiabụ nke mbụ na nke 

ikpeazụ o jiri mee ndubata na mmechi dị ntakịrị karịa nkebiabụ ndị ọzọ. 

 

Abụ 9: Anwụnta 

A chọwa ndị dị nta di  ̄  ike n’u  ̣̀wà, 

Anwụntà di  ̣̀ nà ya: 

Ị mà nà ọ̀  gụ̀   ọ nà-alụ̀   kà o wèe kèta ụ̀  wà, 

Àbụghị ịkpā ike enyi gà-èkweta. 

 

A chọwa ndị dị nta di  ̄  ike n’u  ̣̀wà, 

Anwụntà di  ̣̀ nà ya: 

Lèe otù ọ nà-àgba ōnwe ya dị kà àkụ, 

Mà ọ mata isisi ndị ọ̀  gụ̀   ya n’ụ̀  wà. 

 

A chọwa ndị dị nta di  ̄  ike n’u  ̣̀wà, 

Anwụntà di  ̣̀ nà ya: 

Ọ̀   bụ̀   gịnī   mèrè ya amaghị ọrụ ubì? 

Ya n̄òmiri dandā na-enweghi iro n’u  ̣̀wà. 

 

A chọwa ndị di  ̄  nta di  ̄  ike n’u  ̣̀wà, 

Anwụntà di  ̣̀ nà ya: 

A kụọ yā aka, a kụọ yā nsi, fee ya àjà! 

Kùrùbubā ọ̀   dị̀   n’ụ̀  dị ọnwa à? 

 

A chọwa ndị dị nta di  ̄  ike n’u  ̣̀wà, 

Anwụntà di  ̣̀ nà ya: 

Ò nyeghīrī osisi akā ka mkpụrū   ya mìa. 

O  rughī ikpobà ubì kà ọ ghọ̀  ọ nri àlà. 

 

A chọwa ndị dị nta di  ̄  ike n’u  ̣̀wà, 

Anwụntà di  ̣̀ nà ya: 

Ḳ̀ a m jụọ, ọ̀   bụ̀   ihe ahū   hū  rū   ihe dum nà ọ dị mmā, 

Kèrè anwụntà wụnye n’ụ̀  wà? 

 

Ekè, wère àmàrà gị nà obì ọma gī   dị ibù, 

Chị̀  kọrọ ndị òjì ọnụ mere àgị̀  gà, 

Wụ̀  nye ha n’ìgwè n’ime oke òsìmìrì. 

N’àla òsìmìrì kà àhụ gà-àdị ozū ha mmā. 

(Nke si n’aka J.C. Madụekwe. Nka Okwu: 50) 

Odeabụ depụtara abụ a na nkebiabụ asaa. Nkebi abụ ọbụla nwere ihe pụrụ iche ọ na-ezi 

maka anwụnta. Nkebiabụ nke mbụ na-ekwu etu anwụnta siri dị ike. Nke abụọ na-ekwu 

etu o siri dị ụjọ. Nke atọ na-ekwu etu o si kwesi ịkpọ asị. Nke anọ na-ekwu etu o si baa 

ụba. Nke ise na-ekwu na o nweghi uru ọbụla ọ bara, ebe nke isii bụ arịrịọ maka 

ikpochapụ maọbụ ibibi anwụnta n’elu ụwa. 

Anyị ga-asị na abụ a nwere mmechi ma o nweghi ndubata. Odee malitere ikwu uche 

gbasara anwụnta ozugbo. Na mmechi ya, o jiri arịrịọ bụ nke nwere echiche dị iche wee 

mechie ya. Dịka o siri kwu: 

Ekè, wère àmàrà gị nà obì ọma gī   dị ibù, 

Chị̀  kọrọ ndị òjì ọnụ mere àgị̀  gà, 

Wụ̀  nye ha n’ìgwè n’ime oke òsìmìrì. 

N’àla òsìmìrì kà àhụ gà-àdị ozū ha mmā. 

 

 

Abụ 10: Ị Bịala 

 

N’òbi Ezènwaọ̀  dịnala 

Ọbị̀  a gbàdòrò ya n’ụ̀  zọ ụtụtụ̀  : 

Mà ọ bịaghị màkà àsị̀  rị̀   ịgba àmà, 

Ọ̀   bụrụ mgbalị̀   ịkụkō   isi maka ụ̀  zụ̀  ; 

Ọ bụghī   ọ̀  dị̀  mma dibịaụlọ̀   kà o kwèrè bịa 

Ọ̀   bụrụ màkà ụra na nrapụ̀  ta. 

 

Nwokē m, tụ̀  ọnụ nzu ụtụtụ̀   

Ndị ala anyị jìrì yà gosi ijè obi dị mmā, 

Aka dị ọcha nà echìche aghụ̀  ghọ pụ̀  rụ̀  . 

Tụ̀  ọ nzū, gụ̀  nye ōnwe gị n’obị̀  à m taà! 

Ì chezie kà a taa ọjī  , taa osè, 

 Ọbị̀  à mara ihe ọ bị̀  àrà, ò kwuwe…. 

 

“Nwannà, ọjị abịala.” 

“Ọjị èzè dị̀   ezè n’aka.” 

“Hm, ànyị gà-àdị, nwekwa àkụ̀   màkà ezi ndụ̀  . 

Okporo ụzọ̀   wère ihe ọma bàta. 

Ụ̀  tụtụ̀   tụtụ̀  rụ n̄jọ pụ̀  ọrọ ehihìe na-enye ìhè. 

Ihe ọma mèe, ǹkè ọjọō   emèlà” 

 

A kpachaa àlà, à kụọ nkwà. 

Egwu ha maa mmā, è fewe isī, tawa ụkwụ̀  ; 

O  dàa ilù ilu, ọ̀   kō  rō   ji, gwùrukwa. 

”Enyì m, kà anyi tụrịa nzū. 

Ùdà diòchi, a wụọ yā n’ihu nzu a tụ̀  rụ̀  : 

Ọ kọọ, ọbị̀  a, ọ bụ̀   onye eziokwu.”(Nke si N’aka J. C. Madụekwe. Nka Okwu: 1) 

 

Abụ ana-ekwu maka omenala nnabata ọbịa n’ala Igbo. Odee wepụtara echiche ya na 

nkebiabụ anọ. Nkebiabụ ọbula na-ezi anyị ozi pụrụ iche maka omenala Igbo. Nkebi nke 

mbụ na-ekwu maka ebumnobi e ji eje be mmadụ. Nke abụọ na-ekwu maka nnabata ọbịa. 

Nke atọ na-ekwu maka ịtụ nzu. Ebe nke anọ na-ekwu maka mkparịtaụka. 

Odee malitere abụ asite n’ịkpọbata anyị n’ezinaụlọ Ezenwaọdịnala ma gwakwa anyị na o 

nwere ọbịa. Ma ọ chịkọtaghị ya achịkọta. 

Na nchikota, anyị enyela ọmụmaatụ etu e si akọwa ndokọ n’abụ ederede. N’ihe ọmụmụ 

nke ọzọ na-esonu ya, anyị ga-eleba anya n’asụsụ ndanusoro. 

NNWALE ONWE 1  

 

1. Gụọ abụ ederede abụọ ọbụla masịrị gị n’akwụkwọ ndị a họọrọ, tulee ndokọ ha. 

2. Oge ụfọdụ, abụ na-enwe 1. 0 Mkpọlite ma ọ gaghị enwe mmechi. Jiri abụ atọ ị gụrụla 

kwado nke a. 

 

3.2     Ndanusoro n’Abụ Ederede Igbo 

Ihe ọzọ a na-elenyekwa anya n’abụ bụ etu ndanuusoro siri gbaa elu. Ndanusoro abụ 

nwere ike ịgba elu site na bịambịakwa nkwụsị nkuru ume, bịambịakwa nhatanha oge 

n’ahịrị na-esote onwe ya, nkekwunkwukwa na kwunkwugha nwere ike ikwalite; na 

bịambịakwa echiche na-amajụ ibe ya. A na-atule ka ndanusoro siri daba n’iwepụta 

echiche dị n’abụ. 

i. Bịambịakwa nkwụsị ikuru ume 

 

i. Bịambịakwa echiche na-amaju ibe ya. 

Ihe na-eweta ụdị ndanusoro a abụghị nhatanha oge n’ahịrị na-esota onwe ya kama ọ bụ 

etu echiche ihe a na-ekwu si amaju ibe ya. Ya bụ, ihe ọbụla e kwuru ga-enweriri ihe 

mejuru ya echiche majuru ya, n’otù ahịrịmaọbụ karịa na-esota onwe ha. Ọmụmaatụ ụdị 

ndanuusoro a na-apụtakarị ìhè mgbe e tuoro mmadụ aha, ma were ihe e jiri mara onye 

ahụ mejuo aha ahụ e turu ya. Ọ na-apụtakwa ìhè mgbe e kwuru okwu ma were ihe dịka 

ọsịsa ya mezuo echiche dị n’okwu ahụ, maọbụ n’ilu a tụrụ, dika isi “ụka a kpara akpa… 

Isi ka e ji ekwe ya”. “Isi ka e ji ekwe ya” majuru “ụka a kpara akpa”. Ugbu a, ka anyị jiri 

ọmụmaatụ lebaa ya anya. 

Ọ bụrụ na anyị gaa n’abụọ a kpọrọ “Mmanya”, nkebiabụ nke ikpeazụ, malite n’ahịrịabụ 

nke abụọ, ụdị ndanusoro a pụtara ìhè ebe odee sịrị:  

 

Ṃ̀ manya kwàrà ụzọ̀   naabọ̀   

Otù gàrà be ndụ, otù gaa be ọnwū  - 

A ṅụa mmā à laa n’ùdo, 

A ṅụghàrịa ùwe ekoro n’ọhịa. 

 

Anyị lee anya n’ahịrịabụ nke mbụ na nke abụọ dị na nkebite abụ a, anyị ga-ahụ na 

‘ahịrịabụ nke abụọ mere ka echiche odee gbasara ụzọ abụọ mmanya kwara pụta ihè; Ya 

bụ, otù ịga be ndụ, na nke ọzọ ịga be ọnwụ. N’ihi ya, anyị ga-asị na echiche dị n’ahịrị nke 

abụọ a majuru echiche dị n’ahịrị nke mbụ. Ọ bụrụkwa na anyị eleruo anya n’ahịrịabụ nke 

atọ na anọ, anyị ga-ahụkwa na nke anọ mere ka echiche dị na nke atọ zuo oke. Ya bụ, 

okwu ihu na okwu azụ. 

N’abụ 9, ọ bụrụ na anyị leruo anya ebe niile odeabụ dere nkebite ahịrịabụ a dị n’okpuru: 

A chọwa ndị dị nta di  ̄  ike n’u  ̣̀wà, 

Anwụntà di  ̣̀ nà ya:…, 

anyị ga-ahụ na ahịrịabụ nke abụọ bụ “Anwụnta dị na ya” mejuru echiche dị n’ahịrịabụ 

nke mbụ. Ya bụ, ọ zara ajụjụ dị n’ahịrịabụ nke mbụ. 

N’ahịrịabụ ndị a kwa: 

…. Ị mà nà ọ̀  gụ̀   ọ nà-alụ̀   kà o wèe kèta ụ̀  wà, 

Àbụghị ịkpā ike enyi gà-èkweta. 

 

….Lèe otù ọ nà-àgba ōnwe ya dị kà àkụ, 

Mà ọ mata isisi ndị ọ̀  gụ̀   ya n’ụ̀  wà. 

 

…Ọ̀   bụ̀   gịnī   mèrè ya amaghị ọrụ ubì? 

Ya n̄òmiri dandā na-enweghi iro n’u  ̣̀wà. 

 

…..Ekè, wère àmàrà gị nà obì ọma gī   dị ibù, 

Chị̀  kọrọ ndị òjì ọnụ mere àgị̀  gà, 

Wụ̀  nye ha n’ìgwè n’ime oke òsìmìrì, 

 

ahịrị nke abụọ majuru ahịrị nke mbụ niile dị n’ahịrịabụ ndị a dị n’elu. Na nke ikpeazụ, 

ahịrị nke abụọ na nke atọ majuru ahịrịabụ nke mbụ, ya bụ,“Chị̀  kọrọ ndị òjì ọnụ mere 

àgị̀  gà,/wụ̀  nye ha n’ìgwè n’ime oke òsìmìrì”, majuru“Ekè, wère àmàrà gị nà obì ọma gī   dị 

ibù”,. Ha kọwapụtara n’uju ihe odeabụ chọrọ ka Eke kere ụwa mee anwụnta.  

 

N’abụ 10 nwekwara ndanusoro echiche na-amaju ibe ya n’ahịrịabụ nke a dị n’okpuru iji 

mee ka echiche ya doo anya: 

…Mà ọ bịaghị màkà àsị̀  rị̀   ịgba àmà, 

Ọ̀   bụrụ mgbalị̀   ịkụkō   isi maka ụ̀  zụ̀  ; 

Ọ bụghī   ọ̀  dị̀  mma dibuụlọ̀   kà o kwèrè bịa 

Ọ̀   bụrụ màkà ụra na nrapụ̀  ta. 

N’ahịrịabụ ndị a dị n’elu, ahịrịabụ nke abụọ mejupụtara echiche dị n’ahịrịabụ nke mbụ. 

Ahịrịabụ nke anọ mejuru ahịrịabụ nke atọ. Odee webatara nke a iji gosi echiche abụọ; ezi 

echiche na ajọ echiche mmadu nwere ike inwe. 

Oge a na-ekwu maka echiche na-amaju ibe ya, ọ bụghị naanị n’ahịrịabụ abụọ ka ọ na-

apụta ìhè. Oge ụfọdụ, odeabụ na-eji nkwụsị nkuume (rịkọm) n’otu ahịrị ekewa echiche na 

mmeju ya. Ka anyị tulee ọmụmaatụ a dị n’okpuru: 

A kpachaa àlà, à kụọ nkwà. 

Egwu ha maa mmā, è fewe isī, tawa ụkwụ̀  ; 

O  dàa ilù ilu, ọ̀   kō  rō   ji, gwùrukwa.  

 

N’ahịrịabụ nke mbụ, ‘a kụọ ya nkwa’ mejuru isiahịrịabụ bụ ‘a kpachaa ala’. Etu ahụ ka ọ 

dịkwa n’ahịrịabụ nke abụọ. “e fewe isi, tawa ukwu’ mejuru ‘egwu ha maa mma’. 

N’ahịrịabụ nke atọ kwa; ‘ọ kọrọ ji, gwurukwa’ mejuru ‘ọ daa ilu ilu’. Na nchịkọta, 

ebumnobi odee ji webata echiche mmaju ndị a n’abụ ya bụ ka o wee kwalite ndanuusoro. 

Nke a mekwara ka abụ a yitewe egwu a ga-ekwe ekwe ma dịkwa ụtọ n ntị. 

 

ii. Bịambịakwa nhatanha oge n’ahịrị na-esota onwe ha. 

N’abụ ederede Igbo, a na-enwekarị nhatanha nkejiokwu n’ahịrị na-esota onwe ha. Ebe e 

nwere nhatanha nkejiokwu, a ga-enwekwa nhatanha udaoge. Mgbe nke a mere, 

ndanuusoro ga-abụzị otù. Ya bụ, ebe ọ bụ na nkejiokwu ọbụla dị n’Igbo nwere nhatanha 

ụdaoge e ji ekwu ya, ọ pụtara na ahịrị niile nwere nhatanha nkejiokwu ga-enwekwa 

nhatanha ụdaoge. Ọ bụrụ na nke a mee, ndanuusoro ha ga-abụkwa otù. Ihe nke a pụtara 

bụ na e ji nkejiokwu ama nhatanha ụdaoge. Ugbu a, ka anyị wepụta ihe ndị a n’abụ ndị 

anyị họọrọ. 

Abụ 8 wepụtara ezigbo ọmụmaatụ ndanusoro nhatanha oge n’ahịrị na-esote onwe ha. 

Malite na ahịrịabụ nke mbụ ruo na nke atọ nwere nhatanha ụdaoge: 

                                              Nkejiokwu  ụdaoge  ndanusoro 

Obi dị m ụtọ           6               6                1 

Adị m oji                5               1 

Obi dị m ụtọ           6               6                1 

 

Ahịrị nke mbụ na atọ nwere nkejiokwu isii isii, ebe nke abụọ nwere nkejiokwu ise. Ihe dị 

iche n’nhatanha nkejiokwu dị n’ahịrị ndị a bụ naanị otù nkejiokwu. N’ihi na ha nọdebere 

onwe ha, enwekeweghị ndịiche n’oge e ji agụpụta ahịrị nke abụọ ahụ na ndị ọzọ nọdebere 

ya. A ga-asịkwa na ha nwere nhatanha ụdaoge na otu ndanusoro.  

Ọ bụrụkwa na anyị gaa na nkebiabụ nke abụọ, malite n’ahịrịabụ nke mbụ ruo na nke anọ, 

e nwere nhatanha nkejiokwu. Nkejiokwu e nwere n’ahịrịabụ ndị ahụ dị ise ise. N’ihi nke 

a, ahịrịabụ ndị a nwekwara nhatanha ụdaoge n’ahịrị na-esote onwe ha, mee ka ndanusoro 

ha bụrụ otu: 

                                             Nkejiokwu  ụdaoge  ndanusoro 

Oji bụ ike              5               5             1 

Oji bụ dike            5               5             1 

Oji bụ mma           5               5             1 

Oji bụ ọnụ             5               5             1 

 

Na nkebiabụ nke anọ kwa, ahịrịabụ nke anọ na nke ise nwere nhatanha nkejiokwu. 

A kpọla m 

A kọrọla m 

 

Ahịrịabụ nke dị n’elu nwere nkejiokwu anọ, ebe nke dị ya n’okpuru nwere nkejiokwu ise. 

N’ihi ya, anyị ga-asị na ha nwere nhatanha ụdaoge.   

Ọ dị ụzọ abụọ na-akwalite ndanusoro nhatanha oge n’ahịrị na-esote onwe ha. Ha bụ 

kwunkwukwa na kwunkwugha. Kwunkwukwa bu okwu e kwuru kwunwoo maobu 

kwughachi ihe e kwuru ozo, dika anyi huru n’omumaatu anyị nyeburu n’abu 8 n’elu: 

 

Obi dị m ụtọ 

……. 

Obi dị m ụtọ           

 

Kwunkwugha n’aka nke ọzọ bụ kwunkwukwa ezughị oke, dịka na: 

Oji bụ ike 

Oji bụ dike 

Oji bụ mma 

 

Okwu ndị nke a kaghị ihen’okpuru n’ahịrịabụ ndị ahụ mere ka kwunkwukwa ghara izu 

oke. 

 

3.3 Asụsụ Abụ Ederede  

E wepụ ndokọ na ndanusoro, a na-elenyekwa anya n’asụsụ abụ. N’ebe a onye na-atule 

abụ ederede Igbo ga-eleba anya n’etu onye dere abụ siri megharịa ihe dịbu n’asụsụ, mee 

ya ka o metụta ọgụụ n’ụzọ pụrụ iche. Ebe a, onye na-atule abụ na-eleru anya etu odee siri 

mee ka asụsụ abụ bụrụ ihe o chepụtara n’isi ya, nke na-apụta ihe n’itule nhọokwu na 

atụmatụ okwu onye dere abụ jiri dee abụ ya.  

 

Dịka anyị kọwarala, asụsụ e ji ede abụ bụ asụsụ nka. Asụsụ nkà na-adị elu. Ọ bụghị asụsụ 

e ji akparịta ụka nke onye ọbụla ma maka ya. Mgbe a na-ekwu maka asụsụ nkà, a na-

ekwu maka asụsụ ndị ahụ odee jiri chọọ agụmagụ ya mma ma mee ka ọ dị iche n’okwu 

nkịtị maọbụ na edemede ndị ọzọ. Nke a apụtaghị na asụsụ nka e ji ede abụ bụ nke mmadụ 

apụghị ịghọta kamaọbụ asụsụ kwesiri ilebami anya tupu a ghọta ozi dị n’ime ya. Ihe mere 

e ji eji asụsụ nka ede abụ bụ na abụ na-esi n’ekereuche odee. Ọ na-agba mbọ ịchịkọta 

echiche ya n’okwu olenole. Ugbu a ka anyị jiri ụfọdụ abụ ndị ndị anyị họọrọ lebaa anya 

udị asụsụ na-agba elu n’abụ edererde Igbo. 

Ha gụnyere: 

 

Mmemmadụ 

Nke a bụ atụmatụokwu e ji atụnyere ihe na-enweghị ndụ maọbụ ihe na-abụghị mmadụ ka 

ọ bụ mmadụ site n’ime ya ka ọ dị maọbụ kpaa akparamaagwa mmadụ. Nke a na-apụta 

i ̣̀hè mgbe e tinyere okwu n'ọnụ ihe na-adịghị ekwu okwu ka o kwuo okwu, inye ya aha ka 

mmadụ, dgz. 

 

Ọmụmaatụ: 

Ọnwa 

Onye ihu ya na-achapụta n’àbàli  ̣̀ 

Agbọghọ ọchị ya na-atụ ka àkpàlì. 

      …. 

Ọ na-eso m achọ ụdara n’abalị ọkọchị. (“Ọnwa” Obienyem n’Akpa Uche) 

 

N'ọmụmaatụ a dị n'elu, a kpọrọ ọnwa “onye …” dịka a ga-asị na a na-ekwu maka 

mmadụ.“Agbọghọ ọchị ya na-atụ ka àkpàlị̀  ” na-arụtụ aka n’ìhè ọnwa na-enye.“Ọchị”, 

nke bụ njirimara mmadụ, ebe a bụ enyookwu e ji wepụta ìhè ahụ ọnwa na-enye.N’aka 

nke ọzọ, ịsị na ọnwa na-eso mmadụ gosiri akparamaagwa mmadụ nke ọnwa na-akpa n'ihi 

na ọ na-adị ka ọnwa dị n’elu ọ na-eso mmadụ mgbe ọ na-aga ije. E nwekwara ikeịsị na 

“eluigwe na-achị ọchị” iji gosi na mmiri anaghị eru kama anwụ na-acha. Maọbụrụ na a sị 

na “eluigwe na-ebe akwa”, ọ bụ iji gosi na mmiri na-ezo.Ya bụ, odee nwere ike iwebata 

asụsụ ndị a iji mee ka asụsụ agụmagụ ya dị elu. 

 

Mmemmadụ pụtara ìhè na nkebi abụ nke abụọ n’abụ 6 ebe a sịrị: 



96 
 

Ṃ̀ manya nà-àgbachiri motò àgàdà 

Nkwụ nà-àkpachara nkume tukàpù nwokē amamiihe- 

Nkwụ nà-ètighepù onu ìhìriìhì nwa ogbì 

Kwara àfè nkonko yibe yā. 

 

N’ebe a, odee ji atụmatụ okwu a bụ mmemmadụ wee zoo ozi ọ na-ezi ndị ọgụụ ka ofeke 

ghara ịghọta ya ngwangwa. Na nkebi abụ a dị n’elu, mmanya enweghi ike ịnọchiri 

ụgbọala ụzọ maọbụ kwanụ tụọ nwoke nkume, ma ya fọzie itipụta ogbi okwu n’ọnụ. 

Mmanya abụghịkwa mmadụ na-ákwá ákwà ma ya fọzie ịkwanye mmadụ uwe karịrị ya, 

kama, odee ji ahịrị nke mbụ wee mee ka a mata na ọ na-ewepụ mmadụ ụjọ n’ahụ. O ji 

nke abụọ mee ka a mata na mmanya na-eme ka onye ma ihe mewe ka onye nzuzu. O 

jikwa ahịrịabụ nke atọ mee ka a mata na ọ na-eme ka onye anaghị ekwu oke okwu 

kwuwe oke okwu. O ji nke anọ mee ka a mata na ọ na-ebutere mmadụ ịnyaisi. Ọ 

bụrụkwa na anyị gaa na mmalite n’ahịrịabụ nke a anọ dị na nkebi abụ nke atọ gbadawa, 

ebe ọ sịrị: 

Ṃ̀ manya kwàrà ụzọ̀   naabọ̀   

Otù gàrà be ndụ, otù gaa be ọnwū  - 

A ṅụa mmā à laa n’ùdo, 

A ṅughàrịa ùwe ekoro n’ohịa, 

mmanya abụghị ihe dị ndụ; ọ pụghị ime ka okporoụzọ abụọ dị ebe ụzọ adịghị, kama, 

odee ji mmemmadụ a wee gosi uru dị n’ịṅụ mmanya etu dị mma na ọghọm dị n’ịṅụbiga 

ya okè. 

 

Mmemmadụ pụtara ìhè n’abụ 7 ebe odeabụ sịrị:  

…Àdammā bìtu  ̣̀ ru  ̣̀  mmā aka,… 

Mma abụghị ihe dị ndụ a na-ahụ anya. Ma odee ji atụmatụ okwu a wee gosi na Adamma 

mara mma nke ukwu. 

Ahịrịabụ niile dị n’abụ 9 bụ mmemmadụ n’ihi na odeabụ na-ekwu maka anwụnta ka ọ bụ 

mmadụ. Odeabụ ji mkpụrụokwu a bụ “ndị” wee nye anwụnta njirimara na akparamaagwa 

mmadụ. 

 

N’abu 10, anyị ga-ahụ nke a ebe odeabụ sịrị na nkebi abụ nke atọ: 

“Nwannà, ọjị abịala.” 

Ọjị enweghi ụkwụ. N’ihi ya, ọ naghị aga ije. Ma n’ahịrịabụ a, odeabụ sịrị na ‘ọjị abịala’ 

kama ịsị na ya ewetala ọjị. Asụsụ dị etu a bụ iji kwalite asụsụ abụ ya. Ọ gakwara n’ihu 

n’ahịrịabụ nke anọ na ise dịkwa n’otù nkebi abụ ahụ sị: 

…Okporo ụzọ̀   wère ihe ọma bàta. 

Ụ̀  tụtụ̀   tụtụ̀  rụ n̄jọ pụ̀  ọrọ ehihìe na-enye ìhè. 

N’ebe a, ihe odeabụ ji ahịrịabụ a arịọ Chukwu bụ ka a ghara ịdaba n’ihe mberede. Ụtụtụ 

enwekwaghị ike ịkpa agwa ka mmadụ. Ọ bụ mmadụ nwere anya nwere ike ịhụ ihe dị njọ 

ma gbochie ya ime. Odee webatara atụmatụ okwu ndị a iji mee ka asụsụ abụ ya dị elu ma 

dịkwa ụtọ. 

 

Myiri/Ndịka 

Myiri maọbụ ndịka bụ atụmatụ okwu ji ihe atụnyere ibe ya iji kọwaa ihe ahụ nke ọma.  

Myiri na-asị na 'A' dịka 'B'. Mkpụrụokwu e ji ama ya bụ 'dịka' na 'ka’. Ọmụmaatu: 

i. Ada dịka anwụnta. 

ii. Obi na-eme ka agụ. 

iii. Ike dịka ezi. 

N'ọmụmaatụ ndị a dị n'elu, e ji anwụnta tụnyere Ada iji gosi na ọ na-enye nsogbu nke 

ukwu. E ji agụ tụnyere Obi iji gosi na o siri ike nke ukwu, jiri ezi tụnyere ike iji gosi na ọ 

na-eru unyi nke ukwu. 

 

N’abụ 7, nkebiabụ nke atọ, n’ahịrịabụ nke atọ, ebe odee sịrị: 

…Ezē ya nà-ènwu dịkà ọnwa …, 

odee ji ọnwa tụnyere ụdị ọcha eze Adamma na-acha. Ọ bụrụkwa na anyị gaa na nkebiabụ 

nke anọ, n’ahịrịabụ nke atọ na anọ, ebe odee sịrị: 

…Ọchi  ̣̀ ya di  ̣̀kà ìhè 

Ǹkè mu  ̣̀mu  ̣̀wari  ̣̀warị nà-ènye n’o  ̣̀chịchịri  ̄ . 

atụmatụ okwu a gbakwara elu iji gosi na Adamma ma achị ochị nke ọma.  

 

Na nkebiabụ nke abụọ n’abụ 9, ahịrịabụ nke atọ, ebe odeabụ sịrị 

…Lèe otù ọ nà-àgba ōnwe ya dịkà àkụ…, 

odeabụ ji ‘àku  ̣́ ’ wee tụnyere anwụnta. 

 

 

Mbụrụ: 

Mbụrụ bụ atụmatụ okwu na asị na ihe bụ ibe ya kpọmkwem. Ebe ndịka na-ekwu na 'A' 

dịka 'B', mbụrụ na-ekwu na 'A' bụ 'B’ kpọmkwem. Mkpụrụokwu e ji ama ya bụ 'bụ'.  

Ọmụmaatụ: 

i. Ada bụ anwụnta. 

ii. Obi bụ agụ. 

iii. Ike bụ ezi. 

Mgbe ụfọdụ kwa, a naghị etinye “bụ” iji gosi mbụrụ, dịka ọ dị n’ọmụmaatụ anyi nyeburu 

n’elu mgbe anyị na-akọwa mmemmadụ: 

     Onye ihu ya na-achapụta n’àbàli  ̣̀       

Agbọghọ ọchị ya na-atụ ka àkpàlì. 

N’ebe a, e nwere mbụrụ makana e mere ka anyị hụ ọnwa dị ka “onye ihu ya…” na 

“agbọghọ ọchị ya…” Nghọta anyị nwere na nke a bụ na “[ọnwa bụ] onye ihu ya …” na 

“[ọnwa bụ] agbọghọ …”   

 

N’abụ 6, odeabụ ji ahịrịabụ nke mbụ wee kọwaa ihe a ga-eji tụnyere mmanya:  

“Ihe ụto, ọ nà-asọ mịkpọọ…” 

N’agbanyeghị na odeabụ akpọghị mmanya aha ebe a kpọmkwem, ihe ọ kpọrọ ya bụ ‘ihe 

ụtọ’. O doro anya na ọ bụ mmanya ka ọ kpọrọ aha a iji kọwaa etu o si atọ. 

N’abụ 7,mbụrụ pụtakwara ìhè n’ahịrịabụ nke abụọ dị na nkebiabụ nke abụọ ebe odee sịrị 

…Ọ bu  ̣̀  asaawa e jì amā àtu  ̣̀ :…. 

Odee kpọrọ Adamma “asawa” iji wee mee ka anyị mata na Adamma mara mma nke 

ukwu. 

 

Ahịrịabụ niile dị na nkebi abụ nke abụọ n’abụ 8 bụ mbụrụ. Dịka odee siri dee: 

 Oji bụ ike 

Oji bụ dike 

Oji bụ mma 

Oji bụ ọnụ 

Oji bụ ịdị ndụ 

Na iriju afọ.  

N’ahịrịabụ ndị a, odee ji mbụrụ ndị a egosi mma oji dị na uru oji bara. Asụsụ a sokwa 

wepụta nkwụdosiike ya n’ihe o kwenyere na ya. O wepụtakwara nkamma na akaǹkà ya. 

 

Nkwuma 

Nkwuma bụ atụmatụ okwu odee ji eme ka e kwuo okwu dị adịchaghị mma maọbụ na-

eme iherē okwukwu maọbụ na-agbawa obi n’ụzọ ọ ga-adị ntị mma maọbụ dị nrò. Ihe nke 

a pụtara bụ na e ji nkwuma ekwuzi okwu ka ihe dị njọ dị mma na ntị. Ọmụmaatụ: 

i. Nna m ajụla nri. 

ii. Uche aṅụwala mmiri mkpi. 

N’ebe a, ịjụ nri pụtara ịnwụ ọnwụ. Ya bụ, kama ịsị na nna m anwụọla, okwuu nwere ike 

ịsị na ọ jụla nri iji mee ka mkpụrụokwu a bụ ọnwụ ghara ịdịzị mwute n'obi etu o kwesiri. 

N'aka nke ọzọ, ịsị na nwaanyị aṅụwala mmiri mkpi pụtara na o nwewela mmekọ nwoke 

na nwaanyị. Ya bụ, nkwuma na enyeaka ikwugharị okwu dị aṅaa ka ọ dị mma na ntị. 

Uduokwu Ụda 

Uduokwu ụda bụ atụmatụ okwu na-eme ka a mata mpụtara ihe site n'ụda nkịtị ya. 

Ọmụmaatụ: 

i. Kọịkọị 

ii. Taṅọm taṅọm 

Anyị nwere ike isi na ụda abụ a dị n'elu na-ekwu maka ụda akpụkpọụkwụ ụmụ nwaanyị 

nakwa mgbịrịgba. 

N’abụ 6, anyi ga-ahụ nke a ebe odeabụ sịrị ‘iyōo’ nà ‘ịyāā’ nakwa mkpụrụokwu a bụ 

‘mi   kpọọ’n’ahịrị nke anọ na nke mbụ dị na nkebiabụ nke mbụ.  O ji ‘iyōo’ nà ‘ịyāā’ wee 

zipụta etu egwu mmanya si adà. Jiri ‘mịkpọọ’gosi etu mmanya si atọ. 

 

Uduokwu Myiriụda 

Ụda nke a na-agbado ụkwụ n’etu okwu siri da na ntị; ọ bụghị ụda nkịtị kpọmkwem. 

N’abụ 7,atụmatụ okwu a bụ ya kacha gbaa elu n’abụ a. Ha gụnyere: kwekem, pokopoko, 

yọrịị, warawara, na rịrịrị. Odee ji uduokwu myiriụụda ndị a niile wee rụọ ọrụ ịkọwa mma 

Adamma. O ji ‘kwekem’ gosi na ọ gbagọghị agbagọ, jiri ‘pokopoko’ gosi etu anụahụ ya 

siri maa abụba, jiri ‘yọrịị’ gosi etu ntutu ya siri dị, jiri ‘warawara’ gosi na imi ya ebughi 

oke ibu kama o pere mpe kwụrụ ọtọ, jiri ‘rịrịrị’ gosi na anya ya na-eke eke. 

 

Ekwuecheọzọ 

Ụdị atụmatụ okwu a na-eji njọ akọwapụta mma maọbụ ezigbo ihe. Ọmụmaatụ: 

i. Ọ magburu onwe ya na mmā. 

ii. Ọ chagbugo onwe ya n’ọcha. 

 

Igbuduokwu 

Atụmatụ okwu nke a bụ ekwumekwu nwere echiche abụọ bụ azuokwu onwe ha maọbụ 

nwere echiche abụọ na-emegide onwe ha, yie ihe apụghị ime eme, ma e lebamie ya anya 

nke ọma, a hụ na o nwere echiche miri emi. 

Ọmụmaatụ: 

i. Onye rikarịa, ọ nyụkarịa. 

ii. Onye na-enyo, isi ya a na-apụta. 

iii. Nwata bụ nna dimkpa nwoke 

iv. Ọnwụ bụ ndụ 

 

Ahaọnọchị 

Ahaọnọchị bụ atụmatụ na-enye ihe aha site n’etu o siri metụta ihe ọzọ maọbụ site na etu e 

siri jikọọ ha abụọ ọnụ. 

Ọmụmaatụ: 

i. Ndị isiawọ nwere nzukọ taata. 

N’ọmụmaatụ a dị n’elu, ‘isiawọ’ nọchitere anya ndị okenye. 

 

Ajụjụ nzaraonwe 

Ajụjụ nzaraonwe bụ ajụjụ anaghị enwe ọsịsa. E nwekwara ike ịkpọ ya ‘a juo a zaghi’ - 

ajụjụ nke ọsịsa ya di n’ime ya. 

Ọmụmaatụ: 

i. Ọnwụ, olee ebe ike gị dị? 

ii. Gịnị ka m mere ụwa? 

 

N’abụ 9, ahịrịabụ nke atọ dị na nkebiabụ nke atọ, odeabụ tinyere ajụjụ nzaraonwe: 

 

Ọ̀   bụ̀   gịnī   mèrè ya amaghị ọrụ ubì? 

 

Na nkebiabụ nke isii kwa, anyị ga-ahụkwa ajụjụ nzaraonwe ọzọ: 

iii. …Ḳ̀ a m jụọ, ọ̀   bụ̀   ihe ahū   hū  rū   ihe dum nà ọ dị mmā, 

iv. Kèrè anwụntà wụnye n’ụ̀  wà? 

v. Ajụjụ dị etu a enweghi ọsịsa. Odee webatara ya iji mee ka asụsụ abụ ya dị 

elu. 

Ilu 

Ilu bụ mmanụ ndị Igbo ji eri okwu. Ilu na-enwe mpụtara abụọ; mpụtara ime na mpụtara 

elu. Ọ bụ ọrụ dịịrị onye na-enyocha agụmagụ ịchọpụta echiche miri emi odee ji ilu ya 

zipụta n'agụmagụ. Ọmụmaatụ ilu: 

i. Anụ gbaa ajọ ọsọ, a gbaa ya ajọ egbe. 

ii. Nwa a kwọ n’azụ amaghị na ije bụ ọrụ. 

iii. Aka aja aja na-ebute ọnụ mmanụ mmanụ. 

 

N’abu 10, ilu odeabụ webatara n’abụ a bụ nke a:  

…Egwu ha maa mmā, è fewe isī, tawa ụkwụ̀  ; 

O  dàa ilù ilu, ọ̀   kō  rō   ji, gwùrukwa…. 

 

Odee ji ya wee gosi na ọ bụrụ ihe ọma ka ọbịa bịara n’ụlọ ya jiri bịa na ya nabatara ya, 

maọbụrụ ihe ọjọọ, o sowe onye bu ya bịa. 

 

Akpaalaokwu 

Dịka ilu, akpaalaokwu na-enwe mpụtara abụọ.  

Ọmụmaatụ: 

i. Afọ tara ya mmiri. 

ii. Akpịrị na akpọ m nkụ. 

N’ọmụmaatụ ndị a dị n'elu, ịsị na afọ tara mmadụ mmiri pụtara na onye ahụ nwere obi 

ọjọọ. Ịsị na akpịrị na-akpọ mmadụ nkụ pụtara na mmiri na-agụ onye ahụ. Ya bụ, asụsụ 

ndị a mgbe e webatara ha n’agụmagụ bụ asụsụ nka n’ihi na ofeke agaghị aghọta ozi odee 

ji ya wee zie. 

 

Okwu Mbite 

Mgbe a na-ekwu maka okwu mbite, a na-ekwu maka mkpụrụokwu ndị ahụ e si n’asụsụ 

ọzọ webata n'asụsụ Igbo ma sụpee ya ka asụsụ Igbo. Okwu mbite so na nhọokwu odee 

na-ahọrọ iji chọọ agụmagụ ya mma. Ọmụmaatụ: 

i. Korota 

ii. Bọkeeti 

iii. Jigida  

Okwu mbite gbara elu n’abụ 6 bụ “moto” bụ nke e si n’asụsụ bekee bite. Odee webatara 

ya iji chọọ abụ ya mmā. 

 

Kwunkwukwa 

Atụmatụ okwu a gbara elu nke ọma n’abụ 8. Odeabụ kwunworo ahịrịabụ a bụ ‘Obi dị m 

ụtọ’ ugboro ugboro n’abụ ya. Etu a ka kwunkwukwa siri pụta ìhè n’abu 9, ahịrịabụ nke 

abụọ, bido na nkebi abụ nke mbụ rue na nke isii ebe odeabụ sịrị; 

…Anwụntà di  ̣̀ nà ya:… 

E wepụ ahịrịabụ ndị a anyị wepụtara, e nwekwara ọtụtụ ebe ndị ọzọ odee kwugharịrị ya 

n’ụzọ ọzọ. 

 

Kwunkwugha  

Nke a gbakwara elu nke ọma n’abụ 8. Odee kwugharịrị ihe oji bụ n’ụzọ dị icheiche dịka; 

…Oji ka chi m nyere m 

 Oji bụ ike 

Oji bụ dike 

Oji bụ mma 

Oji bụ ọnụ 

Oji bụ ịdị ndụ… 

 

N’abu 9, kwunkwugha pụtakwara ihe n’ahịrịabụ nke mbụ niile, bido na nkebi abụ nke 

mbụ ruo na nke isii ebe odee na-ekwugharị okwu ndị so “A chọwa ndị”: 

A chọwa ndị dị nta di  ̄  ike n’u  ̣̀wà,… 

A chọwa ndị dị ụjo  ̄ , di  ̄  nkọ n’u  ̣̀wà,… 

A chọwa ndị ọma di n’u  ̣̀wà, ịkpọ asị n’u  ̣̀wà,… 

A chọwa ndị dị ụba na-anẉu ngwa n’u  ̣̀wà,… 

A chọwa ndị dị n’u  ̣̀wà na adịghị uru ha bara n’ụwa,… 

A chọwa dum kwesiri gbucha n’ụwa,… 

 

Anyị lezie anya, anyị ga-ahụ na odee kwugharịrị ọgwụgwụ ahịrịabụ ndị a niile anyị 

depụtara n’elu, ka o wee wepụta echiche dị ọ chọrọ iwepụta maka anwụnta. Odee 

webatara kwunkwugha a iji wee kwalite ndanuusoro n’abụ ya. 

 

Na nchịkọta, anyị atụleela asụsụ ndị dị n’abụ ndị anyị lebara anya na ha. Asụsụ ndị a niile 

ndịodee webatara dabara adaba. Ha sokwa me ka echiche dị elu, dị omimi; kwalitekwa 

ndanusoro ebe ụfọdụ. 

 

NNWALE ONWE 2  

1. Olee ihe ndị a na-eleba anya mgbe a na-enyocha abụ ederede Igbo? 

2. Jiri abụ abụọ ọbụla masịrị gị na Nka Okwu kọwaa ka asụsụ si akwalite echiche n’abụ 

edererde Igbo. 

3. Gụọ “Nkwụ” J. T. Nzeakọ na “Nkwụ” T. U. Ubesie dị n’Akpa Uche ka i wepụta asụsụ 

nka e jiri dee ha. 

 

4.0     MMECHI  

 

Ihe abụọ a na-elebaanya na nnyocha abụ bụ ndịna na ọdịdị abụ ahụ. Ndịna na-emetụ aka 

n’ihe ndị mebere abụ dịka; isiokwu, echiche maọbụ ozi odeabụ si n’abụ ya ezi ndị ọgụụ 

nakwa mmetụtaobi. N’isiokwu, a na-ewepụta ihe abụ a na-enyocha na-ekwu kpọmkwem. 

Isiokwu anaghị eto ogologo. Ọ na-abụ otù maọbụ mkpụrụokwu abụọ. Ọmụmaatụ, abụ a 

kpọrọ “Egwùrùgwù” nke si n’aka Amasike na-ekwu maka mma iheọdịnachi; abụ 

Madụekwe ọ kpọrọ “Ọnwa” na-ekwu maka inwe mmasị n’ihe ọdịnachi, ebe abụ Olebara 

ọ kpọrọ “Ngwere” na-ekwu maka ndụmọọdụ. Echiche abụ nwekwara ike ịbụ ihe nkuzi 

odee na-ewepụta n’abụ ya. O nwere ike bụrụ otù maọbụ karịa. Abụ Olebara ọ kpọrọ 

“Ngwere” na-enye anyị ndụmọọdụ ka anyị ghara ime ihe n’ihi na ndị ọzọ na-eme ya, ọ 

na-adụkwa anyị ọdụ ka anyị ghara iṅomi ndị ọzọ n’ihi na anyị amaghị ihe ha na-agabiga, 

Echiche ọzọ gbara elu n’abụ a bụ na o mere ka anyị mụta etu mmadụ si eme onwe ya 

obiọma maọbụ enye onwe ya otito. Mmetụtaobi na-ekwu etu abụ si metụta onye gụrụ ya 

na mmụọ. Abụ Madụekwe ọ kpọrọ “Ọnwa” nwere mmetụtaobi obiụtọ. Ya bụ, ndịna abụ 

metụtara ọkpụrụkpụ ihe atọ ndị a anyị metụrụla aka dị n’elu. 

 

Ndokọ abụ so n’ọkpụrụkpụ ihe a na-eleba anya n’ọdịdị abụ. N’ọdịdị, anyị lebara anya na 

ndokọ, ndanuusoro na asụsụ dị n’abụ olenole ndị anyị jiri mere ihe mgbakwasịụkwụ. 

Ndokọ abụ na-ekwu ka odeabụ siri malite na etu o siri mechie abụ ya. Ma o webatara ihe 

ga-akwado mmụọ ọgụụ n’abụ ọ gaje ịgụ ka ọ bụ na ọ malitere depụtawa abụ ya ozugbo. 

N’abụ ndị anyị jiri mere mgbakwasịụkwụ, ụfọdụ nwere Mkpọlite ma ha enweghi 

mmechi. Ndị ọzọ nwekwara mmechi ma ha enweghi Mkpọlite. N’asụsụ abụ ndị anyị 

họọrọ, odeabụ nwere asụsụ ndị na-agara ya nke ọma. Ụfọdụ bụ ndị wepụtakarịrị mbụrụ, 

ebe ndị ọzọ jikarịrị kwunkwukwa na kwunkwugha na atụmatụ okwu ndị ọzọ.   

 

5.0    NCHỊKỌTA  

 

Na yunit a, anyị ji abụ olenole anyị họọrọ wee lebaa anya na ndịna na-adị n’abụ ederede 

Igbo, ya bụ, echiche na mmetụtaobi abụ, lebakwaa anya na ndokọ, asụsụ na ndanusoro. 

Anyị amatakwala ihe ndị a tụrụ anya na a ga-eleba anya na ha mgbe a na-ekwu maka 

ndịna na ọdịdị abụ. Ihe ndị ahụ ka anyị ji ọmụmaatụ wee wepụta n’ụfọdụ abụ ndị anyị 

họọrọ. Ndịna bụ ihe odeabụ chọrọ ka e si n’abụ ya ghọta, ihe abụ na-ekwu maka ya na 

etu ihe ahụ siri metụta ọgụụ na mmụọ, ebe ọdịdị bụ ụzọ niile odeabụ siri zipụta akanka ya 

n’ikwupụta ihe ọ na-ekwu n’abụ ya. 

6.0 IHE OMUME  

1. Họrọ abụ abụọ masịrị gị n’akwụkwọ abụ ederede Igbo ndị ị gụrụla, tulee ndịna ha. 

2. Oge ụfọdụ, abụ abụọ nwere otù isiabụ nwere ike inwe echiche dị iche? Jiri abụ abụọ 

dere maka otù isiokwu kwado azịza gị. 

3. Were abụ atọ masịrị gị, tulee etu ndịodeabụ siri hazi ha. 

4. Were abụ abụọ masịrị gị nyochaa asụsụ odeabụ jiri dee ya. 

 

 

7.0    NRỤTỤAKA/NGỤMI  

 

Ekechukwu, R. M. (1975). Akpa Uche. University Press: Ibadan. 

Echebima, G. N. (2001). Akọ na Uche. Evans Brothers: Ibadan. 

Emenanjọ, E. N. (n.d). Ụtara Ntị. Evans Brothers: Ibadan. 

 

 

 

 

YUNIT 2:    ỌDỊDỊ IDUUAZỊ  

 

NDỊNA 

 

1.0     Mkpọlite 

2.0     Mbunuche 

3.0     Ndịna Kpọm kwem 

3.1     NdokọAkọmakọ 

3.1.1  Nhazi akụkọ 

3.1.2  Nka Akọmakọ 

3.1.3  Kaesirihụ 

3.2     Agwa 

3.3     Asụsụ Iduuazị 

4.0     Mmechi. 

5.0     Nchịkọta. 

6.0      Ihe Omume 

7.0      Nrụtụaka/Ngụmi 

 

1.0    MKPỌLITE  

 

Na yunit gara aga, anyị ji ọtụtụ abụ wee leba anya n’ihe ndị a na-enyocha n’abụ. Anyị 

wepụtara echiche/isiokwu, mmetụtaobi, ndokọ, asụsụ nakwa ndanuusoro dị n’abụ ndị 

anyị lebara anya. Na yunit a, anyị ga-eleba anya n’ọdịdị iduuazị nke ihe anyị ga-atụle bụ 

ndokọ akọmakọ, àgwà na asụsụ. A ga-akọwa ihe ndi a n’otu n’otu. Anyị ga-agbakwa 

mbọ jiri ọmụmaatụ wee leba ha anya. Nke a ga-enyere gị aka dịka nwata akwụkwọ ịmata 

ka e si enyocha ọdịdị iduuazị. 

 

 

2.0    MBUNUCHE  

 

Na ngwụcha ihe ọmụmụ a, ụmụakwụkwọ ga-enwe ike: 

i. ịtụle nhaziakụkọ, kaesirihụ na nka akọmakọ n’iduuazị; 

ii. kọwaa nzipụtaagwa n’iduuazị 

iii. wepụta asụsụ nka ndị gbara elu n'iduaazị ma kwuo ka odee siri jiri ha rụọ ọrụ n’akụkọ 

ya. 

iii. nyochaa asụsụ e jiri dee iduuazị ọbụla. 

 

 

3.0 NDỊNA KPỌM KWEM  

3.1      Ndokọ Akọmakọ 

Ihe ndị a ga-eleba anya ebe a bụ nhaziakụkọ, ǹkàakọmakọ na kaesirihụ. 

Ugbu a, anyị ga-ele ihe ndị a anya n’otù n’otù. 

3.1.1     Nhaziakụkọ 

Nhaziakụkọ metụtara iduuazị inwe usoro akụkọ ya site na mbido ruo na ngwụcha maọbụ 

ọkọọ akọmakọ ibuụzọ bido n’etiti maọbụ na ngwụsị wee kọghachie azụ na mbido, ya bụ, 

usoro emereme si sote onwe ha. Odee iduuazị ga-agba mbọ hazie akụkọ ya n’ụdị 

emereme (ihe agwa kwuru, mere, chere nakwa mgbe ụfọdụ, ihe o meghị) niile dị 

n’iduuazị ga-adaba etu a tụrụ anya. Emereme dị n’iduuazị ga-enwe usoro ihe mee, o 

nwee ihe kpatara ya site na mmalite iduuazị ruo na ngwụcha ya. A hazie iduuazị etu a, a 

sị na e nwere ihe jikọrọ akụkọ ya ọnu maka akụkọ ya gara n’usoro n’usoro. Ịma atụ, na 

Jụọchi, ụmụnna Ekwuigbo chọrọ ya ọnwụ bụ ka ha nwe ike ịkpakọrọ ala ya – Ọkpananjọ 

na Ohieoburu gawara iwe ihe n’ala Ekwuigbo maka na ọ bụ nwa nwaanyị ọ mutara nke 

ha chere na o nweghi oke be nna ya – Ụdụmma kpọọrọ Jụọchi laa ụmụnna ya n’ihi 

mmegbu a na-emegbu ha, tinyekwara na di ya, Ekwuigbo, gwara ya agwa mgbe ọ dị ndụ 

ka ọ kpọrọ Jụọchi laa be ha ma ọ bụrụ na ya nwụọ – Ụdụmma, nne Jụọchi, kpọnyere 

Jụọchi ndị ọ ga-agbara odibo n’ihi na ha enweghị onye enyemaka, ihe a na-esiri ya na 

nwa ya ike –Oriakụ siri n’ụlọ Adamma kpọpụ Jụọchi na nke Nneka n’ihi nnukwu ahụhụ 

ọ na-ata ebe ahụ - Jụọchi hapụrụ ụlọ Nneka gaa na nke Ụkọchukwu n’ihi na Nneka kọọrọ 

ya ahụhụ niile Jụọchi na-ata n’aka nne ya ukwu, nke mere ka Ụkọchukwu kpebie ịkpọrọ 

ya tinye ya ebe ọ ga-agụ akwụkwọ–Ụkọchukwu emechaa kpọọ Jụọchi gwa ya naya chọrọ 

iziga ya ka o biri n’ogige a na-azụ ndị nwaanyị chọrọ ichi echichi ụka dị na Nkpọọ n’ihi 

na Jụọchi malitere mewe ọfụma karịa ka a tụrụ anya –Jụọchi emewe nke oma n’ule ya 

niile, na-agba onye nke mbụ, mechaa chizuo echichi ya malite ịrụ ọrụ Chineke n’obodo 

dị iche iche na-enyere ndị mmadụ aka, mechaa bụrụ onye ozi Chukwu a maara amara. 

 

Nhaziakụkọ odeiduuazị nwekwara ike hapụ ịga n’usoro n’usoro na ihe mee a gaghị agwa 

ọgụụ ihe kpatara o ji wee mee, ya bụ, mgbe a na-egosi emereme dị icheiche n’enweghị 

ihe doro anya jikọrọ ha ọnụ. Ụdị nhazi akụkọ a ka a na-asị na ọ dị ewetaetii. Ọṃụmaatụ 

bụ Dinta J.C.  Maduekwe ebẹ a malitere na mbido akụkọ gwa ọgụụ na o nwere ihe dinta 

bụ Ntinụrụ hụrụ n’ọhịa nta nke enyeghị ya ọnụ okwu mana e meghị ka ọgụụ mara ihe ahụ 

ọ hụrụ n’ọhịa nta. Kama ihe amaliteziri ịkọrọ ọgụụ bụ akparammagwa di iche iche 

Ntịnụrụ malitere ịkpa na-enye ndị mmadụ mgbagwojuanya. Ọ bụ naanị na ngwụcha 

akụkọ ahụ ka e mere ka a ghọta ihe ahụDinta hụrụ n’ọhịa nta nke ekweghị ya okwukwu. 

 

N’Onye Kpara Nkụ Ahụhụ, odeiduuazị a haziri akụkọ ya n’isi n’isi. Ọ kọpụtara akụkọ ya 

n’isi iri abụọ na abụọ. Isi ọbụla nwere aha e nyere ya nke metụtara akụkọ dị n’ime ya ma 

nwekwaa ozi pụrụ iche ọ na-ewepụta. Isi nke mbụ kpọbatara anyị n’ezinụlọ Maazị 

Ọnwụka. Ọ kọwaara anyị ụdị mmadụ Maazị Ọnwụka na ezinụlọ ya bụ. Na ha bụ ndị na-

akasi ụka ike. O mekwara ka anyị mata na Maazị Ọnwụka bụ onye eziokwu. Isi nke abụọ 

kọwara maka Ọgọọ nwa Maazị Ọnwụka. N’isi nke a, odee mere ka anyị mata ụdị mbọ 

Ọgọọ na-agba n’ụlọụka. Na ọ bụ nwa dị umeala ma na-erube isi. N’isi nke atọ, odee 

wepụtara obiọma ndị ha na Ọgọọ na-agakọ ụka nakwa ezinaụlọ ya nwere maka ngafe ọ 

gafere n’ule ịba kọleji. O mekwara ka anyị mata ụdị nkwado e nyere Ọgọọ mgbe ọ na-

akwado ịla n’ụlọakwụkwọ. N’isi nke ise, odee mere ka anyị mata na nne na nna Ọgọọ 

dụrụ ya ọdụ ma dọọ ya aka na ntị. Ha gwara ya ka ọ na-erube isi, cheta na ọ bụ ogbenye, 

ghara isonye ndị enyi ọjọọ, ghara ime ihe na onye ọzọ na-eme ya. Ọzọ ka ọ ghara imechu 

ha ihu na kọleji. Isi nke isii na-akọ etu Ọgọọ si laa n’ụlọakwụkwọ na etu o si zute ụdị 

mmadụ dị iche iche na kọleji. N’isi nke asaa, odee wepụtara ụdị agwa ụfọdụ ụmụ 

akwụkwọ bi n’ogige ụlọakwụkwọ na-akpa dịka ime nkwụgharị, nnupuisi, ịlụ ọgụ na 

agwa ọjọọ ndị ọzọ. Isi nke asatọ wepụtara mpụ ndị ndịnche ụmụakwụkwọ n’ogige 

ụlọakwụkwọ na-akpa site n’ịnara ụmụakwụkwọ na ndị enyi ha nwoke ego iji hapụ ha ka 

ha gaa rahụ na be nwoke. N’isi nke itoolu, akụkọ gbara elu zipụtara mkpebi Ọgọọ na 

Ijeọma. Na ha agaghị eso ụmụakwụkwọ ndị ọzọ n’agwa ọjọọ ha na-akpa kama, ha ga-

agụsị akwụkwọ ha ike. N’isi nke iri, odee mere ka anyị mata na ajọ omume ndị a niile 

ụmụakwụkwọ na-akpa na-ewute Ọgọọ n’obi nke ukwu. O zipụtakwara agwa 

ụmụakwụkwọ ndị ejighị akwụkwọ ha kpọrọ ihe na-akpa n’ụlọakwụkwọ. N’isi nke iri na 

otù, odee mere ka anyị mata na Ọgọọ jigidesiri ezi omume ya ike n’agbanyeghị ọnwụnwa 

niile bịara ya. Isi nke iri na abụọ mere ka anyị mata na Ọgọọ na enyi ya nwaanyị kpebisiri 

ike na ha agaghị eso ụmụakwụkwọ ibe ha ebi ajọ ndụ ha na-ebi ka ha si ezumiike bata. Isi 

nke iri na atọ kọrọ ka aha Ọgọọ si ede ude n’obodo niile gbara ụlọakwụkwọ ha 

gburugburu n’ihi agwa ọma ya, na etu o si eme nke ọma n’asọmpi ukwe ọbụla ọ gara 

n’aha ụlọakwụkwọ ya. Isi nke iri na anọ ziputere etu ndị ha na Ọgọọ na-agakọ ụka siri bịa 

ịnwa ya ọnwụnwa na ịrafu ya ka o soro ha mewe enyi nwoke. Isi nke iri na anọ wepụtara 

ihe Ọgọọ sara ndị bịara ịrafu ya na etu ha siri jiri ihere pụọ. N’isi nke iri na isii, odee kọrọ 

akụkọ ka ọghọm si dakwasị ụmụakwụkwọ ndị ahụ na-eme enyi nwoke. Etu ụfọdụ n’ime 

ha si bute ọrịa mmịnwụ, ọrịa mmekọ nwoke na nwaanyị na afọ ime. Odee mekwara ka 

anyị mata na ndị nke gara ite ime nwụrụ n’elu ya. N’isi nke iri na asaa, odee kọwapụtaara 

anyị etu Adaigwe siri mụọ nwa na Damaturu na etu nna ya siri gaa kpọlata ya. Isi nke iri 

na asatọ kọwapụtara akaje niile e mere Adaigwe mgbe ọ batara n’obodo ya. Ọgọọ 

chọpụtara na ụfọdụ ndị ya na ha na-agakọ ụka bụ ndị meremere n’ihu, gwampịtị n’azụ. 

N’isi nke iri na itoolu, ode kọrọ akụkọ ụdị mmekpaahụ Adaigwe na nwa ya nwoke 

nwetara n’aka ezinaụlọ ya nakwa n’aka ndị obodo. Na nke iri abụọ, ihe gbara elu bụ na 

nwa Adaigwe gakwuuru nne ya jụọ ya maka onye bụ nna ya ka mmekpaahụ ọ na-anata 

n’aka ụmụaka ibe ya na-akawanye njọ. Nke iri abụọ na otù zipụtara ọnwụ Adaigwe na 

nwa ya. 

Na ngwụcha, odee ji ilu wee mechie akụkọ ya. Ya bụ, anyi ga-asị na akụkọ a malitere 

n’ezinaụlọ Maazị Ọnwụka bụ nna Ọgọọ, kwụsị n’ezinaụlọ Echime bụ nna Adaigwe.  

 

3.1.2     Kaesirihụ 

Nke a metụtara etu odee si legara emereme dị n’iduuazị ya anya.Odee iduuazị nwere 

ikeitinye akụkọ n’ọnụ onye nke atọ, ya bụ, isi n’ọnụ onye nke atọ, ebe ọ ga na-eji 

nnọchiaha ‘o’/‘ọ’, ‘ya’, ‘ha’ maọbụ site n’ọnụ onye nke mbụ, ‘m’/’mụ’, ‘anyị’, akọ akụkọ 

ya . Mgbe odee si n’ọnụ onye nke atọ wee kọọ akụkọ, odee ahụ bụ ọmazuruiheniile. Nke 

a pụtara na ọ ga-ama ihe niile na-aga agwa n’obi nakwa ihe niile ga-eme n’iduuazị ahu. Ọ 

na-eji aka ya ekwupụta ihe ndị a. Jụọchi, Nkọlị na Onye Kpara Nkụ Ahụhụ bụcha 

ọmụmaatụ iduuazị e si n’ọnụ onye nke atọ kọọ.Na Onye Kpara Nkụ Ahụhụ, odee tinyere 

akụkọ ya n’ọnụ onye nke atọ, ebe a odee were onwe ya ka onye mazuru ihe niile na-eme 

n’akụkọ. Nke a bụ n’ihi na o ji aka ya na-akọwapụta ihe mere. Ọmụmaatụ, ọ kọrọ na 

"N’obodo a na-akpọ Mbirido, e nwere otu nwoke birila n’obodo ahụ aha ya bụ Ọnwụka. 

…ọ bụrụ na Ọnwụka anụta ụdị akụkọ a na ntị, ọ ga-ewere mkpọ ya gakwuru onye ahụ, na 

ihu jụọ ya maọbụ ya... (ihuakw. 1). Ọgọọ pụọ apụ nụta abụ, ọ lọta ọ kpụchanye ya nnu 

ma tinye ya ụgba gụgharịa ma kụziere ya ndị òtù ya (ihuakw.7). Ụdị mgbanwe a na-ahụ 

n’ahụ ha kọwarịị na nwa nnụnụ na-ete egwu n’ụzọ na ihe na-akụrụ ya egwu nọ n’ọhịa 

(ihuakw. 33). 

Odee ji onye nke mbụ, ọ na-esi n’ọnụ otu agwa gbara elu na-ekwu ihe mere n’iduuazị ya. 

Ihe niile a na-akọ n’iduuazị ahụ mere dịka onye nke mbụ siri hụ ya. Ọmụmaatụ ụdị 

iduuazị a n’Igbo bụIje Odumodu Jere nke Leopold Bell-Gam Uru Nwa J.C. Maduekwe 

dere. 

 

3.1.3    Ǹkà Akọmakọ 

Otu ihe na-apụta ihe na nkà akọmakọ bụ na odee iduuazị na-ewere ihe ndị masịrị ya 

akwalite akanka ya n’akọmakọ ya. Ọbụ nka akọmakọ ka e ji ejikọ ihe niile mere 

n’akọmakọ ọnụ.  Nkà akọmakọ na-eme ka ọgụụ akọmakọ gụrụ na-aga, ghara isepụ anya 

n’ihe ọ na-agụ ka o were matachaa ihe ndị mere n’akụkọ ahụ. Ndị a bụ ụfọdụ nka 

akọmakọ odee nwere ike iwebata n’akụkọ ya: Nhịkọsị nke pụtara ihe agaghị werewere. 

Ihe anaghị aga werewere nandụ mmadụ. Ihe ọma na-emere mmadụ; mgbe ụfọdụ, ihe ọjọọ 

ana-emekwa. Ihe anaghị agara agwa nke ọma mgbe niile dịka anyị hụrụ na ndụ Jụọchi. 

Otu ụzọ odee si eme nke a bụ site n’itinye obinkonelu maọbụ ọgharaokwu ejije 

n’akọmakọ ya. Obinkonelu na-eme ka ọgụụ ghara ịtọgbọ akụkọ ọ na-agụ ruo mgbe ọ 

matara ihe mere n’ikpeazụ. Ọ bụrụ na a gwa ọgụụ ihe mere ozugbo, ọ gaghị enwekwa 

mmasị ịgụrụ na-aga. Nkà akọmakọ a gbara elu mgbe Bishọpụ bịara nleta, Nneka ekpebie 

ịkọrọ yamaka Jụọchi. A gwachaghị ọgụụ ozugbo maka ihe mere mgbe Bishọpụ gwachara 

ya gaa kpọta Jụọchi. A bịara kọwazie ihe ndị ọzọ mere n’ụlọ Nneka mgbe o ruru n’ụlọ hụ 

ndị nọna-eche ya. Ọgharaokwu ejije bụ mgbe ọgụụ maara ihe ga-adakwasị agwa ma 

agwa n’onwe ya agaghị ama. Nke ọzọ bụ ọdakọ nke nwekwara ike iso kwalite nhịkọsị. 

Ọdàkọ na-eme ka akụkọ dagharịa dịka mgbe Nneka na-eche etu ọ ga-esi nyere Jụọchi aka 



112 
 

ka ọ pụọ n’ahụhụ; ọ bụrụzie mgbe ahụ ka ọ hụrụ Bishọpụ, chọzie ịkọrọ ya gbasara 

Jụọchi. Ọ bụzi site na nzute Bishọpụ na Jụọchi mere ihe ji dagharịa na ndụ ya. 

Mkparitaụka, nke mgbe odee na-ahapụ ịkọchara anyị ihe niile mere etu ha siri dị, sizie 

n’ọnụ agwa abụọ maọbụ karịa, bụkwa nka akọmakọ ọzọ na-agba elu n’iduuazị. Ọtụtụ ihe 

a kọrọ na Nkọlị si n’ọnụ agwa ụfọdụ dịka Nne Nkọli, Ojeuga, di n’iduuazị ahụ pụta. 

 

 

3.2   Agwa na Nzipụtaagwa 

Odee iduuazị na-eji ekereuche ya chepụta agwa ndị ga-eso n’emereme dị n’iduuazị ya. 

Agwa na emereme na-agakọrịta ọnụ n’ihi na ọ bụ ihe agwa dị n’iduuazị mere bụ 

emereme.  E nwere ụdị agwa abụọ n’iduuazị.Agwa rarịị na agwa ndagharị. Agwa rarịị bụ 

agwa ahụ nke egosịpụtaghị nke ọma ebe agwa ndagharị bụ agwa e gosịpụtara nke ọma 

nke na-eme ihe a tụrụ anya mmadụ kwesịrị imenụ. Agwa rarịị anaghị agbanwe etu 

mmadụ si agbanwe omume. A na-ejikarị otu ihe ama ya. Otu ihe ahụ e jiri mara ya ka ọ 

na-ekwu ebe ọbụla e gosịpụtara ya. Agwa pụtagasịrị na Nkọlị bụ agwa ndagharị. Na 

Jụọchi, ọtụtụ agwa dị naya bụ agwa ndagharị. Ọ bụ agwa Adamma ka ọ dịka e gosipụtara 

ya dịka agwa raarị n’ụdị mmeso ọjọọ ọ na-emeso Jụọchi mgbe niile. Mgbe niile ọ pụtara, 

egosighị ya ka ọ na-emegbu Jụọchi, e gosi ya ka ọ na-akọcha di ya, Ikegwuọnụ. 

Maazị Ọnwụka n’Onye Kpara Nkụ Ahụhụ,bụ ọmụmaatụ agwa ndaghari.  Odee ji Maazị 

Ọnwụka zipụta etu ezigbo nna kwesịrị isi na-akpa agwa. Maazị Ọnwụka bụ onye Mbirido 

mụtara ụmụ nke Ọgọọ bụ otu n’ime ha. A na-ahụ ya n’obodo dịka ezigbo mmadụ. Ọ 

naghị emegbu mmadụ ibe ya. Ọ naghị ahụ eziokwu kpuchie ya. Ọ naghị anọ hụ ebe a na-

emegbu mmadụ ibe ya gbachi nkịtị. Ọ na-akọ ugbo nke ọma nke na ọ na-akọta ihe ya na 

ezinaụlọ ya na-eri ma nwekwaa ike ire ụfọdụ n’ahịa. Ọ bụ nwoke hụrụ ezinaụlọ ya 

n’anya ma na-akuziri ụmụ ya ezi omume. Ọ na-ejesi ụka ike ma na-arụkwa ọrụ dị 

n’ụlọụka. Mgbe nwa ya nwaanyị  na-akwado ịla n’ụlọakwụkwọ, ọ mere ihe nna kwesịrị 

ime site n’ịkwadoro ya ma nyekwa ya ndụmọọdụ. Ya bụ, anyị ga-asị na odee jiri ya 

zipụta ọrụ dịịrị dịbuụlọ. 

Ọgọọ bụ isiagwa e nwere n’akwụkwọ iduuazị a bụkwa agwa ndagharị. Odee ji ya zipụta 

etu ụmụagbọghọ kwesịrị isi na-akpa agwa. Ọgọọ bụ nwata a zụrụ nke ọma, o gosipụtara 

nke a site na ịrụsi ọrụ ike, ịsọpụrụ ndị mmadụ, ịga na ịrụ ọrụ ndị o ketara n’ụlọụka. Ọ 

hapụghịkwa ezigbo omume ndị a mgbe o ruru kọleji; ọ bụ onye ajọ omume 

ụmụakwụkwọ ibe ya na-ewute, nke a mere o ji etinye ha n’ekpere ma na-adụkwa ha ọdụ. 

N’agbanyeghị aha akaje niile a na-akpọ ya n’ụlọkwụkwọ, ọ gbanweghị ezi omume ya, 

kama, ọ na-agawanye n’ihu n’ezi omume nke mere na ọtụtụ ndị mmadụ na-ekwupụrụ ya 

ma chọkwaa ime ya enyi. Ọ bụ nwata ụlọakwụkwọ ya ji eme ọnụ n’ihi ọtụtụ ihenrite o 

riteere ụlọakwụkwọ ha. N’ihi nke a, e nyere ya iri nri n’efu.     

Ijeọma bụ nwata akwụkwọ bụ agwa ndagharị ọzọ gbasoro agwa ọma dịka Ọgọọ. Ha abụọ 

bụ ụmụagbọghọ odee ji wee zipụta agwa kwesịrị nṅomi. Dịka ezigbo nwa nwere uche, o 

nyeere Ọgọọ aka mgbe ọ hụrụ na ọ nọ na mkpa amaghị ihe ọ ga-eme dịka onye ọhụrụ 

n’ụlọakwụkọ. Malite n’oge ahụ gawa, ha abụọ malitere mewe enyi. Ụtọ ha abụọ na-atọ 

bụ na ha na-eme ka ụmụnne. Ha abụọ na-ekpekọsị ekpere, agụkọ akwụkwọ, erikọ nri, 

emekọ ihe ndị ọzọ niile ha na-eme n’ụlọakwụkwọ. N’ihi ịgba mbọ ha n’agụmaakwụkwọ, 

ha abụọ na-ewe onye nke mbụ na onye nke abụọ na klaasị ha mgbe ọbụla e lechara ule.  

Odee ji agwa Adaigwe nọchite anya ụmụakwụkwọ ndị na-amụta agwa ọjọọ 

n’ụlọakwụkwọ na ihe na-adakwasị ha n’ikpeazụ. Adaigwe si n’ezigbo ezinaụlọ pụta, 

mana ogologo akpịrị ya mere ka ọ hapụ ezi agwa e jiri zụọ ya sowe otù ọjọọ. Mgbe ọ 

hụrụ na Ọgọọ achọghị iso ha n’ajọ omume ha, ọ kpọọrọ enyi ya nwaanyị bụ Nkeiru 

jekwuru Ọgọọ kọọrọ ya uru niile a na-erite n’inwe enyi nwoke. Dịka o siri kwu: 

Ọgọọ, anyị na gị bụ enyi na-ejekwa otù ụka efe Chineke mana i jee 

n’obodo ndị na-eri awọ, soro ha riwe awọ. Mmiri riri ọha abụghị ajọ 

mmiri… Anyị onwe anyị enwetechaala otù, na-agbanyeghị na anyi na-ebu 

Baịbụlụ. … Ị matara nke ọma na i nwee otù onye onye, ọ ga-adị mma karịa 

ikpoju ụmụnwoke nkata. Otù ahụ i ga-enweta ga-elekọta gị anya. … Ọ 

bụghị mgbe niile gị na ndị nwaanyị na Baịbụlụ a na-akparị” (ihuakw. 53). 

Ka ha gwachara Ọgọọ ihe a, o nyere ha ndụmọdụ ka ha hapụ omume ndị ahụ n’ihi na ọ 

nweghị uru ha ga-erite na ya. N’agbanyeghị ndụmọdụ niile Ọgọọ dụrụ Adaigwe na enyi 

ya nwaanyị, ha gara n’ihu na ndụ ọjọọ ha. N’ikpeazụ, Adaigwe tụtara ime mkpuke mụọ 

ya na be nna ya. N’ihi mmekpa ahụ na akaja a na-eme ya na nwa ya, nwa ya gburu onwe 

ya. Oge Adaigwe nụrụ na nwa ya anwụọla, ya onwe ya sowekwara ya. 

Ntupuala bụ nwoke bi na Damaturu ebe Adaigwe buru afọ ime ya gbaga. Mgbe ọ hụrụ 

etu ndị na-achọ igo nwa si abịakwute Adaigwe mgbe ọ mụchara nwa, o mere ka nna 

Adaigwe mata na ọ mụrụ nwa n’obodo ahụ. Mgbe nna Adaigwe nụrụ nke a, ọ bịara kpọrọ 

ya kpọlaa obodo ha.  

 

NNWALE ONWE 1  

1. Gụọ otu akwụkwọ iduuazị Igbo ọzọ sọrọ gị, tulee ka ka odee si zipụta agwa ise dị na 

ya. 

 

3.3    Asụsụ Iduuazị 

A bịa n’asụsụ, ihe a na-eleba anya bụ etu odee iduuazị siri were asụsụ ǹkà, asụsụ dị 

elu,wepụta nkamma n’iduuazị ya. Ihe ndị a na-atụle n’okpuru asụsụ gụnyere usorokwu, 

etu odee siri wepụta echiche ya site na mbugharị usorookwu, ụdịrị ahịrịokwu dị 

n’ọdịnịgha odee. Ụdịrị usorokwu na ụdịri ahịriokwu na-ewepụta ndanusoro ọdịnịgha. A 

na-atulekwa ka odee siri wepụta atụmatụ okwu dị icheiche n’iduuazị nakwa nhọokwu ya. 

A na-atule ka odee iduuazị si ji asụsụ mee ihe – ka o si webata ihe dịka mbụrụ, myiri, 

uduokwu, ilu, kwunkwukwa, enyookwu, ntọọchi, dgz. Na ihe o ji ha mee ebe o webatara 

ha. Nsiekwu ya bụkwa ihe ọzọ a na-eleba anya. Nke a metụtara etu odee si tinye 

mkparịtaụka na olundị iji nye aka zipụta agwa dị n’akụkọ. 

N’Onye Kpara Nkụ Ahụhụ, iji ma atụ, odee gbara mbọ n'ebe ọ dị ukwu iwebata ọtụtụ 

asụsụ nka iji chọọ akụkọ ya mma. Ụfọdụ n'ime asụsụ nka ndị dị na ya bụ ndị a: 

Ilu: N’agụmagụ a, otù ihe odee gbara mbọ webata nke ọma bụ ilu. Ọtụtụ oge, ọ na-eji 

karịa otù ilu wee kọwapụta ihe ọ chọrọ ịkọwa. Ọmụmaatụ, Ọ bụrụ na anyị agaa 

n’ihuakwụkwọ nke abụọ, anyị ga-ahụ ebe ọ sịrị:  

Ọ ga-ahụ na obodo tara onye dị etu ahụ ahụhụ kwesiri akparamaagwa ọjọọ 

ya maka na nwata wara ọgọdọ ṅụọ nne ya ara, a chụchụọ ya ọnụ n’ala maka 

na a naghị eji nsị akpa ọnụ ure n’ihi na nwata nyụọ ajọ nsị, e were afịrịfị 

ede wee kpụchaa ya ike. 

N’ebe a, ihe ode ji ilu a wee mee ka ndị mmadụ mata bụ na Maazị Ọnwụka anaghị emere 

onye ọjọọ ebere kama, ọ na-agba mbọ hụ na onye ọbụla natara ụgwọ kwesiri ihe o mere. 

Ọ bụrụkwa na anyị gaa n’ihuakwụkwọ nke iri abụọ, anyị ga-ahụkwa ebe ọ sịrị: “Nkịta 

anaghị eri nsị, sowe nke na-eri nsị, a ga-asị na ha niile na eri nsị”. Maazị Ọnwụka ji ilu a 

wee dụọ nwa ya nwaanyị bụ Ọgọọ ọdụ ka ọ mara na ọ bụrụ na ya na ndị ọjọọ bụrụ enyi, 

na a ga na-agụnye ha niile na ndị ọjọọ. E wepụ ilu ndị a anyị wepụtara, e nwere ọtụtụ ilu 

ndị ọzọ odee webatara n’agụmagụ a. Ọtụtụ ebe, ilu ndị a na-adaba nke ọma ma ebe 

ụfọdụ, ọ naghị adabacha. Iji maa atụ, ọ bụrụ na anyị agaa n’ihuakwụkwọ nke iri, anyị ga-

ahụ ebe odee sịrị: “Achọpụtara (a chọpụtara) na Ọgọọ kpara ike ka chinchi”. N’ebe a, iji 

chinchi kọwaa maka akpamiike mmadụ kpara adabachaghị ọkachasị ma e lewe etu odee 

si zipute agwa Ọgọọ. N’ala Igbo, o nwere anụmanụ maọbụ ahụhụ e ji amaatụ akpamiike 

dịka, agụ, danda dgz, a naghị eji chinchi ama atụ akpamiike kama, a na-eji ya ama atụ 

inye nsogbu. Ma n’ebe a, odee ji ya maa atụ maka ime nke ọma Ọgọọ mere n’ule. Ọ 

bụrụkwa na anyị gaa n’ihuakwụkwọ nke iri na asaa (pp 17), anyị ga-ahụkwa ebe odee 

webatara ilu dịka: “Ndị Igbo sịrị na isi aka agaghị adị e sowe ọdụ ji maka na a naghị 

ahapụ isiaka we na-agba ụrịa”. Ilu a odee webatara ebe a adabachaghị. Ebe ọ bụ na ọ bụ 

ndị ụka nyechara Ọgọọ ndụmọọdụ tupu nna ya amalite inye ya ndụmọọdụ nke ya, Ịsị na 

isi ji anaghị adị e sowe ọdụ ji gosiri na o nweghi ihe nna Ọgọọ jiri ndụmọọdụ ndị ụka 

nyere ya kpọrọ, ya bụ, na ya bụ nna ya agaghị anọ ndị ụka enyewe nwa ya ndụmọọdụ. 

Ebe ọ bụ na nna Ọgọọ na Ọgọọ n’onwe ya bụ ndịụka, e kwesiri ịhụ ndụmọọdụ ndị ụka na 

nke nna ya nyere ya dịka ihe bara uru. E wepụ ebe ndị a anyị wepụtara, o nwekwara ọtụtụ 

ebe ndị ọzọ odee webatara ilu adabaghị n’echiche o jiri ha zipute. E wepụ nke a, odee 

mere ka ọ bụrụ na ọ na-atụ ilu nke ọma wee makọọ ilu niile o chetara kọwara ozi ọ na-ezi 

kama ịhọrọ naanị otù maọbụ abụọ kacha daba. Iji maa atụ, ọ bụrụ na anyị agaa 

n’ihuakwụkwọ nke iri anọ na anọ (p.p 44), anyị ga-ahụ ebe ọ sịrị:  

Ndị òtù ụlọ ụka ha amaghị na ndị a si kọleji bata maka ezumiike bụ agụ 

kwachie agwa, ọ dị ka ọ naghi eme ire na egbe nkanka nku abụghịzị nwata 

egbe maka na ya bụ nwa mkpi, gbarala otù afọ abụghị nwa mkpi n’ihi na 

oke tupuru ala, abụghị nwa oke. 

Dịka anyị hụrụ na nkebite a dị n’elu, odee ghakọrọ ọtụtụ ilu ọnụ. Nke a mekwara ka ilu 

ya ghara inwe nghọta zuru oke metụtara ozi ọ na-ezi ma meekwaa ka agụmagụ ya ghara 

iwepụta nkamma.  

Akpaalaokwu: Odee gbalịrị iwebata akpaalaokwu n’agụmagụ ya. Ọ bụrụ na anyị gaa 

n’ihuakwụkwọ nke asaa ebe ọ sịrị: “Ndị ụka ha hụrụ ụkwụ ọbụla ọ zọrọ n’ala n’anya”. 

Odee ji nke a wee gosi na ndị ha na Ọgọọ na-agakọ ụka hụrụ ya n’anya nke ukwu. 

N’ihuakwụkwọ nke iri na ise, anyị ga-ahụkwa ka odee siri webata nke a iji chọọ ederede 

ya mma: “Ndị otù nne na nna ya yọrọ ekpere n’isi Ọgọọ…”. Ebe a, odee ji ‘yọrọ ekpere’ 

gosi na ha kpeere Ọgọọ nnukwu ekpere. 

Na nchịkọta, akpaalaokwu odee webatara n’agụmagụ a dabara nke ọma ma kwadokwa 

asụsụ nka o jiri dee agụmagụ ya. 

Mbụrụ: Ọ bụrụ na anyị gaa n’ihuakwụkwọ nke iri isii na abụọ, anyị ga-ahụ ebe odee sịrị: 

“Tupu ndị gara ụlọọgwụ ga-abata, o bu asịrị eje mba (ọkwa) akọsaarala ndị bi na kọleji 

ihe mere n’ụlọọgwụ”. N’ebe a, ozi odee ji atụmatụ okwu a zi edochaghị anya. Ọ kpọrọ 

“ọkwa” bu  ̣́  nke o tinyere n’akarangụchi ‘o bu asịrị eje mba’. O doghi anya ma onye buuru 

asịrị a pụọ ọ bụ mmadụ ka ọ bụ anụmanụ n’ihi na o nweghi agwa ọ wepụtara n’agụmagụ 

a dịka onyeasịrị. Ọ gaara aka mma maọbụrụ na ọ sị; ‘ndị obuasịrị eje mba maọbụkwanụ 

ọkwa kama iji ọkwa kọwaa ‘o bu asịrị eje mba’. Ya bụ, etu odee siri jiri asụsụ a wee rụọ 

ọrụ ebe a adabachị n’ihi na o gosighi na o nwere ezigbo akanka. 

Myiri: N’ihuakwụkwọ nke asaa, anyị ga-ahụ ebe odee sịrị: “…Ọgọọ na-ekwu ka ọkịrị, 

nna ya ana-ede ka udu maka na ihe mmiri ọkụ na-ekwu bụ anyị bụ otù, anyị bụ otù”. 

Odee ji myiri a gosi etu oluegwu Ọgọọ na nke nna ya si ada. Site n’ihe o ji tụnyere ha, 

ọgụụ ga-ama na olu egwu Ọgọọ na-ada ka oluegwu nwaanyị, ebe olu egwu nna ya na-ede 

ude nke ukwu. N’ihuakwụkwọ nke iri abụọ na ise kwa, anyị ga-ahụ ebe ọ sịrị: 

 Ọ na-ahụ ndị toro ogologo topu ka nkwụ ma ume a na-apụ ha azụ. Ọ na-

ahụ ndị buru ibu ma ndị dịka fotubọọlụ. Ọ na-ahụ ndị ọcha ha bụ sọ mma 

ma hụkwa ndị na-eji oji ka unyi. Ọ na-ahụkwa ndị jọchara njọ ka udele ma 

na-asụkwa asụsụ ndị Igbo dị icheiche. 

N’ime ahịrịokwu ọbụla dị n’ime nkebite a dị n’elu, odee webatara myiri. Ihe ndị a o 

webatara bụ iji mee ka anyị ghọtamie etu mmadụ ndị ahụ Ọgọọ hụrụ na kọleji dị nakwa 

iji chọọ agụmagụ ya mma. 

Egbeokwu: N’ihuakwụkwọ nke asaa, anyị ga-ahụ ebe odee sịrị: “O kwekarịrị nnụnụ a 

na-akpọ ọkịrị n’egwu”. Odee ji egbeokwu a wee gosi na Ọgọọ na-agụ egwu nke ukwuu. 

Ọ bụrụkwa na anyị agaa n’ihuakwụkwọ nke iri anọ na anọ (44), anyị ga-ahụkwa ebe odee 

sịrị: “Ha amaghị na ụmụaka a bụ “magbu obodo” na ha amarachasịala ihe karịa ndị mụrụ 

ha”. Nke a apụtaghị na ụmụakwụkwọ ndị a odee na-ekwu ebe a nwere amamiihe karịa 

nne na nna ha kama, o ji ya wee gosi na ha amarala nwoke.  

 

Kwunkwukwa: N’ihuakwụkwọ nke asaa, anyị ga-ahụ ebe odee sịrị: “…anyị bụ otù, anyị 

bụ otù”. N’ebe a, odee kwugharịrị okwu a iji webata ndanuusoro n’agụmagụ ya ka o wee 

pụọ iche n’agụmagụ ndị ọzọ.  

 

Kwunkwugha: N’ihuakwụkwọ nke iri ise na abụọ, anyị ga-ahụ ebe odee sịrị na 

nkebiahịrị nke mbụ: “… nkwa nta na nkwa imo. …” N’ebe a, odee kwugharịrị 'nkwa nta' 

n’ụdị ọzọ iji gosi ọtụtụ nkwa ndị nwoke ahụ na-achọta Ọgọọ na-ekwe ya. 

Nsinuụda: Odee webatakwara atụmatụ okwu a n’agụmagụ ya.N’ihuakwụkwọ nke asatọ, 

anyị ga-ahụ okwu dịka: piom, piom piom. Odee ji nsinụụda ndị a wee gosi na 

ụmụagbọghọ ndị nkwụgharị ahụ na-ezo ezo wee na-apụ. Ọzọ bụkwa na ha na-aga n’aga 

be ụmụnwoke nke ukwu. N’ihuakwụkwọ nke iri na otù (ihuakw. 11), odee webatara 

‘kpoo’ n’ime ahịrịokwu ya. N’ebe a, ihe o ji nsinụụda a gosi bụ na agwa Ọgọọ enweghi 

atụtụ maọlị. Ya bụ, na o nweghi ihe a na-enyo enyo maka ya. Na ọ bụ ezigbo nwa. O 

bụrụkwa na anyị gaa n’ihuakwụkwọ nke iri ise na otù, anyị ga-ahụkwa okwu dịka: 

“yọrịị”. Odee ji nke a wee kọwaa ụdị mma ajị dị n’ahụ ụmụnwoke ndị na-achọta Ọgọọ 

mara. 

 

Okwu Mmewe: Anyị ga-ahụ nke a n’ihuakwụkwọ nke iri isii na isii ebe odee sịrị:  

‘chịrịpanchịpa’. Ọ kọwapụtara mpụtara okwu a n’akaramkpuchi dịka ‘slippers’. Ya bụ, 

odee ji ekereuche ya wee mepụta okwu ọhụụ a n’agụmagụ ya. Ebumnoobi o ji webata ya 

bụ iji mee ka asụsụ akụkọ ya pụọ iche. 

 

Na nchịkọta, odee gbasiri mbọ ike jiri ekereuche ya wee kọọ akụkọ a n’ụdị ọ ga-eyi 

agụmagụ. O ji atụmatụ okwu dị icheiche nakwa ilu, akpaalaokwu, olundị na ihe ndị ọzọ  

mewere asụsụ agụmagụ wee chọọ ya mma. Ma n’agbanyeghi nke a, anyị ga-asị na 

usoroodide ya riri mperi n’ihi n’ọtụtụ ebe, ọ na-edekọ okwu ụfọdụ ọnụ ma desaa ha 

edesaa n’ebe ụfọdụ. Ọmụmaatụ; ọ bụrụ na anyị gaa n’ihuakwụkwọ nke asaa, na 

nkebiahịrị nke abụọ, anyị ga-ahụ okwu dịka “ọ bụla”, n’ihuakwụkwọ nke iri atọ na 

itoolu, nkebiahịrị nke abụọ, anyị ga-ahụ ebe o dere “ọbụla”. Ọ bụghị naanị n’ụzọ ebe 

abụọ a, kama, o nwere ọtụtụ ebe o desara okwu a edesa na ebe o dekọrọ ya ọnụ. 

N’ihuakwụkwọ nke iri atọ na itoolu, anyị ga-ahụkwa ebe o desara ‘ụlọakwụkwọ’ edesa 

n’ebe o dekọrọ ya ọnụ. Ọ bụghị naanị mkpụrụokwu abụọ a anyị wepụtara ebe a kama, o 

nwere ọtụtụ mkpụrụokwu odee dekọrọ ọnụ ebe ụfọdụ ma desaa ha edesaa n’ebe ndị ọzọ. 

N’edemede ọbụla, akara edemede dị nnukwu mkpa mgbe a na-ede ihe. N’akwụkwọ a, ọ 

dị ọtụtụ ebe odee kwesịrị itinye akara ntụpọ o tinyeghi. Ọmụmaatụ, n’ihuakwụkwọ nke 

iri na asatọ, nkebiahịrị nke mbụ, anyị ga-ahụ ebe ọ sịrị: “I kwesi kwara (kwesịkwara) ịdị 



119 
 

gara gara n’ọlụ ugbo dịka mụ na nne gị siri tọọ ntọala ya chetakwa na onye ngana kpuo 

ite (ute), agụụ ekpughepụ ya”. N’ahịrịokwu a dị n’elu, odee kwesiri itinye rịkọm ma a 

gatachaa ‘ntọala ya” iji gosi nkwụsị nuume.  

Ihe ọzọọ odee mere n’akụkọ a adabaghị bụ na o dehiere nsụpe ọtụtụ mkpụrụokwu edehie. 

N’ihuakwụkwọ nke iri na asatọ, nkebiahịrị nke mbụ, anyị ga-ahụ ebe o dere “ite” kama 

ide “ute”. N’ihuakwụkwọ nke iri atọ na anọ, anyị ga-ahụkwa okwu dịka “ọgbọghọ” kama 

ide “agbọghọ”. N’ọtụtụ ebe kwa, odee webatara okwu bekee ma ọ sụpeghi ya n’asụsụ 

Igbo etu e si asụpe okwu e si n’asụsụ ọzọ wee bite. N’ihuakwụkwọ nke iri ise na isii, anyị 

ga-ahụ okwu dịka ‘Lukozade Boost’, ‘HIV’ na ‘AIDS’ (p.p 58), ‘tax’ (p.p 66). Ihe 

ikpeazụ anyị ga-emetụ aka bụ etu odee siri kwugharịa okwu ụfọdụ n’ụdị ọzọ. Ọmụmaatụ, 

n’ihuakwụkwọ nke iri anọ, nkebiahịrị nke abụọ, anyị ga-ahụ ebe ọ sịrị; Ndị o ji ukwu awa 

ọjị… kama ịsị; “ndị ojiukwu eche ọjị”.  E wepụ ọmụmaatụ a anyị wepụtara, ọ dị ọtụtụ 

ebe odee mere ihe dị etu a. Ya bụ, anyị ga-asị na n’agbanyeghị na odee webatara asụsụ 

nka n’agụmagụ a, ụfọdụ asụsụ nka ndị a adabachaghị n’ebe ụfọdụ. Ya mere, a gaghị asị 

na asụsụ odee jiri depụta akụkọ a wepụtara nkamma na ezigbo akanka. Ọzọ bụ na ọ bụrụ 

na e lewe ụdị ndehie na usoroodide o jiri dee agụmagụ a, a ga-asị na ọ gụgharịghị ya 

agụgharị tupu o bipụta akwụkwọ a. 

 

NNWALE ONWE 2   

1. Nyocha asụsụ odee n’akwụkwọ Omenụkọ. 

2. Gụọ Ụkwa Ruo Oge Ya Ọ Daa nke Tony Ubesie, kwuo ka odee siri jiri nka akọmakọ 

kwalite akanka ya. 

3. Were ọmụmaatụ agwa abụọ abụọ sitere n’iduuazị abụọ ị guru, kọwaa nyochaa nziputa ha. 

 

 

4.0 MMECHI   

Na yunit a, a kuziri maka nnyocha ọdịdị iduuazị – ndokọ akọmakọ (nhaziakụkọ, 

kaesirihụ, nka akọmakọ), nzipụtaagwa na asụsụ. A rụtụrụ aka n’iduuazị ụfọdụ dịka Nkọlị, 

na Jụọchi iji maa atụ etu e si eleba ihe ndị a anya n’iduuazị. E jiri Onye Kpara Nku 

Ahụhụnyekwa ọmụmaatụ etu odee ya si ji atụmatụokwu ụfọdụ mee ihe. E nwere asụsụ 

nka n’akụkọ dị n’akwụkwọ a n’agbanyeghị na ụfọdụ asụsụ ndị a adabaghị n’ihi etu odee 

si webata ha.  

 

5.0     NCHỊKỌTA  

Anyị ji akwụkwọ iduuazi Igbo olenaole kuzie etu e si enyocha ọdịdị iduuazị. Ihe ndị 

gbara elu na nkuzi a bụ ndokọ akọmakọ ebe e kwuru maka nhaziakụkọ, kaesirihụ na nka 

akọmakọ. Nhaziakụkọ metụtara usoro odeiduuazị na-esi ewepụta emereme dị n’akụkọ 

ya; kaesirihụ bụ onye o si n’ọnụ ya elegara akụkọ ya anya – nke nwere ike ịbụ onye nke 

atọ maọbụ onye nke mbụ, ebe nka akọmakọ bụ ihe ndị masịrịodee o webatara iji kwalite 

akụkọ ya ndị ọgụụ n’onwe ha nweekwa mmasi ịgụ akụkọ ya. A kọwara na ụdị agwa abụọ 

na-agba elu n’iduuazị bụ agwa ndagharị na agwa rarịị. A kọwakwara ihe ndị dị mkpa 

ịtule n’asụsụ iduuazi. E jiri Onye Kpara Nkụ Ahụhụ wee lebaa anya n’etu e si enyocha 

ụfọdụ ihe ndị a anyị kwuru a na-enyocha n’iduuazị, dika etu odee siri zipụta agwa ndị nọ 

na ya. Na yunit nke na-abịa abịa, anyị ga-ejikwa akwụkwọ nrụtụaka ụfọdụ wee lebaa 

anya n’ejije. 

 

6.0     IHE OMUME  

 

1. Tulerịkọta akwụkwọ Dinta nke Madụekwe na Ụkwa Ruo Oge ya ọ Daa nke Ubesie. 

Kwuo ka odee abụọ a siri jiri asụsụ me ihe. 

2. Nyochaa isiokwu na ndịna isiokwu dị n’iduuazị Ubesie ọ kpọrọ Ụkwa Ruo Oge ya ọ 

Daa. 

YUNIT 3:    ỌDỊDỊ EJIJE EDEREDE  

 

NDỊNA  

1.0     Mkpọlite 

2.0 Mbunuche 

3.0 Ndịna Kpọm kwem 

3.1 Ọdịdị Ejije 

3.1.1    Nsieme 

3.1.2    NdokọEjije 

3.1.3    Agwa na nzipụtaagwa n’Ejije 

3.1.4    Asụsụ n’Ejije 

4.0 Mmechi. 

5.0 Nchịkọta. 

6.0  Ihe Omume 

7.0  Nrụtụaka/Ngụmi 

 

1.0    MKPỌLITE  

 

N’ọdịdị ejije, a na-eleba anya n’ihe anọ: nsieme, ndokọ, agwa na asụsụ. (Ka asụsụ si daba 

nke ọma, iji Igbo izugbe, atụmatụokwu, dgz.) 

2.0 MBUNUCHE  

 

Na ngwụcha ihe ọmụmụ a, ụmụakwụkwọ ga-enwe ike:  

-  mara ihe ikwu maka ọdịdị ejije pụtara; 

-  ghọta ihe bụ nsieme n’ejije; 

-  mụta ihe ndị a na-atụle na ndokọejije; 

-  ịtule agwa na nzipụtaagwa n’ejije; 

-  inyocha asụsụ ejije. 

 

3.0 NDỊNA KPỌM KWEM  

3.1 Ọdịdị Ejije 

N’ọdịdị ejije, a na-eleba anya n’ihe anọ: nsieme, ndokọ, agwa na asụsụ.  

 

3.1.1    Nsieme Ejije 

Ejije, dịka anyị kọwarala, bụ nṅomi emereme; ọ bụghị emereme n’onwe ya. Anyị na-

enwe obiụtọ ikiri emereme ndị a. Ọtụtụ ihe na-eme n’ejije tụmadị na nkwago bụ ihe a 

kpachara anya eme ka ndị ogentị wee ghọta ihe a na-ekwu. Iji maa atụ, mmadụ nwere ike 

takwunyere onye ọzọ ya na ya nọ n’elu nkwago ihe, ndị ogentị anụ ya ma onye ọzọ nọ na 

nkwago agaghị anụ ya (aside). Nkwago n’onwe ya bụ nsieme n’ihi na ọtụtụ ihe dị na ya 

nakwa etu ọ dị bụ ka e were mee ejije ahụ. 

E nwere ike mee ihe mere n’ọtụtụ afọ n’otu awa ma ọbụ abụọ etu ọ dị n’Ọku Ghara Itena 

Nwata Rie Awọ Onyekaonwu dere nakwa Akụ fechaa Chukuezi, dgz. N’ihi na a na-esi 

n’ihe na-emeghị eme ṅomie ihe pụrụ ime eme na ndụ n’ezie, a na-atụ anya na ndịnkiri 

ga-akpachara anya nabata ihe akọnuche ha anabataghị mgbe ha na-ekiri ejije (willing 

suspension of disbelief). Koldrige, onye odee nnyocha agụmagụ, kpọrọ nke a “ịkpachara 

anya nabata nkwuduwe ekweghịekwe” nke pụtara ịkpachara anya kweta ihe ụfọdụ 

ndịnkiri akaraghị ịnabata dịka eziokwu. Iji maa atụ, igbu omenka n’elu nkwago bụ otu 

n’ime emereme anyị ji nkwuduwe ekweghịekwe anabata. 

Otu ihe na-enye aka n’ileba anya na nsieme bụ inyocha nkwuduwe ekweghịekwe nke 

ọgụụ.  Anyị maara na ihe e dere n’akwụkwọ bụ ihe e jijere ejije. Ndị na-agụ akwụkwọ 

maọbụ ekiri ya bụ ejije ga-akpachara anya nabata ihe ụfọdụ nke akonauche mmadụ 

agaghi anabatacha mgbe ha na-agụ maọbụ ekiri ya ka ejije nwe ike iwepụta Mbunuche a 

e bu n’uche (Uzochukwu, 2012:96-97).  Ha ga-ekwenye n’akụkọ dị n’ejije ahụ wee ruo 

mgbe akụkọ ahụ bịara na njedebe. Nke a pụtara na mgbe anyị na-enyocha ejije, anyị ga-

elenye anya n’ihe ndị ahụ odee jiri mee ka ọgụụ kpachara anya kweta ihe ụfọdụ nke 

akọnuuche ya anabataghị ka eziokwu, maọbụ weere ha ka ihe pụrụ ime n’ezie.   

 

3.1.2    Ndokọ Ejije 

 

Na ndokọ a na-eleba anya na nhazi akụkọ. Onye na-atụle ejije na-eleba anya n’etu 

odeejije siri gosịpụta ejije - etu o siri zipụta emereme ya n’ụdị na e nwere ihe kpatara ihe 

mere jiri mee n’ejije.  Emereme ejije na-enwe mbido, etiti na njedebe nke gosịrị etu 

emume siri rịa elu nakwa etu e siri rịtuo n’ejije ahụ.  Onye na-atụle emereme dị n’ejije 

na-elenyekwa anya n'ọkpụrụkpụ emereme, na ka ihe siri dị na ngwụsị emereme dị n’ejije 

ederede ahụ. 

Aristotle ekwuola na ihe ọbụla mere n’ejije ga-enwe mbido, etiti na ngwụcha nke nwere 

ihe jikọro ha ọnụ. Ihe ọbụla mere ga-enwe ihe kpatara ya, malite na mbido ruo ngwụsị. 

Ileba anya n’usoro e si wepụta emereme n’ejije ọdachi, usoro a ga-adị ise site na mbido 

ruo na ngwusị ejije. 

Ọ bụghị mgbe niile ka ihe a Aristotle kwuru na-emezucha n’ejije dịka n’ejije Igbo. Ihe 

nwere ike nwee mgbakwụnye (subplot). Anyị hụrụ ụdịrị a n’ejije a kpọrọ Oguamalam 

ebe Jamike na Chibunna na-ege redio, ebe ụmụaka na-azọ igwe. Mana mgbe ụfọdụ ụdị 

mgbakwụnye a na-enye aka iwepụta mbunucha odeejije. Ka anyị nye ụfọdụ ọmụmaatụ. 

 

Ndokọ Nwata Rie Awọ 

E kewara ya na nkebi ise: nkebi mbụ ruo na nke anọ nwere emume abụọ abụọ ebe nkebi 

nke ise nwere atọ. O ji okwu ọnụzọ nke nọchiri Greek chorus malite. Ọ gbara ihe a ga-

eme n’anwụ (exposition). 

Emereme dịgasị na Nwata Rie Awọ nwechara ihe kpatara ha; ihe mee, e nwee ihe kpatara 

ya. Odee malitere ejije a site n’igosi ụdị mmadụ Awọrọ bụ. O gosipụtara ya dịka onye isi 

ike na onye ọfọogeri. N’agbanyeghị na ọ na-eme ọfọogeri, o nwere ike ọkpụkpụ aka. Ọ 

bụ nke a mere ndị obodo ya bụ Amangwu jiri sị na ọ bụ ya ga-anọchị ha na mgba. Aka 

Akataosi mara ndị Amangwu mere Awọrọ ji kwe ya mgba. N’ihi na o meriri na mgba ka 

Obiọma jiri hapụ Anene ha abụ kwekọrịtara ịlụ onwe ha wee gbaso ya. Ihe mere Awọrọ 

jiri sị na ya agaghị alụzị Obiọma bụ makanaọ hụrụ ya dịka onye ji aka ya gbaso ya, onye 

o nwetara n’ataghị ahụhụ, a bịakwa ọ mụorọ ya nwa nwaanyị. Ọ bụ nke a mereo jiri tụọ 

asị megide ya, chụpụ ya n’ụlọ ya ma tọrọkwa ya na nwa ya refuo. N’ihi na o refuru ha ka 

o ji ghara ịma na Ọdịnchefu bụ nwa ya wee gaa lụrụ ya. N’ikpeazụ, ọ bụ n’ihi na ọ 

chọpụtara na nwaanyị ọ na-alụ alụ bụ nwa ya mere o jiri gbuo onwe ya. Ya bụ, anyị ga-

asị na emereme niile mere n’ejije a nwere ihe kpatara ya.   

 

Nhaziakụkọ ya dị nhịkọsị. Ihe Awọrọ nwetara n’ikpeazụ abụghị ihe ọ tụrụ anya. Mgbe ọ 

na-achọ imegide Obiọma, o mejide ala (mee arụ); mgbe ọ gara na dibịa ịchọpụta ụzọ ọ 

ga-esi gbochi nsogbu ya, o wee chọpụta arụ o mere. Awọrọ amaghị ihe ọbụla gbasara 

Obiọma ruo mgbe ọ lọtara. Ọ chọpụta arụ o mere. Nke a butere ya ndagharị na ndụ nke 

dubara ya n’ọnwụ. Nchọpụta a kwalitere mmetụtaobi n’ebe Obiọma na Odịnchefu dị. 

 

Ụzọchukwu (2012) rụtụkwara aka n’ụzọ ọzọ e nwere ike isi eleba anya na ndokọ ejije, 

ọkachasị nke ọdachi, iji gosi usoro e si wepụta emereme ya. Nke a metụtara ntule: (i) ka 

ihe siri kwụrụ na mbido (ii) ka e siri rụnye aka n’anya (iii) ka emereme siri rịa elu (iv) ka 

e siri gosipụta ejechaa ọ gwụ (v) ka ihe siri dị na ngwụsị. 

 

Ka Ihe Siri Kwụrụ Na Mbido: 

Na mmalite emume niile dị n’ejije a, odee kọwapụtara ka ihe siri kwụrụ. Nke a 

nyekwaara ndị ọgụụ aka ịghọta ọnọdụ a nọ na emereme dị n’ejije. Na mmalite, odee 

tinyere Ọnụzọ bụ onye mmalite egwu okwu n’ọnụ. Site n’okwu si ya n’ọnụ pụta, o doro 

anya na a ga-enwe ọdachi na ngwụcha ejije a. 

Ọ bụghị m ka unu ga-ahụ. 

O teela m jiri chịwa akpa ndị nwụrụ anwụ; 

Onye nwụzie ya chịrị akpa ya 

Ihe onye na-amaghị 

Agaghị ama ya; 

Nke onye ma, ya mara ya 

Onye zakọọ ya kpowe… 

Echeghi eche mee butere arịaghị arịa nwụọ 

Nwata eriela awọ wee jụ anụ … 

Ihe nke a pụtara bụ mmadụ iji isi ya buru ihe o metara. O gosikwara na ime ebere adịghịrị 

Awọrọ. Onye ọzọ agakwanụghị ata ahụhụ ihe o mere kama, ọ ga-anata ntaramaahụhụ 

dịịrị mpụ o mere. 

Ka E Siri Rụnye Aka N’anya: 

Dịka Ụzọchukwu siri kọwaa, a ga-enwe agwa ga-amà isiagwa aka. Isiagwa ga-anabata 

ịmaaka a; ma emesịa, ọ ga-emeri agwa ahụ. N’ejije a bụ Nwata Rie Awọ, Akatọọsị onye 

Amaudele cheere Awọrọ aka mgba; Awọrọ nabatara akamgba a ma mesie merie ya na 

mgba. N’ihi mmeri Awọrọ meriri ndị Amaudele na mgba ka Obiọma jiri gbakwuru ya ka 

ọ lụọ ya. N’agbanyeghị na Awọrọ lụrụ Obiọma, o jighi obi ya wee lụọ ya. 

Ka Emereme Siri Rịa Elu: 

N’ejije a, ịlụ Obiọma esighi Awọrọ n’obi pụta ma ebe ihe nọ ghasaa bụ mgbe nwunye ya 

mụrụ nwa izizi  o bụrụ nwa nwaanyị. Ọ bụ ebe a ka Awọrọ nọrọ kpebie na ya agaghị 

alụzịkwa Obiọma. N’ihi nke a, o boro ya ebubo nsi ma si n’ụzọ dị etu a chụpụ ya n’ụlọ 

ya. Ọ bụghị naanị na ọ chụpụrụ ya n’ụlọ ya kama, ọ gara tọrọ ya na nwa ya refuo 

(ihuakw. 29-35). 

Ka e siri gosipụta e jechaa ọ gwụ: 

Oge Awọrọ chọpụtara na onye ọ na-alụ bụ nwa ya nwaanyị, na Ọdịnchefu nwa ya 

nwaanyị ahụ ọ na-alụ dị ime, ọ malitere kwuwe okwu gosiri na emereme abịawala na 

njedebe. 

O ji ngwere haa ngwere na ọ bụghị anụ! 

M gaghị eji anya m hụ ntị m! 

M gaghị eji anya m hụ nke a! 

Ọ karịa m.  

Ka Ihe Siri Dị Na Ngwụsị: 

Ka emereme siri bịa na njedebe na-egosi ihe mere isiagwa n’ikpeazụ. N’akwụkwọ a bụ 

Nwata Rie Awọ, Obiọma na Ọdịnchefu nwa ya na-enwe aṅụrị na ha hụrụ onwe ha anya 

ọzọ ka ọtụtụ afọ gasịrị, ma mgbe Awọrọ chọpụtara na ọ bụ nwa ya nwaanyị ka ọ lụrụ; na 

Ọdịnchefu nwunye ya bụ nwa ya na Obiọma mụrụ,  ọ gbabara n’ụlọ were mma magbue 

onwe ya. 

Na nchịkọta, odee haziri emereme dị n’ejije a n’ụdị na ihe ọbụla mere na ya nwere ihe 

kpatara o jiri mee. Ma ọ bu nke kwesiri ime dịka Awọrọ igbu onwe ya, ka ọ bụ nke 

ekwesighi ime dịka Awọrọ ibo nwunye ya ebubo na ịtọrọ ya na nwa ya refuo. 

 

Ndokọ Eriri Mara Ngwugwu 

E kewara Eriri Mara Ngwugwu n’ụzọ emume anọ.Emume nke mbụ, nkiri nke mbụ 

bidoro n’ụlọ Oriakụ Okwundụ. Ụmụ ya chọrọ ịmata onye bụ nna ha. Anyị hụkwara 

nghọtahie agwa (mistaken identity). Okoto gburu onye bịara ịzọpụta nne ya. Na nkiri nke 

abụọ, Ndụbụisi bịara ileta ọgọ ya nwoke Okoto. Uduakụ kpebie iso Ọchọnganooke 

agbapụ n’ụbọchị agbamakwụkwọ ya na Ndụbụisi. Nkiri nke atọ ebido ebe n’ụlọ Ndụbụisi 

gwụ ebe Uduakụ gbapụrụ. Emume nke abụọ, nkiri nke mbụ bidoro n’ụlọ Okoto ebe enyi 

Uduakụ bịara ịhụ ya. 

Nkiri nke abụọ bụ n’ụlọ Ọchọnganooko ebe Ọchọnganooko sịrị na ya ga-alụ nwaanyị ọzọ 

maọbụrụ na Uduakụ amụtaghị nwa nwoke. Uduakụ na nọosụ ekpebie ịgbanwo ụmụ. 

Emume nke atọ, nkiri nke mbụ, Ọchọnganooko ezute Ezuka nakwa Nneka. Emechaa ọ 

kpọrọ Nneka pụọ ka ọ gachara leta ya. 

 

Na nkiri nke abụọ, Profeet ekpeere nọosụ ekpere gwa ya ka o kwupụta njọ o mere – 

ịgbanwo ụmụaka. Na nkiri nke atọ, nọọsụ ekwupụta njọ ya. 

Emume nke anọ, nkiri nke mbụ, bụn’ụlọ Ọchọnganooko ebe e doziri okwu gbasara 

ụmụaka ahụ a gbanworo agbanwo. 

 

Nkiri nke abụọ gosịrị ebe Ọchọnganooko na-akwado ịbọ ọbọ ihe nwunye ya mere. Na 

nkiri nke atọ, Ọchọnganooko lọghachi kọọrọ ndị be ha na Uduakụ nwụrụ mgbe ụgbọ ha 

kpuru. N’ebe a kwa ka Okoto gburu nna ya.Ọchọnganooko jee kwugbuo onwe ya. 

 

Ihe ndị mere ka Eriri Mara Ngwugwu nwee nhịkọsị bụ ọdakọ, ihe a gaghị ka a tụrụ anya 

(peripeteia), ihe ịtụgharị etu o sibu kwụrụ (mgbanwo), nghọtahie agwa (mmadụ), 

ọgharaokwu ejije, ndahie, akàràakā, ịtinye ọnwụ na igbu ọchụ, ịlụ nwaanyị, nkwaị, ihe 

mmadụ, dgz. 

 

Oriakụ Okwundụ gbara di ya ama maka mpụ niile ọ na-eme. Nke a mere ka ejide di ya. 

Ka afọ iri na ise gachara a hapụrụ ya. Ọ chọọ ịga gbuo Oriakụ ya. Enyi Okwundụ edunye 

Okeihemere ozi ka o zie Okwundụ gwa ya na agwọ dị n’akịrịka, na di ya chọrọ igbu ya. 

Mana ọbịbịa onye ozi na nlọta Ogbunanjọ dakọrọ. Mgbe Okoto hụrụ onye ozi a, o gbuo 

ya chie na ọ bụ nna ya (nghọtahie agwa/mistaken identity). 

 

Nke a bụkwa ihe agaghị ka a tụrụ anya.  Ihe Ikodi Ekweọnụ, enyi Okwundụ na Okoto bụ 

n’uche abụghị ihe mere (ihe ha tụrụ anya ga-eme abụghị ihe mere). Ntụhị akụkọ a 

malitere ebe Uduakụ kwahapụrụ Ndụbụisi soro Ọchọnganooko gbapụ. Nke a wetara 

mmalite emereme ọzọ. 

Nke a mekwara ka e nwee ọgharaokwu ejije n’ihi na ndị nkiri ma ihe chere Ndụbụisi 

n’ihu ma agwa n’onwe ya bụ Ndụbụisi amaghị. Nke a mekwara ka anyị nwee 

mmetụtaobi n’ebe Ndụbụisi nọ nke mere ka ndị nkiri gaa n’ihu ikiri ihe a na-eme. 

 

Odee wepụtakwara ntụhị ebe e gosịrị na Uduakụ enweghị ike ịmụta nwa nwoke nke mere 

ka ya na nọọsu gbaa izu.  E jikwara ọdakọ kwalite emereme a. Uduakụ mụtara nwa 

nwaanyị n’otu oge ahụ nwunye Okwuolisa mụtara nwa nwoke, n’otu ụlọọgwụ. Nke a 

mere ka ọ dị mfe nọọsụ ịgbanwo ụmụaka ha. Nke a wepụtakwara ọgharaokwu ejije na 

obinkonelu. Ndị nkiri ga-enwe ọnụnụọkụnobi ịma ihe ga-eme n’ikpeazụ n’ihi na a na-atụ 

anya na nsogbu ga-adị n’ikpeazụ. 

 

Ndakọ ọzọ pụtara mgbe ụmuaka abụọ a tolitere bụrụ ndị hụrụ onwe ha n’anya, nke mere 

ka Taagbo chọọ ịlụ Nneka. Nke a dubakwara n’ọdachi n’ihi Ọchọnganooko malitere 

chụwa Nneka mechaa dina ya (incest). 

 

Ntụhị gbakwara elu ebe e gosịrị ka e siri chụọ nọọsụ n’ọrụ n’ihi na o tiri nwunye 

Komishọna ihe.  N’ihi nsogbu ọ nọ n’ime ya, nọọsụ agaa n’ụlọekpere ebe a nọrọ gwa ya 

ka ọ gaa kwupụta njọ ya.  Nke mere ka a chọpụta ihe e zoro ezo nke butere ntụgharị 

(reversal) mgbe e mere ka Taagbo laghachi n’ụlọ Okwuolisa ebe Nneka gaghachiri na 

nke Ọchọnganooko. Nke a mere ka obinkonelu gbaa elu n’ihi na ndị nkiri chọrọ ịmata ihe 

mere n’ikpeazụ. 

 

Nke a mere ka emereme a bie n’ọdachi n’ihi Ọchọnga kpebiri imegwara; o refuo nwunye 

ya Uduakụ. Nke a mekwara ka e nwee ọdakọ.  Ogbunanjọ zutere Uduakụ zọpụta ya ka a 

ghara igbu ya.  Nke a mere ka Ogbunanjọ batakwa ọzo n’ejije a nke nyere Okoto ohere 

igbu ya ka ọ bọọ ọbọ nne ya o gburu. 

E wepụ iji obinkonelu, odee jikwa uchū (premonition) na ọgharaokwu ejije kwalite 

obinkonelu n’ejije a. O metụrụ Okwundụ n’ahụ na ihe ọjọọ na-akwado ịdakwasị ya. 

Ogechi enyi ya rọkwara nrọ banyere dịka Ọlamma rọrọ nrọ banyere onwe ya. 

 

NNWALE ONWE 1  

Site n’ịgbado ụkwụ n’otu ejije ọzọ ị gụrụla, nyochaa ndokọ ya etu i nwere ike. 

 

 

 

3.1.3    Agwa na Nzipụtaagwa n’Ejije 

Agwa dị oke mkpa n’ejije n’ihi na emereme na-adị n’ejijebụ ihe agwa mere. Ụdị 

mmetụtaobi a na-enwe n’ejije na-esite na etu e siri gosịpụta isiagwa dị n’ejije. N’ihi na 

ejije na-akuzi ihe dị n’ụwa, ụdị agwa a na-enwe n’ejije agaghị abụ isiagwa nke ritere ihe 

ọma mgbe o mesịrị ihe ọjọọ, kama isiagwa na anata ụgwọ ọrụ ya dịka a tụrụ anya na 

mgbe emereme ga-abịa na njedebe.  Ọ ga-abụ onye gabigara ihe mgbu dị icheiche ma 

nwee mmeri n’ikpeazụ.  

 

Agwa: Ihe Aristotle kwuru maka onye Isiagwa Ọdachi 

Aristotle kwuru na onye isiagwa ọdachi ga-abụ ezigbo mmadụ (ma ọ gaghị abụ onye 

dịfegere mma oke) nke nwere ihe e jiri mara ya; nke ọdachi dakwasara ya abụghị n’ihi 

ihe o metara ma kama otu ntụpọ dị n’agwa ya. Ọ gaghị abụ ajọ mmadụ sitere n’ahụhụ 

banye n’ọṅụ maka na nke a ga-eme ka ọ dị ka ajọ ihe na-ebute ezigbo ihe. Ọ gaghị 

abụkwa ezigbo mmadụ sitere n’ọṅụ banye n’ahụhụ n’ihi na nke a ga-eme ka ahụ jụọ anyị 

oyi. Ọ sịrị na ọnwụ onye isiagwa tosịrị ibutere anyị mmetụtaobi obimmeruwe na ụjọ. Ihe 

na-ebute obimmeruwe bụ uke ikwudo onyeisiagwa.  Ihe na-ebute ụjọ bụ uke ikwudo 

onye nwere ihe e jiri mara ya nke ọnọdụ ya gbara elu n’ihi na anyị ga na-asị na ebe ihe dị 

etu a mere nnukwu mmadụ, kedu maka anyị onwe anyị bụ mmadụ nkịtị. Ọ bụrụ na uke 

akwudo ezigbo mmadụ nwere ihe e jiri mara ya, anyị ga-enwe obimmeruwe nwekwaa 

egwu ọtụtụ. 

Nzipụtaagwa N’Ejije 

Ka anyị tulee ka e siri zipụta agwan’ejije ụfọdụ 

 

N’ejije Oguamalam, onyeisiagwa bụ̣̀  Ikekwem. Ikekwem bụ onye ajọ mmadụ ya gbara 

elu nke na-azọ ala mmadụ. Ndụmọdụ niile ndị obodo na nwa ya Ụkadike nyereya 

egbochighị ya ịṅụ iyi nke butere ọnwụ ya. 

 

Ikekwem abụghị onye nwere ihe e jiri mara ya n’obodo. Ọ bụghị dimgba nke o ji abụ 

dinta ọgbanufe. Anyị ga-asịzị na o emejupụtaghị ihe Aristotle kwuru gbasara onye 

isiagwa ejije ọdachi dika anyị kowara n’elu. Ọnwụ ya agaghị ebute mmetụtaobi 

obimmeruwe nke o ji ebute egwuọtụtụ n’ihi na anyị ga-asị na o nwetara ihe ọ tụrụ n’ahịa. 

Ọ bụ ajọ mmadụ nke metere ihe gburu ya. 

 

N’ejije Nwata Rie Awọ,Awọrọ bụ isi agwa e nwere. Ọ bụ agwa ndagharị nke nwetara 

ọtụtụ ndọkụrịta site n’ihe ndị dakwasịrị ya n’emereme a. N’agbanyeghi na ọ bụ ya bụ 

isiagwa, odee ji ya zipụta ajọ mmadụ na ndụ ọfọogeri ụfọdụ ụmụnwoke na-ebi. Bido na 

mmalite, nna ya bụ Obidike kọwapụtara ya dịka nwa abaghị uru na onye ọfọogeri. Dịka o 

siri kwu n’ihuakwụkwọ nke iri na ise (15):  

Amụtala m nwa ọha na-amụta; 

Mụ bụ atụrụ ji ebule gba aka nwa…..” 

Nke a gosiri na Awọrọ abụghị ezigbo mmadụ. Ọbụladị oge Awọrọ batara, etu o siri saa 

nna ya okwu gosiri na ọ bụ ajọ nwa. N’ihuakwụkwọ nke iri abụọ na abụọ (22), anyị ga-

ahụ ka o siri saa nna ya okwu na etu o siri kụchapụ ya aka n’ọnụ: 

Aka ahụ emetụkwala m n’ọnụ: 

 Hụm, hụm, hụm, (aka nna ya wee rụtụ  

ya n’ọnụ o wee tichapụ ya aka)….(ihuakw. 22) 

 Gịnị wetara na ọ gaghị ga kpọọ Chukwu kpesara ya? (ihuakw. 24) 

N’oge nne ya gwara ya rịọ nna ya mgbaghara, o kwetara rịọ ya mgbaghara ma ọ bụghị na 

o nwere obi nchegharị maka ihe ọjọọ o mere. Ọ bụrụ na anyị gaa n’ihu akwụkwọ nke iri 

abụọ na ise, anyị ga-ahụ ebe ọ sịrị: 

   Ọ dị mma, anụla m. 

Onye kwere ihe Ọnịcha kwuru 

Ya alaa n’oge (ya egburu ụhịọhịọ baa n’ụlọ…) 

Okwu a Awọrọ kwuru na ụkpọrọhịọhịọ a o gburu gosiri na mgbaghara a ọ rịọrọ esighi ya 

n’obi maọlị kama, ọ bụ ka ọ rịọ na a sị ya rịọ. Ọ bụrukwa na anyị lee anya n’etu o siri bo 

Obiọma ebubo ma chụpụ ya na nwa ya n’enweghi ọmiiko n’ebe nwa ọ mụrụ amụ nọ, 

anyị ga-amata na ọ bụ ajọ mmadụ n’ezie. Ọ bụghị naanị nke a, o mechara gaa tọrọ ha 

refuo. Ya bụ, odee ji Awọrọ zipụta ajọ mmadụ na ihe na-eme ndị na-akpa ụdị agwa a 

Awọrọ kpara n’ikpeazụ. Ya bụ, anyị ga-asị na ejije a bụ ejije ọdachi. Ihe butere ọdachi a 

bụ ime mpụ. Ya bụ, e ji ya kwụọ Awọrọ ụgwọ mpụ o mere. Onye ọbụla gụrụ ihe Awọrọ 

megasịrị n’ime ya ga-enwe obimwute na mgbarụihu maka agwa ndị a ọ kpara. Ma ọ bụrụ 

na a hụ ụdị ọdachi dakwasịrị ya, obi ga-eru ọgụụ ala n’ihi na ihe ọbụla mmadụ mere 

kwesịrị inwe ụgwọọrụ. 

Odee zipụtara Obiọma, nwunye Awọrọ, dịka agwa ndagharị. O ji ya nọchite anya 

ụmụagbọghọ na-abụ ha hụ oji ha ejighara, ha hụ ọcha ha achaghara. Ụmụnwaanyị ndị ọ 

gbara uru agbaghị ọghọm. Obiọma bụ nwaanyị na-agba nhọ dị. N’agbanyeghị na ya na 

Anene kpebiri na ha ga-alụ onwe ha, ọ hapụrụ Anene gbaso Awọrọ bụ onye na enweghị 

mgbe obi ya ji dị n’ebe ọ nọ. N’ihi na Obiọma gbasoro Awọrọ agbaso, mgbe ike ya 

gwụrụ Awọrọ, o boro ya ebubo wee chụpụ ya n’ụlọ ya. Dịka o siri kwu n’ihuakwụkwọ 

nke iri ise na asatọ (58): 

Nwa anụ ọhịa, ị na-ebechu ebechu. 

 Mgbọ, mgbọ, mgbọ pịapụkwa gị isi. 

Taa ka ọ ga-ebiri mụ na gị. Ị na-agbaso  

onye na-amaghị ihe ka ọ lụwa gị; Ị ga- 

esi osikapa rie. Ewu, leenụ ka ọnụ dị 

 gị. O wee bụrụ mụ bụ Awọrọ nwa  

Obidike, Agụ ndụ, ga-alụ nwaanyị  

mgbakwute. Ọ bụghị m ka ị hụrụ. Mkpi  

mbugo  adịghị agba. … 

Na nkebite a dị n’elu, odee ji Awọrọ gosi etu ụmụnwoke si ewere nwaanyị gbaso ha 

agbaso. Na anaghị eji ha akpọrọ ihe. Odee ji ihe dakwasịrị Obiọma gosi ụmụnwaanyị na 

nwaanyị ịgbaso nwoke adịghị mma ma ọlị. 

Odee zipụtakwara Otikpọ dịka agwa ndagharị. N’ejije a, Otikpọ bụ ezigbo enyi Awọrọ. 

Dịka ezigbo enyi ya, o so Awọrọ gaa bugara nna Obiọma mmanya, ma tụnyekwara ya 

aro ka ọ gaa dibịa afa gaa chọpụta ihe bu ya na nwunye ya atụghị na amụghị, na a mụọ na 

ejighi. Ọ bụ aro ịga dibịa afa a ọ tụnyere Awọrọ mere o jiri chọpụta na Ọdịnchefu 

nwunye ya bụ nwa ya nwanyị. 

Ọdịnchefu bụ nwaanyị nke abụọ Awọrọ lụrụ. Ha biri ọtụtụ afọ na nsogbu ọmụmụ. Odee 

zipụtakwara ya dịka ezigbo nwaanyị hụrụ di ya n’anya ma chọọ ọdịmma ya. N’ihi 

nsogbu amụghị nwa ha, ọ tụtaara di ya aro ka ọ lụọ nwaanyị ọzọ ka ama nna ya ghara 

ichi. Dịka o siri kwu n’ihuakwụkwọ nke iri asaa na otù (71): 

 Di m, i kwuru eziokwu; ị na-eche na  

ọ kaghị mma ka ị gaa lụrụ nwaanyị ọzọ  

hụ na e siri n’aka ya zọtagodu  

ngwuru a?” 

 Nke a gosiri na ọ bụghị onye anyaukwu. Etu o sikwa asa di ya okwu gosiri na ọ bụ ezi 

mmadụ. Ma nke bụ isi a hụrụ kwaba okpu bụ na ọ bụ n’aka ya ka Awọrọ siri nata 

ụgwọọrụ ihe ọjọọ o mere nwunye ya bụ Obiọma. Odee mere nke a site n’ime ka Awọrọ 

lụọ ya. 

N’ejije a, a ga-asị na Nwamgbọ bụ agwa rarịị n’ihi na ebe niile ọ pụtara n’ejije a, ọ bụ 

naanị asịrị ka ọ na-agba. Tupu Awọrọ achụpụ Obiọma, Nwamgbọ kọọrọ Obiọma etu 

Awọrọ si akọsara ndị mmadụ na ọ gaghị alụzị ya.  

.… Ụnyaahụ 

 ka m gara ịzụta ogiri na be Nwaụbanị  

wee nụchata ihe ụmụokorobịa nọ n’ihu  

ebe ahụ aṅụ mmanya na-ekwu: 

 Na di gị na-ekwu na ya agaghị alụkwa gị ọzọ; 

 ị gbasoro ya agbaso, na o nweghị  

mgbe o jiri bụrụ uche ya ịlụ gị….” 

  Mgbe Ọdịnchefu nọkwa na mwute, Nwamgbọ bukwaara asịrị bịakwute ya.  Ọ kọọrọ ya 

na di ya mụrụ ọtụtụ ụmụ n’ezi.  

…Ọ bụ etu a ka m siri nọrọ n’ahịa ebe m  

na-ekwuru nnu ụnyaahụ wee nụ ka ụmụ 

 okorobịa nọkọrọ aṅụ mmanya na-akọ ka 

 di gị si amụ ụmụ na-eke n’ọhịa na ụzọ 

n’achọghị ihe ọ ga-eme gị ka a tụọ na 

 amụghị na a mụọ na e jighi a na-eme  

gị kwụsị. M wee sịkwa ka  bịa gwa gị ka i 

 were ụtụtụ afọ kwara ibu nkwọ, wee 

 matakwa na agha na-alụ gị kpụ ọkụ” 

Ya bụ, odee ji Nwamgbọ wee zipụta ụmụnwaanyị ndị akaọrụ ha bụ ibu asịrị akpagharị 

ebe ọbụla ha gara. 

Nwamgbọgọ, agwa ọzọ pụtara n’ejije a, bụ nwunye Obidike na nne Awọrọ. Odee ji ya 

zipụta etu ezigbo nwaanyị kwesiri isi na-akpa agwa. N’agbanyeghị iyi niile di ya kpọrọ 

ya, o weturu olu ala wee rịọ ya mgbaghara wee nwee ike ịgwa ya ihe ọ chọrọ ịgwa ya. 

Nke a pụtara ihe n’ihuakwụkwọ nke iri na isii ebe ọ sịrị:   

Nwamgbọgọ:  Di m, obi ruo gị ala (Ya egbuo ikpere) 

 Biko egbula m; lee ikpere, lee isi ala.  

Ọ na-abụ nwata na-eme ezi omume 

Ọ bụrụ nna ya ka o yiri 

Ma ọ na-eme ajọ omume 

Ọ bụrụ nne ya ka o yiri…. 

Na nkebite a dị n’elu, etu o si gbuoro di ya ikpere ala gosiri na ọ bụ nwaanyị nwere 

nsọpụrụ n’ebe di na-alụ ya nọ. Nke abụọ, Nwamgbọgọ hụrụ Awọrọ nwa ya n’anya nke 

ukwuu ma nke a egbochighi ya ịtụ ya mmehie ya n’ihu. Ọ bụrụkwa na anyị gaa n’ihu 

akwụkwọ nke iri abụọ na anọ ruo na iri abụọ na ise, Nwamgbọgọ gbara mbọ hụ na nwa 

ya bụ Awọrọ rịọrọ nna ya mgbaghara maka agwa ọjọọ ọ kpasoro ya; 

Nwa m nke a abụghị eziokwu 

N’ihi na onye na amaghị onye ka ya 

Nwụrụ anwụ. Nwata adịghị ebu nna ya 

ụzọ amụta di ọkpara. 

Gị bụ nwata bulie nna gị elu, 

Ọgọdọ ayọchie gị anya. 

Nkịta anaghị anyụ nsị ebe a na-atọrọ ya 

Nri. 

Ya bụ, ị ga-arịọ nna gị mgbaghara 

A ga-emekwanụ nke a n’ụtụtụ a 

N’ihi na e mee ngwa ngwa 

E meghara ọdachi…. 

Ndụmọọdụ a o nyere Awọrọ ebe a gosiri na ọ bụ ezigbo nne nye Awọrọ. Na 

n’agbanyeghi na ọ hụrụ nwa ya n’anya nke ukwu, ọ bụghị onye na-akwado agwa ọjọọ. 

Obidike bụ di Nwamgbọgọ na nna Awọrọ. Dịka dibuụlọ, ọ chọrọ ka ọ bụrụ ihe o kwuru 

ga na-eme n’ezinaụlọ ya. Ọ bụ nke a mere na mgbe Awọrọ hapụrụ ọrụ ọ gwara ya na ha 

ga-aga gawa ihe ọzọ, ọ baara ya mba nke ukwu. Ọzọ kwa, etu o si agwa nwunye ya okwu 

gosiri na o jighi ya kpọrọ mmadụ. Naanị na nwunye ya jụrụ ya ma o ji akaekpe teta ụra 

mere o jiri kpọbaara ya iyi. Nke a dị n’ihuakwụkwọ nke iri na ise (15). Dịka o siri kwu:  

   Taa nwaanyị a ikuku burukwa gị? 

Asịrị m, ajụ jukwa gị anya 

Amadiọha machapụkwa gị imi; 

Mgbọ! Mgbọ!! Mgbọ!!! 

Pịapụkwa gị isi, 

Gị na iji aka ekpe eteta ụra. 

Bịa na ihe ị nyụrụ esiwela…. 

Ugbu a ka m jụọ gị: 

Olee ebe Awọrọ nọ? 

Ọ bụrụ na ịkpọpụtaghị ya ugbu a 

A mata mbe n’abọ nke bụ oke; 

Ị gwa m mụ na gị onye nwe ụlọ a. 

Nkebite a gosiri ụdị mmadụ Obidike bụ. Etu o si agwa nwunye ya okwu egosighi na ọ na-

enye ya nsọpụrụ ruuru ya. Ya bụ, e zipụtara agwa ya dịka nwoke chọrọ ka ọ bụrụ ihe o 

kwuru ka onye ọbụla nọ n’ezinaụlọ ya ga na-emerịrị ma n’agbanyeghị nke a, nnabata ọ 

nabatara mgbaghara Awọrọ rịọrọ ya gosiri na obi esichaghị ya ike nke etu ahụ kama, 

naanị ihe ọ chọrọ bụ ka onye ọbụla nọrọ n’okpuru ya. 

NNWALE ONWE 2  

1. Kọwaa ka Onyekaọnwụ siri zipụta agwa ndị a: Ụdụehi Okwukaọgụ na Dibia Afa. 

2. Họrọkwa otu ejije Igbo ọzọ masịrị tulee nzipụta isiagwa na agwa anọ ndị ọzọ gbara 

elu. 

 

3.1.4    Asụsụ n’Ejije 

Dịka ọ dị n’abụ na n’iduuazị, a na-eleba ọtụtụ ihe anya n’asụsụ ejije. 

Ebe a na-egosịpụta n’ejije n’elu nkwago maka ndịnkiri, ọ kwesịrị itinye asụsụ dabara 

nnọọ nke ọma n’ọnụ agwa so n’ejije. E tosịrị ijikwa Igbo izugbe ede ejije ka nghọta wee 

dịrị onye ọbụla mfe ọgụgụ. Odee nwekwara ike ikpachara anya tinye olundị maọbụ 

okwuonye n’ejije ya.Onye na-atule ejije ga-elebakwa anya nhọokwu nke odee ejije 

họọrọ, ọ dabakwara adaba n’agwa ndị dị n’ejije ahụ ka ọ bụ na ọ dabaghị? Itinye ilu na 

atụmatụokwu dị mkpa n’ejije, mana o zighi ezi ka oge e wepụtara ka nwatakịrị ahụbeghị 

ihe ụwa na-atụ oke ilu karịrị ya ahụ dịka Nwakaego na Nwamaka si atụ n’Otu Mkpịsị Aka 

J.C. Maduekwe dere. A tụrụ anya na odee ejije ga-etinye ilu Igbo n’ọnụ okenye kama 

itinye ya n’ọnụ agwa obere nwa. Ọ bụ atụmatụokwu ka odeejije ji eme ka anyị nwee 

mmasị pụrụ iche n’ejije ya. 

 

Odeejije Nwata Rie Awọ ji asụsụ nka wee chọọ ejije ya mma. Ka anyị leba anya n’ụfọdụ 

asụsụ nkà ndị odee webatara n’ejije a. 

 

Ilu  

Ilu so n’ime ọkpụrụkpụ asụsụ nka odee jiri rụọ ọlụ ejije a. Ilu niile o webatara dabara nke 

ọma n’ozi o jiri ha zie ma wepụta akanka ya. Ọmụmaatụ, ọ bụrụ na anyị gaa 

n’ihuakwụkwọ nke iri na ise (15), anyị ga-ahụ ebe Obidike sịrị:  

 

Mụ bụ anụ mụrụ ebule gba aka nwa. 

 

Ihe o ji ilu a gosi bụ na onye mụtara Awọrọ amụtaghị nwa.Ya bụ, na Awọrọ abaghịrị ya 

uru ọbụla. N’ihuakwụkwọ nke iri na isii (16) kwa, anyị ga-ahụ ilu dịka:  

    

Mata na onye ya na nwata 

Soro rie okotoko ejula 

Ekwesịghị ka ọ gọnahụ ya ụbọchị mpịọrọ 

 

Nwamgbọgọ ji ilu a wee gwa di ya na ọ bụ ha abụọ zụrụ Awọrọ, na o kwesịghị ịta naanị 

ya ụta maka agwa ọjọọ Awọrọ na-akpa. E wepụ ilu abụọ a, e nwere ọtụtụ ilu ndị ọzọ odee 

webatara o jiri wepụta echiche dị ejije a. Ilu ndị a niile dabara adaba ma wepụtakwa 

nkamma odee. 

Akpaalaokwu 

N’ihuakwụkwọ nke iri na asaa (17), ebe Obidike na-agwa Duru ihe mere o ji aba mba, 

anyị ga-ahụ akpaalaokwu dịka; 

   Onye a gwara na Awọrọ  

Jiri ọnụ zamzam ụtụtụ  

Mata isi manye n’ọhịa, 

   Ọ ga-ekwe? 

N’ebe a, “mata isi manye n’ọhịa” bụ akpaalokwu. Ihe odee jiri ya zipụta bụ na anya 

ahụbeghị Awọrọ kemgbe chi foro, na o nwekwanụghị onye maara ebe ọ gara. 

N’ihu akwụkwọ nke iri na asatọ (18) kwa, oge Duru na-agwa Obidike ka o wetuo obi, ọ 

sịrị ya: 

   …Biko, hapụ ihe ahụ ka anyị 

Kwuo isi ihe mere m jiri bịa 

N’ihi na onye soro ụmụntakịrị ugbu a 

Ka ha si eme, ha ga-aranye ya 

Anya n’ogwu. 

 

Na nkebite a, “iranye anya n’ogwu” bụ akpaalaokwu nke gosiri itinye mmadụ na nsogbu 

ma odee ji ya wee kwalite asụsụ ǹkà ya. E wepụ akpaalaokwu ndị a anyị wepụtara, o 

nwekwara ọtụtụ akpaalaokwu ndị ọzọ odee jiri wee gosipụta echiche ya. Ụfọdụ n’ime ha 

bụ; “kowe mmadụ anya n’ụzọ” (ihuakw. 23). O jiri ya zipụta na nne ya nọ n’echiche, na “ 

Ebe obi nọ na-atụwa m” (ihuakw. 33)nke o ji n zipụta na ọ nọ na nnukwu mwute. 

 

Mbụrụ  

N’ihuakwụkwọ nke iri na ise (15), mgbe Obidike na-ementakwu ọ sịrị:  

 

“Mụ bụ atụrụ ji ebule gba aka nwa.”  

 

N’ebe a, ọ kpọrọ onwe ya atụrụ iji wee mee ihe ọmụmaatụ. N’ihuakwụkwọ nke iri abụọ 

(20) kwa, anyị ga-ahụkwa ebe Duru kwuru sị: 

 

   ...Ọ bụ Eze Ozurumba ziri ka m bịa 

Gwa gị na Akatọọsị Di mgba 

Nke Amaudele ziteere Amangwu 

Ozi mkparị, sị na Amangwu 

Bụ Amanwaanyị: ibiliachị, ibiliachị; 

Oke ibili, oke ibili….. 

N’ebe a, “amanwaanyị”, “ibiliachi”, na “oke ibili” bụ aha Akatọọsị kpọrọ ndị Amangwu. 

Ya bụ, ihe o jiri aha ndị a gosi bụ na o nweghi nwoke siri ike nọ n’obodo a nwere ike 

imeri ya na mgba. N’ihuakwụkwọ nke iri abụọ (20) kwa, anyị ga-ahụ ebe nna Awọrọ 

kpọrọ ya “ O jewere afọ lọ n’afọ” nke o ji wee gosi na Awọrọ na-anọte aka ebe ọbụla o 

jere, na ọ naghị ala ihe n’oge.  

 

Myiri 

Anyị ga-ahụ ọmụmaatụ nke a n’ihuakwụkwọ nke iri atọ na anọ (34) ebe Obiọma sịrị: 

“olu gị ewee na-ada ka olu ọkwa”. Odee webatara ntụnyere a iji gosi na oluegwu 

Ekemma na-atọ ụtọ na ntị. 

 

Egbeokwu  

Ọmụmaatụ egbe okwu pụtara ihe oge Obidike na-akpọku ndị obodo ya. Dịka o siri kwu: 

Amangwu gbata nụ o! 

Awọrọ egbuo mụo! 

O gbuo mụ o! 

N’ezie, ọ bụ naanị aka ka Awọrọ tichapụrụ nna ya ma ọ malitere tiwe mkpu na o gbuo ya. 

Nke a bụ iji mee ihe dị obere ka o dị ukwu. 

 

Kwunkwukwa  

N’ihuakwụkwọ nke iri abụọ (20), odee webatara okwu ndị a ugboro abụọ abụọ: 

“ibiliachị” na “oke ibili”. Odee ji kwunkwukwa a wee gosi na ọ bụghị naanị otù nwoke 

ka a a sị na o sighi ike kama, ọ bụ ụmụnwoke niile bi n’Amangwu. N’ihuakwụkwọ nke 

iri na ise, anyị ga-ahụ ebe Obidike kpọrọ nwunye ya oku ugboro ugboro; “Nwamgbọgọ! 

Nwamgbọgọ!!, Nwamgbọgọ!!!” N’ebe a, aha a ọ kpọrọ ya ugboro atọ gosiri na iwe dị ya 

n’obi. N’ihuakwụkwọ nke iri abụọ na asaa (27), e kwugharịrị okwu a bụ “onye na nke 

ya” ugboro abụọ. Ihe ndị a niile bụ maka iji kwalite asụsụ ejije ya. 

 

Kwunkwugha 

 

N’ihuakwụkwọ nke iri abụọ na otù (21), anyị ga-ahụ ebe Duru sịrị: 

 

   Gị na Akatamkpo 

Gị na Akakatagbuo  

Gị na Udumọọtarị… 

 

Odee kwugharịrị ahịrịokwu a iji kwalite ndanusoro. N’ihuakwụkwọ nke iri atọ na otù 

(31), anyị ga-ahụ ebe Nwizugbe kọwapụtara obodo ya n’ụzọ dị icheiche. Dịka o siri kwu: 

 

   Amangwu obodo dike 

Obodo mụrụ nze mụọ okoro 

Obodo dike teghete 

Obodo wuuru n’obodo mkpụtamkpụ 

Obodo hụrụ ọgụ jụ nri.  

 

Na nkebite a, Nwizugbe kwugharịrị “obodo” n’ụzọ dị icheiche iji too ma kọwapụta 

obodo ya n’ụzọ dị icheiche. Odee webatara nke a iji webata ndanuusoro n’ejije ya ka o 

wee mee ya ka ọ bụ abụ n’agbanyeghị na ọ bụ ejije ka ọ na-ede. O wepụtakwara 

egbeokwu. 

Mmemmadụ 

N’ihuakwụkwọ nke iri na ise anyị ga-ahụ ebe ọ sịrị: 

 

Taa nwaanyị a ikuku burukwa gị… 

 Amadiọha machapụkwa gị imi.  

 

N’ebe a, Obidike gwara ‘ikuku’ okwu ka ọ bụ mmadụ ga-abụ ọ sị ya mee mmadụ ihe o 

emee. Odee jiri atụmatụ okwu ndị a wee kwalite asụsụ ejije ya. Ọ bụrụkwa na anyị gaa 

n’ihuakwụkwọ nke iri na itoolu (19), oge Obidike na-awa ọjị, anyị ga-ahụ ka o si akpọku 

ihe adịghị ndụ, enweghị ntị, adịghị anụ ihe ka ha ga-anụ ma mee ihe ọ na-arịọ ha. Dịka o 

siri kwu: … 

   Ụtụtụ bịa taa ọjị 

Ogwugwu na udo, gbaanụ zuzugbe… 

Ala Amangwu bịa taa ojị 

Biko e regbula anyị n’ọkụ 

A jụgbula anyị n’oyi… 

Mmụọ ndị anyị kpọrọ aha 

Na ndị anyị na-akpọghị aha 

Gbazuonụ taa ọjị… 

 

Na nkebite a dị n’elu, Obidike gwara ‘ikuku’ (ndị ọzọ bụ ihe ndị Igbo kwenyere na ha bụ 

arụsị) anaghị ahụ anya maọbụ metụ aka okwu ka mmadụ. Odee ji nke a wee kwalite 

asụsụ ejije ya.  

 

Olundị  

Odee webatara olundị iji mee ka akanka ya dịkwuo elu. Anyị ga-ahụ okwu ndị dịka “nga” 

nke pụtara “ebe a” n’Igbo izugbe, “nakọọ” nke pụtara “lawa” n’Igbo izugbe. 

Na nchịkọta, odee jiri atụmatụ okwu, ilu na akpaalaokwu dabara adaba wee mee ka ejije 

ya ghọọ agụmagụ n’abụghị ihenkiri nkịtị. O mere nke a site n’iwebata asụsụ dị elu ma jiri 

ha zipụta echiche miri emi n’ejije ya. Ya bụ, anyị ga-asị na asụsụ ndị a niile wepụtara 

nkamma n’agụmagụ a. 

 

NNWALE ONWE  3 

Gụọ akwụkwọ a bụ Nwata Rie Awọ ka i wepụtakwuo asụsụ nka gbara elu na ya ma kwuo 

etu odee siri me ka asụsụ daba n’ozi ya. 

 

4.0    MMECHI   

Yunit a lebara anya na nnyocha asụsụ ejije. Anyị ji ọmụmaatụ wee tulee ụfọdụ ihe ndị a 

na-enyocha n’ejije, kwuo ka ilu na atụmatụ okwu ndị e jiri mee ihe siri daba n’ọnọdụ e 

tinyere ha. 

 

5.0    NCHỊKỌTA  

 

Anyị kwuru na asụsụ bụ otu ihe a na-enyocha n’ejije.E mere ka a ghọta na onye na-atule 

ejije ga-elebakwa anya na nhọokwu odee ejije na etu asusụ ya, dịka ilu, si daba adaba 

n’agwa ndị e gosiri tụrụ ha.E jiri Nwata Rie Awo  gosi etu odee ya bụ Onyekaonwu si ji 

asụsụ mee ihe n’ejije ya. Asụsụ o jiri dee ya gosiri na ọ bụ onye ṅụjuru mmiriara afọ n’iji 

asụsụ dị elu ede agụmagụ. O jiri asụsụ wepụta nkamma n’akanka ya. A na-atụ anya na ị 

ga-agbaso ọmụmaatụ a nyochaa ejije ndị ọzọ ị ga-agụmaka ihe ọmụmụ a. Ọ bụzị n’ebe a 

ka anyị ga-eweta ihe ọmụmụ a na njedebe.  

 

6.0    IHE OMUME  

 

1.   Kedụ ihe ndị a na-eleba anya mgbe a na-enyocha ejije ederede Igbo? 

2.   Asụsụ odee Onyekaọnwụ jiri dee akwụkwọ a o wepụtara akanka ya? Jiri ọmụmaatụ si

 n’ime Nwata Rie Awọ kwado azịzị gị. 

